
КИРИШ                                                         
Тарбия нима? У қандай ҳодиса,  қачон пайдо бўлган? Тарбия жараёнининг илдизлари қайси сарчашмалардан сув ичган, тадрижий тараққиёти  қандай кечган? Таълим-чи? У қандай жараён? Унинг моҳияти нимада?  Башариятнинг даврлар тўлқинидаги тараққиёти даражасига таълим-тарбиянинг таъсири борми? Ушбу саволларга жавоб бериш асосида инсоннинг барча тараққиёт босқичларидаги фаолияти,  ҳаёт кечириши, турмуш тарзи, ривожланиш жараёни  таълим-тарбия негизида қурилганлигини эътироф этиш муҳимдир.
Инсоният тараққиёти асрлар давомида ўзи томонидан эгалланган, ўзлаштирилган, тўлдирилган, сайқалланган билимлар мажмуасининг ҳосиласи, натижасига боғлиқ ҳолда  ривожланиб, юксак поғоналарга кўтарилиб келмоқда.

Кўпгина тарихчи, археолог, этнограф олимлар  кишилик маданий тараққиёти даражасини даврлаштириш муаммоси устида бош қотириб, илмий изланишлари натижаси ҳамда  турли хил манбаларга таянган ҳолда, курраи заминда 5 марта йирик цивилизация юксалишлари рўй берганлигини эътироф этадилар. 

Эрамиздан аввалги 3-минг йилликда Кичик ва олд Осиё ҳудудлари, Фрот ва Дажла, Нил ҳамда Ҳинд дарёлари ҳавзаларида юз берган дастлабки  таррақиёт куртаги фанда “Қадимги шарқ цивилизацияси“ номи билан машҳурдир. 

Аксарият олимлар «Антик давр цивилизацияси» номи билан машҳур иккинчи цивилизация милоддан аввалги 1-минг йилликнинг ўрталарида Греция ва Римда рўй берган деб ҳисоблашади. 

Учинчи цивилизация араб истилосидан кейинги даврда   Мовароуннаҳр ва Хуросон ҳудудларида  мелодий IX-XIII аср бошларида юз берган ва жаҳонда тенгсиз ақл даҳолари, олиму фузалолар, мутафаккирларни етказиб берганлиги сир эмас ва унинг таъсирида Европа уйғонди
. Тўртинчи цивилизация XIV-XV асрларда Европа ва Осиёда юз берган уйғониш даври билан боғлиқ бўлиб, охирги бешинчи тараққиёт илм-фан, техника юксалиши, буюк кашфиётлар даври, инсон ақл-заковати маҳсулининг барча соҳаларда қўлланилиш даври, яъни   XX аср цивилизациясидир.

Турли хил ижтимоий-иқтисодий формациялар, давлатчилик шаклларидан қатъий назар, тарихий даврларда  таълим-тарбия жараёнининг мазмуни, моҳияти, ўз замонаси руҳига мос равишда англашилиб,  умумий ривожланиш даражасига  юксак таъсир этиб келган.

   Мустақиллик даврида  Марказий Осиё деб аталмиш, икки муаззам  дарё Аму ва Сир ҳавзалари ҳудудларида минг йиллар давомида яшаган, жаҳонга тенгсиз ақл соҳибларини етказиб берган, такрорланмас меъморий обидалар, санъат дурдонларини тақдим этган, буюк давлатчилик негизларини барпо этган  аждодларимизнинг таълим-тарбияси, маданияти, санъати, маънавияти   ҳақида  кўпгина изланишлар, тадқиқотлар олиб борилиб,  улардаги илғор қарашлар ва ғоялардан, мамлакатимиз келажагини барпо этадиган ёш авлодни ҳар томонлама етук, баркамол шахс бўлиб шаклланиши йўлида фойдаланиш  имконияти туғилди.    

Шу нуқтаи назардан келиб чиқиб, биз ушбу  қўлланмада  цивилизациялар поғонасининг муҳим бўлаги сифатида қадимги шарқ  цивилизациялари, жумладан аждодларимизнинг исломгача бўлган даврдаги таълим-тарбия жараёни, таълимий-ахлоқий қарашларини  қатор археологик, этнографик, ёзма адабиёт, фольклор ва бошқа хил манбаларга асосланиб   яхлит тарзда ўрганиш асосида  тадқиқ қилишни  мақсад қилиб, ўз фикрларимизни баён қилишга ҳаракат қилдик. 

ҚАДИМГИ ДУНЁДА МАКТАБ ВА ТАРБИЯ

1-БОБ ТАРБИЯ ЖАРАЁНИНИНГ ВУЖУДГА КЕЛИШИ ВА ТАРАҚҚИЁТ БОСҚИЧЛАРИ
Таянч иборалар: давр, тараққиёт, фаолият, тарбия, жамоа, муҳит, концепция, ёзув, мактаб, ўқитувчи.
  Ибтидоий жамоадаги тарбия жараёни,  унинг дастлабки куртаклари ҳақида фикр юритиш ҳамда  ўша жараёнларни мушоҳада асосида тафаккур ва  тассавур этиш бирмунча қийин вазифа саналади. Шунга қарамасдан, кишилик цивилизацияси бешиги ҳамда бу бешикда йўргакланган тарбия жараёнининг пайдо бўлиш босқичларини  моддий ва маънавий  маданият, тил, фольклор ёдгорликларини синчиклаб, чуқур, илмий асосда  ўрганиш асносида  тиклаш имконияти туғилади.

Тараққиётнинг дастлабки босқичларида қолиб кетган, ҳозирги кунга қадар  ибтидоий жамоа элементлари сақланиб қолинган,  Австралия, Африка, Полинезия, Шимолий ҳамда жанубий Америкадаги  қабилалар жамоасининг  турмуш тарзини    ўрганган, тадқиқ қилган  олимлар ишларида ҳам дастлабки тарбия жараёни тараққиёти ҳақида бирмунча қимматли маълумотлар учрайди.

 Ибтидоий давр тарбия жараёни элементларини тиклашда замонавий тараққиёт неъматлари маҳсулидан бебаҳра,  ибтидоий қабилалар хусусиятларини сақлаб қолган  камёб  жамоа сифатидаги тузилмалар ҳаёти ҳақидаги  этнографик, эсхатологик манбалар ҳам  ёрдам бериши, шубҳасиз. Шунингдек археологлар томонидан топилган дастлабки примитив  меҳнат ва ов қуроллари, уй-рўзғор жиҳозлари, болалар ўйинчоқлари, қоятошлардаги ёзувлар,  илдизлари асрлар қаърига сингиб кетадиган фольклор (халқ ўйинлари, урф-одатлар, мақоллар, маталлар, эпос ва ҳ.к.з) материаллари ҳам   илк тарбия жараёнининг вужудга келиши ва шаклланиши тўғрисида илмий асосланган фикрларга келиш имкониятини беради.    
Жаҳон илму фанида   тарбиянинг пайдо бўлиши ва вужудга келиши тўғрисида бир қанча  қарашлар, нуқтаи назарлар  мавжуд бўлиб,  улар орасида  иккитаси  эволюцион-биологик (Ш.Летурно, Ж. Симпсон, А. Эспинас) ҳамда психологик қарашлар негизидаги концепция (П.Монро)лар   етакчи  ўринни эгаллайди. 

Эволюцион-биологик қараш тарафдорлари  ибтидоий одамларнинг тарбия жараёнини, ҳайвонларга хос   инстинкт асосида ўз наслига қайғуриш  ҳолатига менгзашади. П.Монро эса тарбиянинг вужудга келиш жараёнини болаларнинг катталарга нисбатан беихтиёр, онгсиз инстинктлар орқали тақлид қилишлари  ҳолати орқали тушунтиради. Бу икки назарияни бирлаштириш асосида,  ибтидоий тарбия болаларнинг ўша вақтда мавжуд бўлган тартибга мунособати ҳамда  изчил равишда  мослашиши жараёнида вужудга келган дея эътироф этиш мумкин. Шу мунособат билан  П.Монро  “ибтидоий инсон дунёси ҳозирги воқеъликкагина  таянади. Унинг ўтмиш ва келажакни англаш  ҳақидаги тасаввурлари деярли  мавжуд эмас. Унинг тарбияси  яшаб турган  муҳитига мослашиш холос” дея фикр юритади.    

Ҳозирги анатомик-физиологик шаклга хос одамнинг пайдо бўлиши давригача бизни бир неча минг йиллар ажратиб туради. Тарбиянинг алоҳида фаолият тури сифатида вужудга келиши ҳам  айнан шу даврлар (35-40 минг йил аввал) га тўғри келади.

Тарбия интегратив, синкретив шаклда вужудга келиб, ибтидоий одамнинг жисмоний, ақлий ҳамда ахлоқий-ҳиссий жиҳатдан улғайишига туртки бўлди. Тарбия мазмуни ва усуллари онгнинг ривожланиши ва  ижтимоий тажрибанинг бойиши натижасида  мураккаблашиб борди. Бирор хил алоҳида функцияни бажармаган ҳолда  тарбия ҳаётий тажрибани  кейинги авлодга етказиш жараёнига хизмат қилди. Бундай кўринишда тарбия дастлабки  тўпланган тажрибалар  ҳамда овчилик малакаларини онгли равишда  бир-бирига ва авлодига ўтказиш  асосида  инсоннинг ҳайвонот дунёсидан ажралиб чиқиш  даврида 2-3 млн йил аввал пайдо бўлди.

 Аждодларимиз учун истеъмол қилинадиган ўсимликлар, жой-манзиллар релъефи, ҳайвонларнинг хатти-ҳаракатларини яхши билиш,  кучли ҳамда чидамли бўлиш ҳаётий зарурат ҳисобланиб, бундай тажрибани етказишда коммуникация, яъни алоқа  воситаси сифатида тил ҳамда нутқнинг  вужудга келиши  муҳим аҳамият касб этди. Аста-секин  тарбия,  инсон томонидан эгалланган тажрибаларни кишидан-кишига, авлоддан-авлодга етказиш жараёни сифатида алоҳида фаолият тури хусусиятларини ўзида мужассамлаштириб,  ҳар кунлик яшаш учун кураш ҳаракатига йўналтирилди.  

Ибтидоий одамлар ҳаёт кечиришининг бош шарти меҳнат қуроларини ясаш ва улардан фойдаланиш ҳисобланарди. Меҳнат қуролларининг такомиллашиб бориши ва меҳнат мунособатларининг ривожланиши натижасида катта авлод  тўплаган тажрибасини  ёшларга ўргатди ва шу орқали уларнинг  етакчисига айланди. Бундай таълим ибтидоий жамоада  тарбиянинг шаклланиш жараёнига  асос бўлди.

Инсоният тарихи  пайдо бўлишининг  дастлабки босқичида тарбия асосини жамоавий тарбия ташкил этган. Ибтидоий жамоада болаларнинг жинси ва ёши  таълимни табақалаштиришда ягона кўрсаткич  сифатида баҳоланиб, тарбиянинг асосий вазифаси жамоа аъзоларини кундалик фаолият жараёнига тайёрлашдан иборат бўлиб қолди.

Эрамиздан аввалги VIII-IX асрлар  жаҳоннинг бир қатор ҳудудлари, жумладан, Кичик, олд ва Ўрта Осиёда ибтидоий  жамоа негизида ижтимоий-мулкий табақаланиш жараёни бошланиши билан характерланади. Бундай  ўзгаришлар тарбия мазмун-моҳиятининг тубдан янгиланишига сабаб бўлди. Жамоанинг асосий ижтимоий ўзаги сифатида оила институтининг шакллана бориши натижасида тарбия  тенглик асосига қурилган,  умумжамоа томонидан бошқариладиган  жараёндан  аста-секин хусусий, оиладаги асосий   фаолият турига айлантирилди. Болалар тарбиясида   мисол сифатида ота-оналарнинг шахсий  намунаси  асосий ўринни эгаллади. Ижтимоий мунособатларнинг ривожланиши ва тараққий этиши натижасида, аста-секин турли тоифадаги жамият аъзолари: ҳукмдорлар, раҳнамолар, зодагонлар, коҳинлар, ҳарбийлар, давлат хизматчилари ва асосий қатлам, ишчи, деҳқонлар  оиласидаги  тарбия жараёнида тафовутлар кўзга ташлана бошланди.

 Ҳукмрон доиралар оилаларида болалик даври узайтирилиб, шунга яраша ўсиб келаятган ёш авлодга  нисбатан тарбиявий таъсир даражалари кучайтирилди. Болалар тақлид асосида  ота-оналари сўзларидан аждодлари томонидан тўпланган тажриба ва маълумотларни қабул қилиб, кейинги фаолиятлари жараёнида қўллай бошладилар. Ушбу   тўпланган тажрибаларни етказиш вақтида  маълум дидактик усуллардан ҳам фойдаланилганлигини таъкидлаш лозим. Бу  усуллар жуда оддий бўлиб, ҳаётий фаолият, яшаш тарзи  шарт-шароитлари таъсирида ишлаб чиқилган эди.  Болаларга нимани қандай бажариш, таёқ билан муомала қилиш, ўлдирилган ҳайвонлар терисини шилиш, истеъмолбоп ўсимликларни  излаб топиш ва йиғиш каби  фаолият турлари  ўргатилиб, катталарнинг кичикларга нисбатан  руҳий-психологик таъсирининг асосий усули  механик такрорлаш   тартибида амалга ошириларди.

Вақт ўтиши билан инсон табиатга мослашиш ҳолатидан кўра  атроф-муҳитга таъсир кўрсатиш ҳолатига яқинлаша  бошлади. Ҳаётий фаолиятнинг мураккаблашиб бориши билан ижтимоий тажрибани  кейинги авлодга етказиш усул ва вазифалари ҳам ўзгариб борди. Тарбия жараёнини ташкил этишнинг  янги шакллари, кўринишлари  пайдо бўлиб, бу жараёнга раҳбарлик  махсус  тайинланган кишилар орқали амалга оширилди. Ибтидоий жамоада  болалик  ва тарбия даври қисқа давом этиб,  9-11 ёшларни ўз ичига олган. Энг кичик ёшдаги  болалар аёллар қўлида тарбияланиб, уларга меҳнат фаолиятининг дастлабки кўникмалари шакллантирилар эди.

 Болалар кўп вақтларини катталар ҳаётига тақлид қилувчи  ўйин фаолияти  билан ўтказиб,  ўз навбатида катталар    жамоада қабул қилинган  тартибнинг сақланиши ва улар томонидан бузилмаслигини назорат қилганлар. Улғайган сари  болалар  кўпроқ вақтларини  катталар  билан ўтказиб, ов қилиш, балиқ овлаш   кўникмаларини шакллантира бошлаганлар. Аёллар эса ўсмир қизларни уй-рўзғор ишларини бажаришга ўргатганлар.

Ибтидоий тузум  даври интиҳосида  жамоа бўлиб тарбиялаш анъанаси асосида  болалар ва ўсмирлар учун  ўзига хос “ёшлар уйлари” ташкил этилганки, мазмун ва моҳият жиҳатидан бу уйлар  мактабларнинг дастлабки кўриниши шаклида  фаолият кўрсатган. Бу уйлардаги тарбиянинг асосий шакли жамоавий ўйинлар ва машғулотлар эди. Аста-секин  ёшлар уйи тарбияланувчиларининг фаолият характери, ўқувчилар ҳамда мураббийларнинг таркиби ҳам ўзгариб борди.  Мулкий табақаланиш ривожи билан   камбағаллар ва ўзига тўқ жамоа аъзолари учун  алоҳида ёшлар уйи ташкил этила бошланди.  Бундай уйлар  Америкадаги майя ва ацтеклар, шунингдек, Янги Зелландиядаги майори қабилаларида  фаолият кўрсатганлиги тўғрисида кўпгина маълумотлар бор.

Қадимги дунёнинг ҳудудлари ва чегаралари жуда ҳам улкан бўлиб,  5 минг йил (эр.ав. 5 минг йиллик. эр. 5-аср)  оралиғидаги даврда Европа, Африка, Осиё ва Америка қитъалари халқларининг турмуш тарзи, маданияти,  санъати, давлатчилик анъаналарини қамраб олади.   

Қадимги цивилизациялар инсоният учун  таълим ва тарбия жараёнини дастлабки қимматли мерос сифатида қолдириб кетди. Бундай тажриба қадимги Шарқ цивилизациялари( Месопатамия, Миср,  Ҳиндистон, Хитой) билан бир қаторда Ўрта Ер денгизи  антик дунёси,  қадимги юнон-рим маданияти негизида ҳам  тўпланди.

Қабила иттифоқлари ўрнида пайдо бўлган  қадимги давлатларда тарбия,  асосан, оилада бериларди. Қулдорлик тузумига ўтиш даврида оила тарбиясининг анъаналари қисман сақланган ҳолда,  тарбиянинг бошқа усул ва шакллари пайдо бўла бошлади. Қадимги шарқ  давлатларидаги  таълим- тарбия жараёни ҳамда тизими ҳақида  дастлабки маълумотлар Бобил шоҳи Хаммурапи қонунлари, яҳудийлар шоҳи Сулаймоннинг ҳикматлари, ҳиндларнинг Бхагавадгиталари  каби ёзма ёдгорликларда учрайди.

    Жамиятдаги ижтимоий фаолиятнинг алоҳида қисми сифатида мактаб  эрамиздан аввалги 5 минг йилликда Қадимги Шарқда пайдо бўлди. 


Давлат жамоат ташкилотларининг мустаҳкамланиб бориши билан бир вақтда давлат хизматчилари, коҳинлар, ҳарбийларни махсус тайёрлаш учун янги ижтимоий институт  – мактаб шакллана бошлади.

Қадимги Шарқ давлатларида мактаб ва тарбия: турли-туман иқтисодий, ижтимоий, маданий, этник, жуғрофий ва бошқа факторлар таъсирида ривожланди. Инсонлар томонидан тўпланган маданий  тажрибани кейинги авлодга етказиш шакл ва усуллари ҳам ўзгариб бориб,  ўсиб келаётган авлодга таълим бериш  мақсадида  махсус  таълим тузилмалари ташкил этилди. 

Тахминан эрамиздан аввалги 3-минг йилликка келиб,  ахборот  ва маълумотларни етказишнинг асосий шакли сифатида  фойдаланилган нутқ ва пиктограммалар ўз ўрнини иероглифлар ҳамда миххат ёзуви каби янги “ахборот ташувчилари”га бўшатиб бериб, тарихнинг ёзув пайдо бўлгунгача даври интиҳо топди. 

Ёзувнинг ихтиро қилиниши шумер халқининг оламшумул  маданий ютуқларидан биридир. Инсоният тарихида шумерликлар милоддан аввалги IV минг йилликда, бугунги кундан олти минг йиллар аввал, пиктографик ёзув усулини ихтиро қилганлар.

Инглиз археологлари Ж. Копер, Х. Ниссен ҳамда Л. Вулле сўнгги йилларда қадимги шумернинг бир қатор ёдгорликлари устида тадқиқотлар олиб бориб, шумерликлар тарихини янада ойдинлаштирдилар. Улар  Эшнун шаҳри (ҳозирги Тель-Асмар ёдгорлиги),  Абу-Хабба ёдгорлиги,  Куту шаҳри (ҳозирги Телло-Иброҳим ёдгорлиги),  Киш шаҳри (ҳозирги  Телль-Ухаймир ёдгорлиги),  Абу-Салабих ёдгорлиги, Ниффер ёдгорлиги, Фира ёдгорлиги, Ларса шаҳри, Ур шаҳри, Эреду, Убайд каби кўплаб ёдгорликлардан пиктографик ёзувлар топдилар. Бугунги кунга келиб шу нарса аниқ ва равшан бўлмоқдаки, жаҳоннинг кўпгина цивилизацияга эришган қадимги халқлари пиктографик ёзувни билишган ва ўз пиктографик ёзув усулларига эга бўлишган. Лекин уларнинг кўплари миххатсимон ҳамда ҳарфли ёзув усулигача ривожлана олмаган. 

                                             Миххат ёзуви

Фанда шумерликлар пиктографияни кашф этганлар ва бошқа цивилизация марказларига тарқатганлар деган қарашлар мавжуд бўлиб, Қадимги Хитой ва Ҳараппа пиктографияси топилгандан сўнг пиктографияларнинг хилма-хиллиги аниқланди, оқибат унинг пайдо бўлиши ҳақида полецентрик ғоя пайдо бўлди.

Ёзувнинг пайдо бўлиши ва  тараққий этиши таълим-тарбия генезисининг  асосий омили сифатида  инсониятнинг умумий тараққиёт даражасига бениҳоя улкан  таъсир кўрсатди.

 
Пиктографик ёзувдан логографияга,  яъни  нутқнинг нафақат асосий мазмуни, балки унинг  алоҳида сўз ва ибораларга бўлакланиб ўтиш жараёнида ёзув  янада мукаммалроқ  тус олиб,  уни махсус ўргатишни талаб қила бошлаган. Ёзувнинг кейинги такомиллашуви  аввал бўғинли сўнгра фонетик ёзувнинг пайдо бўлиши билан боғлиқ бўлиб, таълим олиш жараёнини соддалаштириш ҳамда  енгиллаштиришга таъсир кўрсатди. 


Ниҳоят ақлий меҳнат билан жисмоний меҳнатнинг  алоҳида фаолият тури сифатида фарқланиши натижасида  жамиятда янги мутахассислик –ўқитувчилик касби пайдо бўлди.   
Назорат учун саволлар
1. Тарбия жараёнининг пайдо бўлиши ва вужудга келиши тўғрисида қандай илмий концепциялар мавжуд?
2. Тарбия алоҳида фаолият тури сифатида қачон вужудга келди?

3. Ибтидоий тузумда тарбиянинг асосий мақсади нималардан иборат эди?
4. “Ёшлар уйи” да қандай фаолият турлари мавжуд бўлган?

5. Жамиятдаги ижтимоий фаолиятнинг алоҳида қисми сифатида мактаб  қачон пайдо бўлган?

6. Ёзувнинг ихтиро этилиши таълим-тарбия тараққиётига қандай таъсир кўрсатди.

2-БОБ. ҚАДИМГИ МЕСОПАТАМИЯДАГИ МАДАНИЙ-МАЪРИФИЙ ТАРАҚҚИЁТ.

Таянч иборалар: маданият, маърифат, зиккурат, тараққиёт, мирза- котиб, эдуба, касб, мактаб, лавҳ. 

Эрамиздан олдинги 3-минг йилликда пайдо бўлиб, эрамизнинг 100-йилига қадар икки дарё  Фрот ва Дажла оралиғида ташкил топган  давлатлар (Шумер, Аккад, Бобил, Ассирия ва б.)   ўзига хос барқарор давлатчилик анъаналари ҳамда маданий тараққиёт даражаларига эга бўлганлар. Бу ерда астраномия, математика,  мусиқа, агромаданият  муваффақиятли ривожланиб, турли хил  санъат турлари гуллаб-яшнади.


 Месопатамиянинг қадимги шаҳарларида истироҳат боғлари, кўприклар барпо қилинди, йўллар ётқизилиб, каналлар қурилди. Шаҳар марказида  диний идора – зиккуратлар қад ростлаган эди. 

Зиккурат


Деярли барча шаҳарларда таълим муассасалари фаолият кўрсатган. Таълим муассасалари эрамиздан аввалги 3-минг йилликда пайдо бўлиб, хўжалик ҳамда маданият жабҳаларининг эхтиёжларидан келиб чиққан ҳолда, барча соҳадаги маълумотларни ёзувга кўчириб, қайд этиб борувчи хат-саводли кишилар мирза-котиблар тайёрлаш йўналишида  фаолият кўрсатди.  Мактабларда, асосан, давлат ва ибодатхоналар учун мирза-котиблар тайёрланиб,  улар ўз даври учун таълим ва маданият ўчоғи ҳисобланган. Мактабда, асосан, шумер тили ва адабиёти ўқитилган. Юқори синф ўқувчилари келажакда тор мутахассислашувга қараб грамматика, астраномия,  математика, тиббиёт ҳамда ҳуқуқ каби фанларни  мустаҳкам ўзлаштирганлар.  Таълим жараёнида  тарбия усули сифатида жисмоний жазо кенг қўлланилган.

Мирза-котиб


Таълим муассасаларини тугатган  ҳамда мирза-котиб лавозимини эгаллаган касб вакиллари юксак ҳурмат-эътиборга лойиқ бўлиб, жамият бошқарувининг юқори поғоналаридан ўрин эгаллаган эдилар. 


Мирзаларни тайёрловчи  дастлабки мактаблар “лавҳлар уйи” (шуммер тилида-эдуба) деб номланган.  Ёзувлар лойдан ясалган, ҳўл лавҳлар сатҳига  чўп қирғичлар билан  ўйиб  битилган. Сўнгра оловда куйдирилиб қуритилган. Эрамиздан аввалги биринчи минг йилликда лой лавҳлар, устига мум сурилган ёғочдан ясалган лавҳлар билан алмаштирилиб,  керакли  маълумотлар лавҳ юзасига тирнаб ёзилган.  

Шумер сопол лавҳи                                 Бобил сопол лавҳлари

Ўша даврдаги  мактаб таълими тўғрисида  қадимги давлатлардаги саройлар, ибодатхоналар, кутубхоналар харобаларида олиб борилган  археологик қазилмалар пайтида топилган сопол лавҳлар  аниқ маълумотлар беради. Улар орасида энг қимматлилари Бобил шоҳи Хаммурапи (эр.ав. 1792-1750) қонунлари,  Ассирия қонунлари( эр. ав. 2- минг йилликнинг 2-ярми), ҳамда ассирия шоҳи Ашшурбанипал(эр ав. 669-633 й.) солномалари ҳисобланади. 

Хаммурапи тўплами миххат ёзувида базальт тош устуни сатҳида битилган. Қонунлар тўплами 282 моддадан иборат бўлиб, у кириш, қонунлар ва хулосадан иборат. Кириш қисмида қонунларни чиқаришдан асосий мақсад мамлакатда адолат ўрнатишдан иборат, деб кўрсатилган. Унда подшо улуғланиб, кўкларга кўтарилган. Қонунларда хусусий мулк ҳимоя қилинган. Жумладан: агар кимки ибодатхонанинг ёки подшонинг мулкини ўғирласа, у ўлдирилиши лозим; ўғирлик молни олган киши ҳам ўлдирилиши керак… Хаммурапи қонунлари ўз даврининг муҳим тарихий, юридик ҳужжати ҳисобланади. Баландлиги 2 м. базальт устунида Хаммурапининг тик турган ҳолида курсида ўтирган қуёш ва адолат худоси Хамаш қўлидан ҳокимият белгиси-таёқни олаётган ҳолати тасвирланган. Бу жиҳатдан у тасвирий монументаль асар ҳамдир.

Биринчи эдубалар кичкина муассаса типида ташкил этилиб, ушбу таълим даргоҳида  фақатгина битта ўқитувчи  таълим берганлиги билан характерланган. Ўқитувчининг асосий вазифаси  мактабни бошқариш ҳамда андоза-лавҳларни тайёрлаш ҳисобланиб, ўқувчилар бу лавҳлар мазмунини ўрганиб, машқ-лавҳларига кўчириш натижасида эгаллаган билимларини мустаҳкамлардилар.  Нисбатан каттароқ  “Лавҳлар уйлари”да ёзув, ҳисоб ҳамда расм чизиш, мусиқий билимларни ўргатиш бўйича алоҳида ўқитувчилар фаолият кўрсатар эдилар. шунингдек, махсус мураббий тартиб ва интизомни назорат қилган.

Мусиқачи-мураббий.Месопатамия. Рельеф . эр.ав. II –иккинчи минг йилликнинг 1-ярми.  Терракота, барельеф.баландлиги. 13,5 см  Лувр, Париж

Таълим  олиш жараёни пуллик  бўлиб,  у учун тўланадиган ҳақ ўқитувчининг шахсий обрўсига қараб белгиланарди. Мактабда, оиладагидек, асосий тарбия усули катталарнинг фазилатлари асосидаги ўрнак ҳисобланарди. Мактабдаги ўқиш ва фаолият жараёнини  улкан оила жамоасидаги ўзаро мунособатлар жараёнига ўхшатиш мумкин.  Эдубани  “ўқитувчи-ота” бошқариб,  фан ўқитувчилари эса “отанинг инилари” деб аталган. Ўқувчилар эса эдубанинг кичик ва катта “ўғил”лари ҳисоблани- шарди.


 Ёдлаш ҳамда кўчириб ёзиш умумий таълим методлари хисобланган. Юқорида айтиб ўтганимиздек, ўқувчилар  дарс (муғубба)  жараёнида андоза-лавҳлардан нусха олиб, машқ лавҳларига кўчириб ёзганлар. Қуритилмаган машқ лавҳларидаги ёзувлар ўқитувчи томонидан тузатилган,  зарур бўлганда ўзгартириш киритилган. Кейинги даврларда ҳатто диктант кўринишидаги машқлар ҳам бажарилган. Ўқитиш методикаси асосини оддий, кўп марталаб такрорлаш, луғат сўзлар қатори, атамалар, матнлар, топшириқ ҳамда уларнинг ечимини  механик эсда сақлаш  жараёни ташкил этган.

Эдубадаги сопол  машқ  лавҳлари


Ўз навбатида мактабларда таълимнинг бошқа, яъни ўқитувчининг ўқувчи билан суҳбати, ўқувчиларга қийин атама ва матнларни тушунтириш каби  методларидан ҳам фойдаланганлар.  Ўқитувчи ёки синфдош, ҳатто тассавурда ҳосил қилинадиган предмет билан баҳс қилиш – диалог усули ҳам кенг ишлатилган. Бунда ўқувчилар жуфтликларга бўлиниб, ўқитувчилар бошчилигида маълум масалаларни  исботлаб, маъқуллаб, керак ўринда инкор этишган.  Ўқитувчи ўқувчига суҳбатни қўйидаги тартибда ўтказишни таклиф қилади: “Мен сендан сўрашни истаяпман, шунинг учун мен билан гапир. Мен сен билан гапиришни истайман, шунинг учун менга жавоб бер. Агар сен мендан сўрашни истамасанг, унда мен сендан сўрайман.  Агар сен менга жавоб беришни истамасанг, унда мен сендан “Нега менга жавоб бермайсан?” деб сўрайман”. Бу мантиқий усул асосида устоз-шогирдлик муносабатлари шаклланаётганлик ҳоллатини  кузатиш мумкин.


Ассирия пойтахти Ниневия шаҳри харобаларидан топилган ҳужжат (эр.ав.2-минг йиллик)  эдубада таҳсил олаётган ўқувчининг бир кунлик  ўқув фаолиятини тиклашга ёрдам беради: “Эй ўқувчи, сен ҳар куни қаерга борасан?” – деб сўради ўқитувчи. “Мен мактабга бораман”, – жавоб берди ўқувчи. “Сен у ерда нима қиласан?” “Мен ўзимнинг машқ лавҳимни тайёрлайман. Нонушта қиламан. Менга оғзаки, ёзма  сабоқ беришади. Машғулотлар тугагач, мен уйга қайтиб, отам билан учрашаман. Отамга  бажарган ишларим тўғрисида ҳисобот бераман, отам хурсанд бўлади. Эрталаб уйғонганимда ойим билан кўришиб, унга  “тезроқ нонушта тайёрланг” дейман. Сўнгра мактабга бораман. Мактабда назоратчи мени  “Нега кечикдинг?”  – деб сўроқ қилади. Қўрқув ва ҳадик билан ўқитувчига юзланиб кечирим сўрайман, сўнгра   унга таъзим қиламан”.


“Лавҳлар уйида”ги таълим жараёни мураккаб  бўлиб, даставвал ўқиш, ёзиш, эсда сақлаш ҳамда ҳисоблаш малакалари ўргатилса, аста-секин  тажриба ошиб боргани сари ўқувчиларда турли хил қурилиш обьектларининг лойиҳасини тузиш,  савдо, ҳуқуқий ҳужжатларни тайёрлаш ва тузиш кўникмалари шакллантирилган. “Лавҳлар уйи” да таҳсил олганлар  турли хил билимлар ва малакаларни эгаллаш асносида  универсал  касб соҳиблари сифатида қадрланган. 


Эдуба битирувчиси 4 та арифметик амални билиши,  ёзув, мусиқа ва ашула айтиш маданиятини  мукаммал эгаллаши, қурбонлик маросимлари аҳкомларини бажара олиши, шунингдек, ер майдонларини ўлчаш, мол-мулкни тақсимлай олиш, металлар, ўсимликлар, матоларни фарқлай олиш, коҳинлар, ҳунармандлар, ҳаттоки чўпонларнинг тилини тушуниб, улар дунёқариши доирасида суҳбат олиб боришлари шарт бўлган. Шумер ҳамда Аккадда ташкил этилган “Лавҳлар уйлари” вақт ўтиши билан тараққиёт натижасида янгиланиб, улардаги  таълим-тарбия шакли, мазмуни, усул ва  воситалари ҳам  ўзгариб борди.


Қадимги Бобил подшоҳлигининг гуллаб-яшнаш даврида (эр ав. 2–минг йилликнинг 1-ярми) таълим масаласида   сарой ҳамда ибодатхоналар ҳузуридаги  мактаб-эдубалар ҳам етакчи аҳамиятга эга бўлди.  Улар кўпинча диний идоралар ҳисобланган зиккураталар ҳудудида жойлашган бўлиб, бир қанча илмий ҳамда ўқув машғулотлари ўтказиладиган дарс хоналари, шунингдек  ёзув лавҳлари сақланадиган хоналардан иборат эди. Кейинчалик бундай ўқув муассасалари типидаги  мажмуалар “билимлар уйи“ деб номлана бошланди. Ниппур ҳамда Ассур шаҳарларида  улкан кутубхоналар ташкил этилиб, уларда   ўн минглаб сопол лавҳлар  сақланган.   


Эндиликда,  оқсуяклар ҳамда дин вакиллари болалари учун таълим муассасалари қаторида,  аҳолининг ўрта ва пастки қатлами вакиллари учун ҳам пуллик    мактаблар ташкил этила бошланди. Ўша даврнинг бир қатор ҳужжатларида  савдогар ҳамда ҳунармандлар имзоларининг пайдо бўлиши  фикримизни   яққол тасдиқлайди.  Зодагон оилаларнинг қизлари  учун ҳам махсус эдубалар ташкил этилиб, уларга ёзув, тарих, математика ҳамда диний билимлар ўргатилган.

Хулоса қилиб айтганда, қадимги Месопатамияда вужудга келган давлатчилик шакллари ва улардаги тизимлаштирилган  таълим-тарбия жараёни кейинги давр тамаддунлари учун пойдевор вазифасини бажариб, инсоният тараққиёти учун беҳисоб имкониятлар эшигини очиб берди.
Назорат учун саволлар
1. Қадимги Месопатамияда таълим-тарбия жараёнининг асосий моҳияти нимада ?
2. Зикуратлар қандай муассаса ҳисобланган?
3. Эдубалардаги таълим-тарбия жараёнини тавсифланг.
4. Эдуба битирувчиси қандай  билимларни эгаллаши лозим бўлган?

5. “Лавҳлар уйлари”  қайси давлатларда ташкил этилди.

6. “Лавҳлар уйи”даги  таълим тизими мазмунини ёритинг?

7. Месопатамия таълим муассасаларида қандай таълим-тарбия методларидан фойдаланилган?

3-БОБ  ҚАДИМГИ МИСРДА МАКТАБ.
Таянч иборалар:   мактаб, таълим, тарбия, оила, папирус, ёзув, мактаб, китоб, панд, ўгит.

Қадимги Мисрликларда мактаб таълими тўғрисидаги дастлабки маълумотлар эрамиздан олдинги 3-минг йиллик даврига тўғри келади.
Қадимги Мисрда  камгап, ҳаётнинг  синов ва  зарбаларига чидамли инсонлар  идеал сифатида эътироф этилган. Таълим-тарбия жараёни эса  ана шундай идеални шакллантириш асосига қурилган эди.


Оилада  эркак ва аёлнинг ўзаро тенг ҳуқуқли мунособатлари қарор топиб, оила тарбияси ҳам шу  негизга таянган. Йигит ва қиз болаларга таълим бериш жараёни   бир хилда кечган, уларнинг ақлий ривожланиш даражалари  орасидаги тафовут деярли  сезилмаган.    


Қадимги Мисрда қабул қилинган педагогик метод ва усуллар ўз даври, шунингдек жамиятнинг ижтимоий   таълим-тарбия мақсадига тўла-тўкис  мос келарди. Ўқувчидан,  асосан, эшитиш ҳамда бўйсуниш талаб этиларди.   “Эътиборли бўл ва  эшитган нарсаларингни ёдда сақла!” ёки “Бўйсуниш-инсондаги энг олий хислат”  каби афоризмлар ўша давр учун хос  бўлиб таълим-тарбия жараёни моҳиятини англашга ёрдам беради. Ўқувчи ёки таълим олувчи томонидан  итоаткорлик ва тўлиқ бўйсунишга эришиш мақсадида  жисмоний жазо кенг қўлланилган.  


Қадимги папирусда ёзилган қуйидаги сўзлар мактаб шиори ҳисобланган: “Болаларнинг қулоқлари гавдасининг орқасида жойлашган, диққат ва эътибор билан тинглашлари  учун уларни мунтазам  савалаб туриш лозим”.   

Ота-тарбиячининг шахсий  намунаси, касбий малака ва кўникмаларини кейинги авлодга етказиш  анъанаси  асрлар давомида  тарбияда етакчи омил ҳисобланган. Папирусларнинг бирида   бир оилага тааллуқли  қурувчиларнинг 25 авлоди санаб ўтилганлиги фикримизни тасдиқлайди. Қадимги Миср цивилизациясида консерватизм қанчалик кучли бўлишига қарамасдан,  таълим-тарбия  мақсади  аста-секин қайта кўрилиб,  унинг мазмунига ўзгартиришлар киритилган. Инсоннинг фаолият жараёни ва яшаш тарзи  қандай бўлиши керак деган тушунчаларга нисбатан ҳар хил фикр ва қарашлар пайдо бўлганлиги тўғрисида  эрамиздан аввалги 1-минг йилликка тааллуқли папирус шоҳидлик беради. Папирусдаги ёзувлар муаллифи   анъанавий равишда бўйсуниш ҳамда итоаткорликдан  чекинмоқчи бўлган кишиларни   сув ҳамда ҳароратдан мосуво ўсимликка  ўхшатади. Бундай ўхшатишлар, кўрсатма ва маслаҳатлар ўз навбатида  камчиликни ташкил этувчи  ҳукмдор синфлар томонидан аҳолининг асосий қатлами, ишчи-хизматчиларни доимий  назорат  ҳамда итоатда сақлаб туриш мақсадига хизмат қилган. Шунингдек, “Бой бўлиб ғам-жафо тортгандан,  кўра қуруқ нон еб кўнгилни хурсанд қил”, “Сандиқдаги олтиндан кўра, инсонсеварликка таянгин” қабилидаги ўгитлар ахлоқий тарбия асосини ташкил этган.

Папирусга  панд-ўгитларни ёзиш жараёни


Фаолият жараёнига тайёргарлик таълимнинг мақсадини ташкил этиб, у билан оила аъзолари шуғулланганлар.  Шу сабабли оила таълимнинг дастлабки  бўғини ҳисобланган. Коҳинлар, ҳунармандлар, мусиқачилар ва бошқа касб эгалари   ўз касблари сир-асрорларини фарзандларига  ўргатиб,  оилавий таълим анъаналарини давом эттирганлар. Фақатгина ҳарбий таълим  давлат қарамоғида, ҳамда назоратида сақланиб, бўлғуси ҳарбийларга  қурол-яроғ билан муомала қилиш, ҳарбий тактика ва стратегияни билиш малакалари ўргатилиб,  кучли, чидамли ҳамда жасур бўлиш хусусиятлари синдирилган. 


Мактаб қадимги Мисрда оила институти кўринишида  вужудга келган.  Кейинчалик, оилаларда кам сонли  ўқувчилар гуруҳлари пайдо бўлиб,  мактабнинг оиладан алоҳида таълим муассасаси сифатида ажралиб чиқиш жараёни бошланган.

 
Дастлабки мактаблар, ибодатхоналар, шоҳ ва зодагонлар саройлари ҳузурида ташкил этилиб, ўқиш даври 5 ёшдан бошланган. Ўқувчилар тўғри ва чиройли ёзиш, ўқишни ўргангандан сўнг иш ҳужжатларини тузиш малакаларига эга бўлганлар.


Таълим олиш жараёни оғир меҳнат ва чидамни талаб қилган. Мактабда машғулотлар эрталабдан то кеч тушганга қадар  давом этган. Муваффақиятга эришиш йўлида ўқувчиларга ҳар хил оммавий байрамлар, тадбирларга қатнашиш,  турли кўнгилочар  муассасаларга бориш маън этилиб, кундалик   завқ, қувонч, хурсандчиликлардан бебаҳра қолганлар. Папирусларнинг бирида битилган  ўқитувчининг лоқайд  ўқувчига нисбатан айтилган  қуйидаги фикрлари диққатга сазовордир:

“Ўз ўрнингда  тур! Китоблар аллақачон ўртоқларинг ёнида. Китобингни варақла ва ўқи. Ёзишни сев, рақсдан нафратлан. Кун бўйи бармоқларинг ёрдамида ёз, кечаси ўқи.  Кунни хурсандчилик билан ўтказмагинки, ҳолингга вой!  Кимки кўпроқ билса, ундан маслаҳат сўра.  Менга сени ўқишни ташлаб, вақтичоғлиқ қилишни истайди, деб айтишмоқда.  Сен худосиз ибодатхона, нонсиз дастурхонга ўхшайсан. Сенга най садоси остида қўшиқ айтишни ўргатадилар. Сен қизлар даврасида, хушомадлар оғушида. Сенга гулчамбар тақишган. Кўзингни оч! Агар сен кўчаларда юрсанг,  оёқларинг боғланиб,  бегемот терисидан ясалган камар билан саваланасан”.  


Ёзув  эрамиздан аввалги 3-минг йиллик даврида сопол бўлаклар, тери ҳамда ҳайвонлар суякларига  битилган бўлса, кейинчалик папирус ўсимлиги барглари ҳамда танасидан тайёрланган  махсус қоғозлар  пайдо бўлди. Котиб ҳамда ўқувчилар  ўзига хос ёзув анжомлари: сув учун идиш,   ранг ҳосил қилувчи охра ҳамда кул сақланадиган  ичи йўнилган ёғоч лавҳ, ёзиш учун ёғоч таёқчалардан фойдаланишган. 

Қадимги Мисрдаги ёзув анжомлари(эр.авв 2-минг йиллик).

Матн деярли қора рангларда ёзилиб, алоҳида мазмун касб этадиган атамалар ва сўзлар қизил рангларда битилган. Одатда папирусларда  ёзилган матннинг куни, ойи, йили  ҳам  белгилаб қўйилган.

Папирус ўсимлиги.                 Папирусдан тайёрланган  ёзув ўрами.

Муаллим ва мураббийлар таълимнинг дастлабки босқичида  ҳарфлар мазмунини берувчи  иероглифлар тасвирини  тузиш техникасини мукаммаллаштириш тўғрисида қайғуришган.  Кейинчалик асосий эътибор  матнларнинг мазмунига  қаратилган. Таълимнинг юқори босқичида нотиқлик маҳорати сайқалланган.  
Қадимги  Миср папирусларида “Нутқ-қуролдан кучлироқ” ,  “Нутқ  балодан қутқаради, ботқоққа ҳам итаради” деб ўқиймиз 

Папируслар сақланган махсус  ғилоф (эр авв. 1000-йил)


Қатор мактабларда математика, география, астраномия, тиббиёт ҳамда бошқа халқларнинг тили ўргатиларди. Каналлар, ибодатхоналар, саройлар, гигант архитектура ёдгорликлари намунаси сифатида пирамидаларни қуриш аниқ математик  амаллар, геометрияга оид ўлчамлар  асосида ҳисоблаш  ишларини олиб боришни тақозо этган. Бу ўз навбатида мактабларда таълим-тарбия жараёнининг нақадар тўғри ҳамда илмий асосга қурилиб, йўлга қўйилганлигидан далолат беради. 

Котиб Небмертуф ва донишмандлик худоси Тот


Аста-секинлик билан  Мисрда янги шоҳлик даврида (эр ав. 5- аср)  табиблар мактаблари пайдо бўла бошлади.  Бу вақтга келиб  тўпланган билимлар асосида 100 дан ортиқ касалликлар ташхиси ва муолажасига бағишланган  ўқув қўлланмалари ёзилди ҳамда табиблар мактабларида фойдаланила бошланди. Шунингдек “шоҳ мактаблари” асосий ўринни эгаллаб, уларда қадимий ёзувлар асосидаги матнлар мазмунини, янги алифбо асосида таржима қилиш асосий фаолият тури ҳисобланган.


Мисрликларнинг папируслар матнида бизгача етиб келган  “Денгиз ҳалокатига учраган киши ҳақида эртак”, “Синуха ҳақида ривоят”,  “Ҳақиқат ва ёлғон”, “Ака ва ука”, “Ҳалокатга маҳкум шаҳзода”, “Атон маъбудига алқов”,  “Юпанинг истилоси” ҳамда “Марҳумлар китоби” каби тафаккур неъматлари ўз ифодасини топган  бадиий ёдгорликларида   инсоннинг ҳаёти,  яшаш ва турмуш тарзи, инсонлар орасидаги ўзаро ижтимоий-иқтисодий  мунособатлар тизими, таълим-тарбия жараёни мазмуни юксак бадиий  чизгилар ёрдамида ифодаланган бўлиб, улардаги панд-насиҳат, ўгит, ҳикматлар  тарзидаги таълимий-ахлоқий қарашлар ва ғоялар маънавий бойлик сифатида  ғоят қадрлидир.       

“Марҳумлар китоби”-  мадҳиялар ва диний мазмундаги матнлардан иборат бўлиб, нариги дунёдаги хавф-хатарлардан асраш мақсадида, марҳум билан бирга қабрга кўмилган.  Бу ном мисршунос Лепсиус томонидан берилган бўлиб, аслида уни “Қайта тирилиш китоби” деб номлаш тўғри. Чунки, у—«Рау ну пэрэт эм хэру», яъни  “Куннинг ёруғликка чиқиши”   деб таржима қилинади.

“Марҳумлар китоби”да бу дунёни тарк этган ҳар бир киши ўз ҳаёти давомида бажарган яхши ишлари юзасидан  “икки ҳақиқат”  саройида  Худо Осирис олдида жавоб бериш лавҳси тасвирланган. Марҳумнинг жавобларига қараб унинг фаолиятига баҳо берилади. Эзгулик, яхшилик, ҳалоллик, олийжаноблик, меҳрибонлик, ростгўйлик каби бир қатор ахлоқий хислатларнинг куйланиши  ушбу ёдгорликнинг қимматини оширибгина қолмасдан,  қадимги Мисрдаги  жамият аъзосининг таълим-тарбия пойдевори негизига қурилган маънавий-ахлоқий қиёфасини ёритишга хизмат қилади:  

Алқовлар  бўлсин сенга, эй буюк худо, икки ҳақиқат хоқони!  

Мен сенинг жамолингни кўрмоққа келдим!

Сенинг ва  икки ҳақиқат саройидаги қирқ икки худонинг номларини эъзозлайман. 

Улар нобакор, бадкирдор, ярамас кишиларнинг қонини сўришади.

Мен сендан ҳақиқат излаб келдим !                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                     

Ҳақиқат нурлари остида комронлик менга ҳамроҳ бўлсин!

Ёмонликни раво кўрмадим,

Жонзотларга зарар бермадим.

Гуноҳ ишлар бажармадим ҳеч.

Тоатдаман то эртаю-кеч.

Чиқармадим жоҳил деган от.

Ярамаслик – иллат, менга ёт.

Кучсизларга қўл кўтармадим.

Бировни ҳеч  таҳқирламадим.

Разилмасман худо олдида.

Баробарман  гадо олдида.

Қулга жабр бермадим ҳатто,

Кўз ёшларин тўкмадим якто.

Қотиллика қўл тутганим йўқ,

Қадамадим дўст  кўксига ўқ.

Қотилликни буюрмадим ҳам 

Буткул ётдир менга жафо, ғам.

 Касалликка сабабчимасман

 Покиза-ю, саришта касман.

Асрадим  заҳира, дон-дунни

Улаб бирга  кундузу -тунни.

Худоларга шак келтирмадим. 

Марҳумларга гап келтирмадим.

Хиёнаткор эмасман, эй дўст,

Оғзимдан чиқмаган ёмон сўз.

Тарозуга тошни қўйиб кам,

Халқ ҳаққини емадим ҳеч ҳам.

Чўп олмадим қўйнинг бўғзидан,

Сут олмадим бола оғзидан

Сув олдига тўсиқ қўймадим,

Бечоранинг қўйин сўймадим.   

Ўчирмадим оташ-оловни,

Бошим узра тутдим яловни.

Қурбонлик келтириб худога,

Қўлларим очдим мен дуога.

Худо номин доим тутиб ёд,

Висолига етдим кўнглим шод.

Пок эрурман ! Пок эрурман ! Пок !!! 

                                     “Мархумлар китоби”дан лавхалар

ХУДО  ОСИРИС ОЛДИДА МАРҲУМ ЖАВОБ БЕРМОҚДА.

Мисрлик  донишманд  Птахотеп  пандлари

( Иссеси сулоласи  5- фиръавнининг бош маслаҳатчиси)

· Билиминг ва донолигинг билан  кибрланма.

· Фақатгина ўзингни ҳамма нарсадан бохабар деб ўйлама.

· Нафақат донишмандлардан, балки авомдан ҳам маслаҳат сўра.

· Санъат чегара билмайди. Наҳотки рассом маҳорат чўққисини батамом забт эта олса ?

· Ақлли сўз гавҳар каби яшириндир. Керак пайтда уни буғдой янчувчидан ҳам топа оласан. 

· Агар меҳрибон бўлсанг, уй қур. Уй бекасини доим эъзозлаб, сев. Унинг қорнини тўқ, устини бут сақла.У сенинг учун ҳосилдор ердир.


 Умуман олганда, Қадимги Мисрдаги таълим-тарбия жараёни юксак поғонага кўтарилган ҳолда  кўпгина халқларнинг кейинги давр маданияти, санъати, умуман барча соҳалар тараққиётига бениҳоя улкан, ижобий таъсир кўрсатди.
Назорат учун саволлар
1.  Қадимги Мисрда мактаб қандай кўринишда  вужудга келган?  
2. Қадимги Мисрдаги мактаб таълимининг мазмуни нималардан иборат?
3. Қадимги Миср таълим-тарбия жараёнида қандай педагогик метод ва усуллар қўлланилган ?
4. Мисрда қандай ёзув ва анжомлар мавжуд эди?
5. Мисрликларнинг папируслар матнида бизгача етиб келган  қандай пандномаларини биласиз?

6. “Марҳумлар китоби”даги таълимий-ахлоқий қарашларни тавсифланг.

 4-БОБ ҚАДИМГИ ҲИНДИСТОНДА ТАЪЛИМ-ТАРБИЯ ЖАРАЁНИ РИВОЖИ

Таянч иборалар: таълим,  тарбия, табақа, ахлоқ, идеал, ёзув, устоз-гуру, эпос.


Кўпгина тарихчи, археологлар Ҳинд диёрида илк мактаб таълими орийларгача бўлган давр, Месопатамия давлатлари билан  анча чамбарчас  боғлиқ бўлган ҳарап маданияти шаҳарларида (эр авв. 3-2-минг йиллик) пайдо бўлган деб ҳисоблашади.


Эрамиздан аввалги 2-минг йилликда Ҳиндистоннинг шимолий-ғарби, Ҳиндикуш тоғ тизмалари орқали бостириб кирган, ўзларини орий(олийнасаб, аслзода, улуғвор) деб атайдиган  қабилалар томонидан ўзлаштирилиб, забт этилди. Кейинчалик  маҳаллий аҳоли ҳамда орий-истилочилар мунособатлари негизида каста (табақа) номини олган тоифалар пайдо бўлди. Аҳоли 4 та асосий каста: браҳман (коҳинлар), кшатрий (ҳарбийлар), вайша (деҳқонлар, ҳунарманд, савдогарлар), шудра (хизматкор, қул, ёлланма ишчилар)ларга  табақаланган эди.   


Жамиятда браҳманлар энг катта   ижтмоий имтиёзларга эга бўлиб, кшатрий-ҳарбийлар  ҳам уруш ҳаракатлари бўлмаган, тинчлик пайтида давлат қарамоғида сақланган. Вайшалар аҳолининг озод меҳнаткаш қатламини ташкил этиб, шудралар ҳеч қандай ҳуқуқ ва имтиёзларга эга эмас эди.


Ана шундай табақаланиш  қадимги Ҳиндистон таълим-тарбия жараёни ривожланишида ҳам  ўзига хос из қолдирди. 


Таълим-тарбия генезесининг бошқа  муҳим омили сифатида диний мафкуралар: браҳманизм( индуизм),  кейинчалик буддизм алоҳида муҳим рол ўйнади.


Дурвад-орийлар замонидаёқ  таълим-тарбия жараёни  қандай ташкил этилиши керак, унинг негизи қайси асосга таяниши керак деган барқарор тушунчалар шакллана бошланди. Бу тушунчалар  ҳар киши ўзининг ахлоқий, ақлий, жисмоний сифатларини  ривожлантириши орқали  ўз табақасининг узвий бир бўлагига айланиши лозим деган ғоялар асосида шаклланди.


Браҳманларда юксак ақл-идрок, заковат, кшатрийларда куч ва жасорат, Вайшаларда меҳнатсеварлик ва чидам,  шудраларда эса итоат етакчи хусусият   ҳисобланарди.


Юқори табақа вакилларигагина хос инсон бахтли ҳаёт кечириши учун яратилган деган  ғоя асосида   идеал тарбия тўғрисидаги қарашлар мажмуи шакллана бошлади.  

Бундай идеал тарбия  жараёнининг асосини:

1. Ақлий ривожланиш (фикрнинг равшанлиги, мақсаднинг аниқлиги, тиниқ идрок)

2. Ахлоқий маданият  (ижобий хусусиятлар) 

3. Маънавий ривожланиш ( ўз-ўзини англаш )

4. Жисмоний етуклик (чиниқиш, ўз танасини бошқара олиш)

5. Нафосат тарбияси (табиат ва гўзаллика муҳаббат, дадиллик ҳамда вазмин-босиқлик) ташкил этарди.


Ҳинд-орийларнинг  “Бхагаватапурана” ривоятида идеал тарбиянинг намунаси сифатида  илоҳий ҳамда донишманд  Кришнани тарбиялаш  жараёни изчил тасвирланган.


Шоҳ-жангчи-чўпон Кришна  ўз тенгқурлари орасида биргаликдаги  ўйин ва меҳнат фаолияти  орқали ўсиб борди. Кейинчалик ота-онаси уни донишманд браҳманга тарбиялашга бердилар.  Кришна икки ой давомида тиришқоқлик билан Ведаларни ўрганиб, турли хил сир-синоат, санъат ва малакаларнинг  донишманд билағонига айланди. 

Қадимги ҳиндлар эпоси “Маҳобҳорат” қаҳрамони Рам  ҳам идеал тарбия соҳиби сифатида эътироф этилади. “Ҳеч ким шаҳзода билан куч ва жасоратда тенглашолмайди, у билимдонлик ва тарбия, ақл-идрок ва тафаккурда ҳаммани ортда қолдирди. Манманликка берилмади ва ҳеч кимдан айб қидирмади. Олийжаноб қалб эгаси, тўғрисўз, покдил. Ведалар, қонунлар ва анъаналарни ўрганиб, уларга итоатда, сўзга чечан, моҳир жангчи ва ҳукмдордир” – дейилади Рам ҳақида. 
                                 Рам Раван билан жанг қилмоқда
Шунингдек, “Бхавадгита”  ҳам   ўзига хос илоҳий ҳамда дунёвий  ўқув қўлланма сифатида  шуҳрат қозонган. (эрамиздан аввлги 1-минг йиллик). Унинг матнида таълим-тарбия мазмуни намуналари ва йўллари ўз аксини топган.
 
“Бхагавдагита” донишманд ўқитувчи ҳамда ўқувчи суҳбати шаклида ёзилган бўлиб, асардаги воқеалар жараёнида   илоҳий Кришна мураббий тимсолида,   шаҳзода Аржун эса ўқувчи тимсолида намоён бўлади.

 
Мураккаб ҳаётий  воқеалар ва ҳодисалар асосида  маълум қийинчиликларга  дуч келган Аржун  вазиятдан чиқиб кетиш учун Кришнадан маслаҳат сўрайди ва аниқ, зарур, оқилона маслаҳатларни олади.  Кришна аста-секинлик билан ўз маслаҳатларини босқичма-босқич оддийдан мураккабга  қараб билим бериш асносида мураккаблаштириб бориб, шаҳзода  Аржунга  мукаммал хатти-ҳаракатлар ва ақл-идрокни  эгаллаш кўникмаларини шакллантиришга эришади. Билимларни эгаллаш алгоритми (кетма-кетлиги) қуйидагича намоён бўлади: дастлаб мураббий томонидан янги билимларнинг асосий мазмуни яхлит тарзда ифодаланади, сўнгра тафсилли таҳлил амалга оширилади; мавҳум тушунчаларнинг моҳияти аниқ мисоллар  асосида муҳокама қилиниб, англанилади.


“Бхагавадгита”даги таълимнинг асосий  моҳияти шундаки, Кришна Аржун олдига турли хил мақсадлар қўйиб, уларни  кенгайтириб, мураккаблаштириб бориш орқали, ўқувчини   мустақил равишда ҳақиқатни излаш йўлларини топишга ўргатиш, уни билиш методлари ва усулларини  ўзлаштиришга даъват қилади. Таълим жараёни жанг ҳолатига  қиёс қилиниб, ғолиблик орқалигина кейинги юқори босқич – мукаммаликка эришиш мумкин. 


Эрамиздан аввалги 1-минг йиллик ўрталарига келиб Ҳиндистонда  муайян оилавий-жамоа тарбия анъаналари шаклланди. Биринчи босқичда оилада изчил, мунтазам таълим бериш кўзда тутилмаган эди. Уч тоифа вакиллари  браҳманлар, кшатрийлар ва вайшалар вакиллари   учун   бу жараён балоғатга етиш ҳамда ўқувчиликка эришиш  махсус маросими упанаямадан сўнг бошланар эди. Маросимда имтиҳондан ўтмаган ёшлар, жамиятдан сурилиб, ўз тоифалари оиласидан хотин олиш ҳамда умумий  таълим олиш ҳуқуқлардан маҳрум қилинарди.  Шу орқали жамиятда оила тарбиясининг натижалари назорат қилиниб,  таълим олишга интилиш жамиятда  инсон фаолияти ҳамда  ҳаёт босқичининг зарурий  қонунияти сифатида эътироф этилган. Упанаяма қоидаларига, асосан, ҳар учала тоифа вакиллари учун ўқиш муддати турли хил эди. Таълим олиш браҳманлар учун 8 ёш,  кшатрийлар учун 11 ёш ҳамда вайшалар учун 12 ёшдан бошланган. Браҳманларга одатда илоҳий қонун-қоидалар асосида давлат ва жамиятни бошқариш асослари ўргатилган.  Кшатрийлар ҳарбий санъатни пухта эгаллашга ўргатилса, вайшаларга қишлоқ хўжалиги ишлари ва турли хунарлар ўргатиларди. Таълим муассасаларида ўқиш муддати 8 йилдан ошмаган. Баъзи ҳолатлардагина 3-4 йилга узайтирилган.
Таълим дастури, асосан, Ведаларни такрорлаш, ўқиш ва ёзишга ўргатишдан иборат бўлган.


Фақат маълум ютуқларга эришган ёшларгина  кейинги, юқори таълим босқичига ўтказилган. Юқори таълим дастуридан: адабиёт ва шеърият, грамматика ва фалсафа, математика, астаномия каби фанлар ўрин эгаллаган эди. Юқори таълимдаги  ўқув мазмуни ўз вақти учун  мураккаб тузилган. 
Қадимги Ҳиндистонда  ноль-0 рақами ҳамда   махсус белгилар асосида ўнгача ҳисоб тизими кашф қилиниб, араблар ва европаликлар бу саноқ системасини улардан ўрганиб, мукаммаллаштирганлар. У вақтда ўқув машғулотлари учун махсус бинолар мавжуд эмас эди. Шу сабабли машғулотлар очиқ ҳавода ўтказилган. 


Юқори таълимни эгаллаган ёшлар ўз донишмандлиги билан танилган устоз-гуру ҳузурида бўлиб, у билан суҳбатлашиш бахтига муяссар бўлар эдилар, ёки алломалар баҳслари ва йиғилишларида иштирок этиш ҳуқуқини қўлга киритганлар. Аста-секин шаҳарлар ён-атрофида ўрмон-мактаблар ташкил этилиб, гўшанишин донишманд-гурулар  атрофида содиқ ва илмга чанқоқ ўқувчилар тўпланишган.

Донишманд-гуру сабоқ бермоқда


Эрамиздан аввалги 1-минг йилликнинг ўрталарига келиб қадимги Ҳиндистон цивилизацияси  тарихида янги давр бошланди. Ижтимоий-иқтисодий, диний ҳаётда ўзгаришлар содир бўлиб, бу ўзгаришлар ўз навбатида таълим-тарбия жараёнини ҳам қамраб олди. Янги дин- буддавийликнинг пайдо бўлиши ва шаклланиши  Қадимги Ҳиндистондаги жамиятнинг барча бўғинлари ва тармоқларига  жиддий таъсир кўрсатди. 


Буддавийлик таълими анъанаси асосчиси  Будда, ёки Шакъя-Муни (эр авв 623-544 йиллар) ҳисобланади. Издошларининг фикрича, Будда (ёрқин, равшан) илоҳий мукаммаликнинг олий чўққисига эришган. Будда браҳманларнинг илоҳий масалаларда танҳолик ҳуқуқларига қарши чиқиб, диний ҳаёт ва таълим-тарбияда тоифаларнинг тенглиги ғоясини илгари сурди. Банорас шаҳри атрофида донишманд-гуру сифатида  ўз фаолиятини бошлаган ва диний қарашларини яхлит таълимот сифатида илгари сурган  Будда қисқа вақт ичида минглаб тарафдорлар ва ўқувчилар орттирди.


Буддавийлик таълимоти инсонларнинг ирқи, миллати, динидан қатъий назар инсонларнинг туғилишиданоқ  тенглик ҳуқуқини эътироф этди.  Тоифа-касталар ўртасидаги  ҳар қандай тафовутлар, номувофиқлик тамойилларини  рад этди. Буддавийлик жамоаларига турли тоифа вакиллари қабул қилиниб, бу ўз навбатида ушбу таълимот тарафдорларининг кескин кўпайиб кетишига сабаб бўлди.


Тарбиянинг асосий мақсади дунёвий ҳою-ҳавасдан воз кечган ҳолда,  инсон қалбини равшанлантириш, бунга эса  ўз-ўзини билиш, идрок этиш 

                     Қадимги Ҳинд  ёзувлари. Моҳинжо-Даро.

ҳамда тафаккурни бошқариш ва йўлга солиш жараёнини такомиллаштириш орқали эришилади. Бу жараён учта: дастлабки босқич,  фикрларни жамлаш ҳамда якуний ўзлаштириш босқичларини ўз ичига олади.            

Буддавийлик даври  ўқув дастурлари мазмунида  кўзга ташланарли ўзгаришлар рўй берди.


Асосий эътибор санскрит тили грамматикасини ўрганишга қаратилди. Бу вақтга келиб қадимги ҳинд бўғинли алфавити – брахма шакллантирилиб, истеъмолга киритилган эди.

Брахма ёзуви

Илк маротоба ёзувда бўғинли алфавитнинг қўлланилиши таълим жараёни самарадорлигини оширишга хизмат қилди.


Эндиликда, муқим жой ва бинога эга бўлган  таълим муассасалари: Веда ҳамда дунёвий мактабларда  дастлабки оддий билимлар ўргатила бошланди. Таълим  тобора амалий аҳамият касб этиб бориб, ўқувчилар диний билимлар билан бир қаторда математика, фалсафа, мантиқ ҳамда тиббиёт сирларидан ҳам воқиф бўлиб бордилар.   


II-VI асрларга келиб индуизмнинг қайта тикланиш ва тараққиёт  жараёни бошланди. Таълим-тарбия жараёнида ҳам ўзига хос ўзгаришлар рўй берди. Мактаблар сони кескин кўпайди.  Тарбия инсонга борлиқ ва табиатни тушуниш,   қалбий уйғунлик, сокинликка эришиш, ўз  фаолияти мевасини татиб кўриш воситаси сифатида талқин этила бошланди.    


Индуизм ибодатхоналарида санскрит билан бир қаторда , маҳаллий тилларда ёзиш ва ўқиш ўргатилди. Бу вақтда қадимги Ҳинд шаҳарларида  икки хил шаклдаги ўқув муассасалари:  тол (бошланғич мактаб) ҳамда аграҳар (юқори таълим мактаби)лар  фаолият кўрсатди.  Агараҳар мактабларидаги ўқув  дастурлари ҳаётий эҳтиёжлардан келиб чиққан ҳолда тузилиб, унинг мазмунида геометрия, жуғрофия, тиббиёт, агромаданият, ирригация, мусиқа, рассомчилик каби фанлар ўз аксини топди.  

Қадимги Ҳиндистонда ташкил этилган таълим-тарбия жараёнининг такоммиллашуви ва ривожланиши натижасида Такташил (ҳозирги Покистондаги Таксил шаҳри), Наланд (Бхуванешвар шаҳри) сингари   бир қатор  йирик  таълим марказлари барпо этилди.


500 йил давомида фаолият кўрсатган, қадимги Хитой шаҳарлари билан доимий маданий алоқда бўлган  Такташил таълим марказида  таниқли олим ва файласуфлар ижод қилиб, тиббиёт, санъат, астраномия, табиатшунослик, савдо-сотиқ, магия (сеҳргарлик) каби фанлар ривожига ўзларининг улкан ҳиссаларини қўшдилар. Наланд шаҳридаги 13 та буддавийлик ибодатхоналари ҳузурида мактаблар фаолияти, улардаги таълим-тарбия жараёни ҳақида ҳам  маълумотлар сақланиб қолган. Бу мактабларда ўрганиладиган билимлар  қамрови кенг бўлиб, индуизм ва буддизм дини асослари, мантиқ, “Веда”лар шарҳи, тиббиёт, филология, тилшунослик, ҳуқуқ каби  фанларни ўз ичига олган.


Кўриниб турибдики, Қадимги Ҳиндистондаги таълим-тарбия жараёнининг ташкил этилиши ва такомиллашуви улкан   тараққиёт даврини босиб ўтган. Вақт ўтиши сайин жамият эҳтиёжларидан келиб чиққан ҳолда,  ўқитиш дастурлари мазмуни ўзгариб бориб, тобора ҳаётий амалиёт  қонун-қоидалари, тартибларига  мослаштирилиб борилган. Даврлар, замонлар тўлқинида таълим-тарбия жараёни  оммавий, ҳаммабоп аҳамият касб этиб, аҳолининг кенг қатламлари мақсад  ва истаклари, орзуларини амалга ошириш  қуролига айланган.
Назорат учун саволлар

1. Ҳиндларнинг таълим-тарбияга оид  қандай эпосларини биласиз?

2. Ҳиндистонда инсонлар қандай табақаларга ажратилган.
3. Қадимги Ҳиндистондаги “идеал тарбия” ғояси  мазмунини ифодаланг.
4. Қадимги Ҳиндистонда таълим-тарбия жараёни ривожланишида буддавийлик таълимотининг қандай аҳамияти бор ?

5-БОБ ҚАДИМГИ ХИТОЙДА МАКТАБ ВА ПЕДАГОГИК ФИКР ТАРАҚҚИЁТИ
Таянч иборалар: мактаб, таълим, тарбия, иероглиф, фалсафа, конфуцийлик, ихтиро, анъана,тараққиёт.

Қадимги Хитой цивилизацияси мил.авв. 3 минг йиллик охирида шаклланди. Тарихчи Сима Цян ўз «Тарихий хотиралар» асарида мамлакат тарихини турли сулолаларнинг ҳукмронлик даврларига бўлган.  Кўҳна Месопатамия ва Миср сингари Хитой ҳам қадимий, ўзига хос юксак маданиятига эга бўлган.

Хитойликлар Шань сулоласи даврида (мил.авв. 2 мингинчи йил ўрталарида) ўзларигагина хос, мустақил ёзув тизими иероглиф (лот хиерос-муқаддас, глифе- нақш солмоқ, ўйиб ёзилган)  ёзувини яратдилар.  Бу ёзув бир неча ўн минг белги-иероглифлардан иборат. Милоднинг I асрида бу иероглифлар ҳозирги Хитой ёзуви кўринишига эга бўлди. Қадимги Хитой ёзуви асосида кейинчалик Корея, Веътнам ва Япон ёзувлари пайдо  бўлди.

Чжоу даврида Хитойда металл тангалар (дунёда биринчи марта) муомалага чиқарилди. Денгизларда сузиш учун компас ихтиро қилинди. (унинг стрелкаси шимолни эмас, жанубни кўрсатган). Шунингдек,  бу  юртда, дунёда биринчи бўлиб порох ихтиро қилиниб, ундан байрамлардаги мушакбозликларда фойдаланилган. Артилерия, милтиқ, арбалет-милтиқлар ҳам дастлаб Хитойда яратилган. Бундай ютуқларда таълим-тарбиянинг алоҳида ўрни бор.


Қадимги Хитойдаги бой ва ўзига хос таълим-тарбия анъаналари негизида ўз илдизлари билан ибтидоий жамоага бориб тақаладиган оила-жамоавий тарбия тажрибаси ётади. Оилалардаги ҳаёт  ўз навбатида асрлар давомида шаклланган  анъана ва тасаввурлар асосида кечган. Ҳар бир оилада, оила аъзоларининг хатти-ҳаракатлари, меҳнат ҳамда фаолиятини рағбатлантириб, назорат қилувчи ҳомий (цзаован) мавжуд эканлиги эътироф этилиб, унга  эътиқод қилинган. Оила аъзолари  белгиланган маълум қонун ва қоидаларга итоат қилган ҳолда,  ҳар бирининг бажариши лозим бўлган  ишлари тақсимлаб қўйилган. Тарбиянинг асосини кичикларнинг катталарга бўлган ҳурмат-эътибори ташкил этиб, ўқитувчи-мураббийлар  ота  сифатида қадрланган. Таълим олиш энг муҳим  ва асосий вазифа ҳисобланган.

Донишмандлар суҳбати.


Қадимги Хитой манбаларига кўра илк мактаблар эрамиздан аввалги 3-минг йилликда пайдо бўлиб  сян ва сюй деб номланган.  Сян мактаблари  қариялар яшаши учун махсус ташкил қилинган биноларда вужудга келиб,  бу мактабларда кексалар йиллар давомида тўплаган таълим-тарбия усуллари ҳамда бой тажрибаларини ёш авлодга етказганлар. Сюй мактабларида эса дастлаб ҳарбий таълим, жумладан, камондан ўқ отиш малакалари  ўргатилган. Кейинчалик бу типдаги  ўқув муассасаларини ажратиш ҳамда  номлаш  мақсадида сюэ (ўқитиш, ўқиш) атамасидан фойдаланишган. Сюэ ҳақидаги дастлабки маълумотларни эрамиздан аввалги XVI-XI асрларда Шан(Инь) империяси даври ёзувларида учратамиз. Бу мактаблар таълим ва тарбия  дастуридан : ахлоқ,  ёзув,  ҳисоб, мусиқа, камондан ўқ отиш, отда юриш ва  уни бошқара олиш  каби билим ва малакаларни эгаллаш ўрин олган бўлиб, жамиятнинг фаол иштирокчисига айланиш истагида бўлган мактаб тарбияланувчилари  ушбу  таълим сирларини пухта эгаллашга астойдил ҳаракат қилганлар. 


Шан(Инь)  империяси ўрнига келган Чжоу ( эр. ав.XI-III асрлар) сулоласи даврида  мактабларда,  асосан, зодагонлар оиласи фарзандларини ўқитишган. Шаҳар мактаблари госюэларда юқори тоифадаги давлат бошқарувчиларининг,  кичик шаҳарлар ва  қишлоқ   ҳудудларидаги мактаблар сансюэ ларда эса маҳаллий ҳукмдорлар ҳамда амалдорларнинг фарзандлари таълим-тарбия сирларини ўрганганлар.  


Бу мактабларда таълимнинг асосий мақсади иероглиф хат асосини ўрганишдан иборат эди. Дастлабки мактабларнинг вужудга келиш арафасида иероглифларни ёзиш ва ўқиш  фаолияти фақатгина коҳинлар тоифасига тегишли ҳисобланиб, улардан фойдаланиш  малакалари авлоддан-авлодга ўргатилиб келинарди. Илк иероглифлар тошбақа зирҳлари ҳамда ҳайвонларнинг суякларига битилган. Эр.ав. Х-асрга келиб бронза идишларга ёзилган иероглифлар пайдо бўла бошлади. Эр.ав. VIII-асрда иероглифлар бамбукга ишлов берилиб, тайёрланган махсус лавҳлар   ҳамда ипак матоларга лок дарахти шарбати билан,  учи йўнилган махсус  бамбук таёқчалар орқали туширилган. Мил. авв. I аср охири ва янги аср арафасида хитойликлар латта, пўстлоқ ва бамбук аралашмасидан қоғоз тайёрлаганлар. Қоғоз ёғоч, бамбук ва шойига қараганда арзон бўлиб, у ёзиш ва сақлаш учун қулай ҳисобланган. Қоғознинг ихтиро қилиниши маориф, фан, маданиятнинг ривожланиши ва давлат ишларида муҳим аҳамиятга эга бўлиб,  иероглифларни ёзиш  ва иегролиф хатини ўрганиш жараёни осонлашиб, кўпчилик фойдалана оладиган оддий фаолият турига айланди.


Қадимги Хитойдаги мактаб таълими оддий  учлик : енгиллик, ўқитувчи ва ўқувчи  орасидаги розилик ҳамда ўқувчиларнинг мустақиллиги  ғоясига    асосланган эди. 
Мураббий ўқувчилар олдига  мустақил равишда турли вазифаларни қўйиш ҳамда бажаришга ўргатиш учун масъул ҳисобланарди.


Хитой  инсоният тарихида фалсафий ғоялар асосида  таълим жараёнини назарий жиҳатдан асослашга ҳаракат қилган  дастлабки цивилизация бешиги ҳисобланади. 
Хитойдаги асосий моизм, легистлар ҳамда конфуцийлик фалсафа мактаблари эр.ав VI асрда вужудга келди.


Педагогик фикр тараққиёти ривожига  бундай фалсафий мактаблар  вакиллари сифатида  Конфуций ва унинг издошлари улкан из қолдирдилар. 

Конфуций


Конфуций (551-479) алоҳида мактаб яратган аллома сифатида  ўз фалсафий ғояларини тарғиб қила бошлади. Кейинчалик  Конфуций  илм-фаннинг илоҳий ҳомийси сифатида эътироф этилди.  Конфуций мактабида ўқитиш методикаси  ўқитувчиларнинг ўқувчилар билан диалог асосидаги суҳбати, факт ва ҳодисаларни таснифлаш, таққослаш, белгиланган масала юзасидан  мушоҳада юритиш ва  хулоса чиқариш  усулларига асосланган эди.


Конфуций таълим-тарбия жараёнидаги мавжуд бўлган тажрибаларни умумлаштириб, бу соҳада ўз таълимотини яратди. Бу таълимот негизида умумфалсафий ҳамда ижтимоий ғоялар асосидаги қарашлар ётарди. У тарбия ва ахлоқий мукаммалликни инсон турмуш тарзининг кўрки, халқ фаровонлигининг  асосий шарти деб ҳисобларди. Конфуций фикрича, жамиятдаги барқарорликка, ҳар бир инсоннинг  ўз ижтимоий мавқеидан келиб чиққан ҳолда эришилади, яъни  «… агар подшо ҳақиқий подшо ўрнида, фуқаролар-фуқаро ўрнида, ота-ота, она-она ўрнида, бола-бола ўрнида бўлсагина давлат гуллаб-яшнайди». 


Конфуций таълимотида тарбияда табиат ҳамда жамиятнинг уйғунликдаги таъсири   ҳам муҳим ўринни эгаллайди. Инсон табиати шундай хомашёки, ундан оқилона тарбия бериш натижасида баркамол шахсни шакллантириш мумкин. Таълим ва тарбияда доимо изчиллик билан оддийдан мураккабга қараб бориш керак, деб ҳисоблайди аллома.


Инсоният тарихида ҳар томонлама ривожланган баркамол шахс ғоясини биринчи марта Конфуций таълимоти мазмунида кўриш мумкин. Унинг фикрича,  идеал тарбияланган шахсда қуйидаги фазилатлар: олийжаноблик, ҳақиқатга интилиш, ростгўйлик ҳамда юксак маънавий маданият хусусиятлари мужассам бўлиши шарт. 


Конфуцийнинг педагогик қарашлари унинг “Суҳбатлар ва мушоҳадалар” (Лунь Юй) асарида ўз аксини топган бўлиб, унда файласуфнинг ўқувчилар билан мулоқот жараёнидаги суҳбатлари ўрин олган.  Ушбу китобдаги таълим-тарбия тамойилларининг юксак мавқеи ҳамда ўқувчиларни мантиқий фикрлашга ундайдиган: “Билим олмоқ , лек  фикр юритмаслик – вақтни беҳуда сарфлашдир. Фикр юритиш, лек билим олмаслик  эса – танназулдир”,  “Агар ўзинг мукаммаллашмасанг, қандай қилиб бошқаларни мукаммаллашишга тарғиб қиласан.”, “Ўқиш ва доимий такрорлаш”,  “Ўқишдан безимагин”  каби ҳикматлар ҳозирги кунда ҳам ўз аҳамиятини йўқотгани йўқ.

Конфуций издошлари томонидан  4 аср давомида тузилган «Удумлар китоби»( эр авв.IV-I асрлар) да  “Таълим ҳақида”ги боб мавжуд бўлиб, унда таълим жараёнидаги дидактик ғоялар  ўз аксини топган. Бу бобда 9 йиллик таълим жараёни ҳақида сўз юритилиб, унинг мақсади ва вазифалари ёритилган. Ўқитиш 7-8 ёшдан бошланади. Беш йиллик таълимдан сўнг эгаллаган билимлар даражаси, етти йилдан кейин эса мантиқий фикрлаши, тафаккури, дўстларни танлай олиш қобилияти аниқланган. Ниҳоят 9-йил охирида  мактаб битирувчиси «Билим пойдеворига мустаҳкам оёқда туриши” шарт ҳисобланган.  

        Хитойда  Конфуций  таълимотидаги таълим-тарбия ҳақидаги ғояларни  алломалар Мэнцзы (Мэн Кэ) ( эр авв. 372-289 йиллар) ҳамда Сюнецзы (Сюн Куст) тарғиб қилиб, ўз қарашлари билан бойитдилар. Иккала аллома ҳам ўз мактабларига эга эди.  Мэнцзы инсоннинг олийжаноб табиати ҳақидаги тезисни илгари суриб, тарбия жараёнини юксак ахлоқли инсонларни шакллантириш  манбаси  сифатида эътироф этди. Сюнзцы, аксинча, инсон табиатида баттол  хусусиятлар борлигини эътироф этган ҳолда,  тарбия вазифасини ушбу хусусиятларни йўқотишга йўналтирилган ҳаракатда деб билди. 

Қадимги Хитой даври (эр авв. 2 аср-эрамизнинг 2 асри)  якунида конфуцийлик давлатнинг,  жумладан, таълим-тарбия жараёнининг расмий  мафкурасига айланди. Бу даврда ўқимишлилик   рағбатлантирилиб, кенг тус олди. Ўқимишли, билимдон  кишиларнинг нуфузи, обрў-эътибори ошиб, ўзига хос  оқил, доно инсон культи шаклланди. 

Мактаб иши  давлат сиёсатининг ажралмас бўлагига айланди. Ҳатто давлат бошқарув органларида  амалдорлик лавозимлари  учун давлат имтиҳонлари тизими ишлаб чиқилди. Ўз навбатида  мактаб таълимини олган кишилар, бундай имтиҳонлар орқали  мансаб пиллапояларига кўтарилиш учун  қулай имкониятларга эга бўлдилар. 

Умуман олганда, қадимги шарқ цивилизациялари  инсониятга бетакрор, бой тажрибани тақдим этган ҳолда, дунё таълим-тарбия жараёни тараққиётига беҳисоб ҳисса қўшганлиги  билан юксак эътиборга лойиқдир.

 Бу давр ва ҳудудларда ёзув,  илк ўқув муассасалари, таълим-тарбия усуллари ва воситалари пайдо бўлиб,  таълим-тарбия жараёнининг  мазмун моҳиятини англашга қаратилган дастлабки уринишлар амалга оширилди.  Қадимги  Икки дарё оралиғи, Миср, Ҳиндистон  ҳамда Хитойда асос солинган  таълим-тарбия анъаналари, кейинги давр педагогика фани ривожи, педагогик фикр тараққиётига пойдевор бўлиб хизмат қилганлиги шубҳасиздир. 
Назорат учун саволлар

1. Қадимги Хитойдаги  таълим-тарбия анъаналари негизида қандай ғоя ётади? 
2. Хитойдаги қадимий ёзув иероглифлар ҳақида нималарни биласиз.

3. Қадимги Хитойдаги мактаб таълими қандай  учликка асосланган?
4. Сян ва Сюй мактабларидаги таълим жараёнида қандай методлар қўлланилган.
5. Конфуций педагогик қарашларининг мазмуни нимада?

6-БОБ ҚАДИМГИ ГРЕЦИЯДА ТАЪЛИМ - ТАРБИЯ РИВОЖИ ВА ТАРАҚҚИЁТИ.

Таянч иборалар: маданият, эфора, пайданом, агонистика, кифарист, граматист, эфеб, гимнасия.
Эрамиздан олдинги 2-3 минг йилликда Греция, Крит ва Эгей денгизининг бошқа оролларида ўзининг ёзувига эга бўлган ўзига хос маданият вужудга келди.  Бу ёзув пиктографиядан миххат ва ундан бўғинли ёзувгача бўлган эволюцион босқични босиб ўтди. Чапдан ўнгга ва юқоридан пастга қараб ёзиш ҳамда бош ҳарфларни бўртириб,асосий сўзларни қизил ранг билан ифодалаш ушбу ёзув тарихидан бошланади. Бу ёзувни фақатгина коҳинлар, шоҳ оиласи вакиллари ва зодагонларгина эгаллаганлар холос. Ёзувни  мукаммал эгаллаган мирзаларни тайёрлаш марказлари черков ва қасрлар олдида ташкил этилган.  

Ушбу ҳудудларда таълим ва тарбия жараёнининг кейинги ривожланиш босқичи эр.ав.X-VIII асрларга тўғри келади. Гомер “Илиада” ва “Одиссея” асарларида ушбу давр учун хос бўлган таълим ва тарбия жараёнини ёрқин ифодалайди. Гомер қаҳрамонлари кекса донишманд устозлар назоратида тарбияланадилар. Тарбия натижасида улар жисмонан соғлом ва баркамол бўлиши, чиройли сўзлаши,  аждодлар ва худоларнинг ишларидан хабардор бўлиши, мусиқа чалиши ва тинглаши, ёзишни билиши лозим эди.

Гесиоднинг “Меҳнат ва кунлар” асарида ҳам ушбу даврдаги тарбия шакллари ҳақида қимматли фикрлар келтирилган. Бу поэмада инсоннинг энг асосий фазилати сифатида меҳнат қилиш фаолияти улуғланади.

Қадимги Грецияда тарбия жараёнининг кейинги ривожи ва педагогик фикрларнинг пайдо бўлиши  шаҳар-полисларнинг(эр.ав.VI-IV асрлар) вужудга келиши билан характерланади. Бу даврда тарбия жамиятда алоҳида мавқега эга бўлиб, давлат  аҳолининг бой қатлам аъзоларини ўқитишни ўз зиммасига олган эди. Ўқимишлилик муносиб полис фуқаросининг зарур ва ажралмас хусусияти ҳисобланарди. Бирор киши ҳақида салбий фикр билдиришмоқчи бўлишса “у ўқиш ва сузишни билмайди” деб айтишган.

Таълим олиш ҳуқуқи ва имкониятидан маҳрум бўлиш ёмон ҳодиса сифатида баҳоланган. Тарихчи Плутарх эътироф этишича, ғолиб Милетликлар мағлуб бўлган рақиблари фарзандларини ўқиш ва мусиқани ўрганишдан маҳрум қилиш орқали жазолаганлар. Шунингдек, ўз фарзандларининг таълим олишини  энг асосий ҳаётий  зарурат  ҳисоблаб, урушнинг оғир кунларида ҳам  мактабларнинг фаолият кўрсатишини таъминлаганлар. Файласуф Анаксагор (эр.ав. 500 - 428 й) ўлими олдидан, сени хотирангни қандай шарафлайлик деб сўрашганда ”менинг вафотим куни болалар мактабларда дарсдан озод қилинсин” деб жавоб берган экан.

Мактаблар унча катта бўлмай, ҳар бир ўқитувчига 20-50 та ўқувчи тўғри келган. Ўқитувчи баланд курсида ўтириб, ўқувчилар пастда йиғилувчан ўриндиқларда ўтириб дарс қилишган. Дарс кичкина танаффус орқали кун бўйи давом этган. Таътил берилмай, шаҳар ва оилавий байрамлар кунида дам олиш берилган. Мактаб айниқса бошланғич синфлар ўқитувчисининг маоши жуда ҳам оз бўлиб, унинг ижтимоий мавқеи ҳам паст бўлган. Шу сабабли Афинада “у ўлди ва ўқитувчига айланди” деган матал машҳур бўлган. Бошланғич таълимга 14 ёшгача  6-8 йил сарфланган. Бу даврда ўқиш, ёзиш ва қўшиқ айтиш кўникмалари шакллантирилган. Ўқиш товуш чиқариш орқали, матнни ёдлашга асосланган. Бир томони ўткир қилиб йўнилган махсус таёқчалар “стило” орқали ёзув амалга оширилган. Таёқчанинг тўмтоқ тарафи билан ёзувлар ўчирилган. Ҳисоблаш машқлари учун бирлик, ўнлик, юзлик катакларга бўлинган махсус ҳисоб доскаси “абак” дан фойдаланилган. Катакларга 1 дан 9 гача тошчалар солиб қўйилган бўлиб, улар орқали 4 хил арифметик амални бажариш ўргатилган.

Етти торли кифара мусиқа асбоби жўрлигида унисон(жўр бўлиб) бўлиб қўшиқ айтишга ўргатилган.

Элладанинг қадимги шаҳар-полислари ўртасида Афина ва Спарта давлатлари юқори тарақиёт ва ривожланиш даражасига эга бўлиб, нафақат турли сиёсий тизим, балки бир-бирига қарама-қарши таълим-тарбия бериш принципларига эга эдилар. Лакониянинг тенг ҳуқуқли фуқаролари спарталикларни тарбиялашдан асосий мақсад ҳарбий жамоа аъзосини вояга етказишдан иборат эди. Плутарх таъкидлашича янги туғилган фарзандлар оқсоқоллар(эфоралар) кўригидан ўтказилиб, нимжон, касалманд гўдаклар нобуд қилинган. Етти ёшгача болалар оилада бутун Элладада машҳур ақлли энагалар қўл остида тарбияланганлар. Сўнра полис болалар тарбияси ва таълимини ўз назорати остига олиб, таълим бериш узоқ давом этган ҳолда 7 ёшдан 15 ёшгача, 15 ёшдан 20 ёшгача, 20 ёшдан 30 ёшгача бўлган 3 даврни ўз ичига олган. 

Биринчи босқичда болалар тарбиячи-пайданом қўл остида тарбияланганлар.Улар биргаликда яшаб ўқиш ва ёзишни ўрганишган. Аммо, асосий эътибор  жисмоний тарбияга қаратилиб, тарбияланувчилар доимо оёқ яланг юришга мажбур қилиниб, ерда сомон устида ухлашган. 12 ёшдан бошлаб  болаларга нисбатан қатиққўллик яна ҳам оширилган. Йилнинг барча фаслларида ҳам болалар устида юпқа кийим кийиб юришга мажбур қилинган. Бундан асосий мақсад уларнинг иродасини тоблаб, жисмоний чиниқтиришдан иборат эди. 

14 ёшга тўлган болалар  маълум фуқаролик  ҳуқуқларига эга бўлган эйренлар-жамоаси сафига қабул қилинган. Улар жамоага қабул қилиш маросимида  турли хил жисмоний ва маънавий қийноқларга солинган. Синовдан ўтказилаётган овоз чиқариши, бақириши, йиғлаши мумкин бўлмаган. Тез орада эйренлар, пайданомларнинг ёрдамчисига айланиб,  ўзидан кичик тарбяланувчиларга етакчилик қилишган.

Тарбиянинг иккинчи босқичида мусиқа ва қўшиқ куйлаш ўргатилиб, жисмоний машқлар ҳажми янада оширилган.  Болаларнинг иродасини тоблаш давом эттирилиб, тарбияланувчилар ҳатто ўзлари овқат топиб ейишлари лозим эди. Ўғрилик қилиб қўлга тушганлар, қўлга тушгани учун эмас, балки бу ишни удаллай олмагани учун саваланган.

20 ёшга тўлган эйренлар тўлиқ ҳарбий кийим ва жиҳозларга эга бўлганлар. Кейинги 10 йил давомида жамоанинг тўлиқ аъзосига айланганлар. Шу давр мобайнида ҳарбий ва жисмоний тайёргарлик давом эттирилган. Тарбияланувчанларга анча эркинликлар берила бошланган. Фақат турли маст қилувчи ичимликларни ичиш ман қилинган. Ҳуқуқшунос Ликург спарталикларни ичишдан асраш мақсадида  “ҳушёрлик дарслари”ни ўтказар эди. Унинг фармонига кўра қулларни маст ҳолга келгунча ичириб, сўнгра уларнинг аҳволини тарбияланувчиларга кўрсатар эдилар.

Спартада қизлар тарбияси ўғиллар тарбиясидан деярли фарқ қилмасди. Уларга диск, найза, қилич, чопқи билан турли хил жисмоний машқларни бажариш ўргатилар эди. 

Охир-оқибатда сўзсиз бўйсуниш, жимоний ва ҳарбий тайёргарлик асосига қурилган, жаҳон тарихида биринчилардан ҳисобланган  давлат ҳимоясидаги  Спарта тарбия тизими  ўзини оқламади. Кишилик тараққиёти ва тамаддуни  жараёнида  Спарта тарбияси ва маданияти деярли из қолдирмади.  Бежизга, Спарта жаҳонга биронта ҳам ёрқин мутафаккир, файласуф, рассом ёки мусиқачини тақдим этгани йўқ. Аммо, бу  Спарта педагогик тажрибаси умуман эсдан чиқарилди ёки ундаги илғор тажрибалардан фойдаланилмади дегани эмас. Спартадаги жисмоний тарбия анъаналари  ва ўсиб келаётган авлодни жисмоний чиниқтириш ва тоблаш методлари кейинги давр таълим тизимлари учун  учун тақлид қилиш воситаси бўлиб хизмат қилди.

Афинадаги таълим-тарбия тизими Спартадан фарқли ўлароқ, умуман бошқа мантиқий асосда ташкил этилганди. Афинадаги тарбия идеали–барча яхши фазилатларни ўзида мужассамлаштирган киши қиёфасида ифодаланди. Бундай киши ҳар томонлама интеллектуал ривожланган ва жисмоний камол топган бўлиши лозим эди. Аммо бундай идеалга фақатгина эркин, тенг ҳуқуқли жамият фуқаросигина эришишга ҳақли эди.

Таълим ва тарбия жараёнининг ўзига хослиги  шунда эдики, бу жараён мусобақа(агонистика) тамойили асосига қурилди. Болалар, ёшлар, ўсмир ва ўспиринлар доимий равишда рақс, мусиқа, чиройли сўзлаш, ўз фикрини ҳимоя қилиш ва тўғри деб ҳисоблаш борасида баҳслашиб ўзларининг энг яхши хислатларини мукаммалаштириб борар эдилар. 

Афиналикларнинг барчаси дастлаб оилада тарбияланган. Эркин, зодагон афиналикларнинг болалари 7 ёшгача оилада тарбияланиб уларнинг тарбияси билан махсус қуллар-педагоглар шуғулланган. 7 ёшдан сўнг улар турли хил хусусий ва давлат таълим муассаларида ўқишни давом эттирганлар. Бошланғич таълим хусусий: кифарист ва грамматист мактабларида берилган. 
Кифарист мактабларида 7-16  ёшли болалар ўқитилиб, таълим-тарбия жараёнининг асосини  адабиёт ва мусиқий билимларни пухта эгаллаш ташкил этган. Бу таълим муассасаларида асосий ўқув адабиёти  Гомернинг Илиада” ва “Одиссея” асарлари  ҳисобланган. Бу асарлар нафақат савод чиқариш ва мусиқани ўргатишга хизмат қилиб, балки инсонлараро мунособатларни йўлга қўйиш, жамият ижтимоий ҳаётига фаол қатнашишга тайёр бўлишга ўргатганлиги билан диққатга сазовордир.

Грамматист мактабида12-17 ёшли болалар ўқитилиб, талимнинг асосини ўқиш, ёзиш ва ҳисоблашни ўргатиш ташкил этарди.

 Ўғил болалар 13—14 ёшга етганларидан кейин палестра деб аталган таълим муассасасига ўтар эдилар. Бу муассасада улар  жисмоний машқлар билан шуғулланар эдилар. Масалан, сакраш, югуриш, кураш тушиш, диск ва найза ирғитиш, сувда сузиш кабилар ўргатиларди. Афиналик оғир қуроллар билан қуролланган пиёда аскар жанг мобайнида қисқа масофаларга югуриши, турли ҳарбий қуролларни ишлата олиши ва ҳимоя усулларини  эгаллаган бўлиши керак эди. Шу сабабли палестрада эгалланган билимлар ҳарбий жангчи учун сув ва ҳаводек зарур бўлар эди. Кифарист ва граматист мактабларини тугатган ўсмирлар таълимни кейинги босқич гимнасияларда давом эттиришлари  мумкин эди. Эр.ав.V-IV асрларда Афинада бундай гимнасиялар 3 та эди ва улар : Академия, Ликей ва Киносарг деб номланган. Бу таълим муассаларида ўқиш 16-18 ёшларни ўз ичига олган. Бу мактабларда таълим-тарбиянинг асоси тана, гавдани мукамаллаштириш, мушакларни чиниқтиришга қаратилган бўлиб, шунингдек  таниқли сиёсатчи ва файласуфларнинг маърузаларини ҳам тинглаш мумкин эди. 

Афинадаги таълим –тарбия  тизимининг юқори босқичи мазмунини 18-20 ёшли ўсмирларни ўқитиш ва тарбиялашни ташкил этиб, эфеблар деб аталувчи давлат таълим муассасаларида амалга оширилган. Уларнинг алоҳида махсус кийимлари: қора плаш ва ясси шляпалари бўлиб, бошқалардан ажралиб туришган.Бу мактабларда давлат томонидан ҳақ тўланадиган ўқитувчилар, ҳарбийлар ва файласуфлар дарс беришган.  Тарбияланувчилар кейинчалик турли давлат ва жамоат ташкилотларида  раҳбарлик лавозимларида хизмат қилишган. 

Қизлар оилада тарбияланиб, ёзиш ва ўқишни ўрганганлар холос. Уларнинг асосий вазифаси ва машғулотини  уй бекалиги ҳамда  бола тарбияси ташкил этган.

Афинада Пифагор (эр.ав.VI аср), Гераклит (эр.ав. 520-460 й), Демокрит (эр.ав. 460-370 й), Суқрот(эр.ав.470-399 й), Ксенофонт (эр.ав. 430-355 й), Антисфен ( эр.ав. 450-360 й), Афлотун (эр.ав. 427-347 й), Арасту (эр.ав.384-322), Зенон (эр.ав. 335-262 й), Эпикур (эр.ав.341-272 й) каби юзлаб ақл ва тафаккур соҳиблари етишиб чиқиб, педагогик фикр тарараққиётида ўчмас из қолдиришди.

Назорат учун саволлар
1. Қадимги Грециядаги таълим-тарбия жараёнининг асосий хусусиятларини айтинг.

2. Спарта ва Афина таълим-тарбия тизимининг ўхшашликлари ва фарқи нимада?

3. Спарта ва Афинада қандай мактаблар  мавжуд эди ?

4. Гомернинг “Илиада” ва “Одиссея” асарларида таълим-тарбияга оид қандай фикрлар мавжуд?

5. Кифарист мактабларидаги асосий тарбия усуллари нималардан иборат.

6. Граматист мактабларидаги таълим методларини айтинг?

7. Афинадаги таълим–тарбия  тизимининг юқори босқичи мазмунини ифодаланг.

8. Палестраларда қандай тарбия берилган?

7-БОБ ҚАДИМГИ РИМДА ТАРБИЯ ВА МАКТАБ
Таянч иборлар: оила, тарбия, ахлоқ, фуқаролик, тривиум, квадриум,граматика, риторика, нотиқлик.
Қадимги Римда ёш авлодни вояга етказиш ва жамиятнинг тўлақонли аъзоси сифатида тарбиялаш  асосан оилада амалга оширилган. Оиланинг таълимий –тарбиявий роли ҳақида римлик роҳиб  Сидоний (эр.ав. V аср) “барча фан оиладан” деб ёзган эди.

Дастлабки таълим муассасаларини ташкил этиш эр.ав. 450 йилдан бошланган. Ўқув машғулотлари римликларнинг оммавий  йиғилиш жойлари-форумларда ташкил этилган. Рим таълим-тарбия тизимининг асосий мақсади кучли, иродали ҳамда тартибли фуқароларни тарбиялашдан иборат эди. Бу мақсад йўлида  кўп ҳолларда ўқув дастурларидан мусиқа ва қўшиқ куйлашни олиб ташлашган. Чунки мусиқа ва қўшиқ амалий фаолиятдан кўра кўпроқ “орзу қилиш”, “хаёл суриш”  ҳис-туйғуларини кучайтиради деб ҳисоблашган.

Эрамизнинг I асрига келиб Римда ўзига хос  мазмуни, шакли ва методларига эга бўлган таълим тизими шакллана бошлади. Таълим муассасаларида 9 та асосий предмет: грамматика, риторика, диалектика, арифметика, геометрия, астрономия, мусиқа, тиббиёт ва архитектура ўқитилган. V  асрга келиб  тиббиёт ва архитектура таълим дастурларидан олиб ташланди. Шундай қилиб, “етти эркин санъат” деб номланувчи дастур асосида тривиум (грамматика, риторика, диалектика) ва квадриум( арифметика, геометрия, астрономия, мусиқа)дан иборат бўлган таълим-тарбия жараёни ташкил этилди.

Эркин фуқароларни ўқитишнинг бошланғич бўғини сифатида тривиал мактабларини келтириш мумкин. Бу мактабларда ўқиш 2 йил давом этиб, ўқувчилар лотин тили, адабиёт ва ҳисоб илмини ўрганишган.Ўқитувчи ҳар бир ўқувчи билан алоҳида шуғулланганлиги диққатга сазовордир. 

Римлик ёш авлодни вояга етказиш жараёни таълим тизимининг кейинги босқичи ҳисобланган грамматика мактабларида давом эттирилиб, бу ерда 12-16 ёшли болаларга таълим-тарбия берилган. Бу мактабларда лотин тили билан биргаликда грек тили, Рим ҳуқуқи асослари ҳамда риторика каби ўқув предметлари ўқитилган. Зодагон оила фарзандлари учун қўшимча равишда жисмоний тарбия машғулотлари ҳам ўтказилган. Ёшларнинг ҳарбий тайёргарлиги махсус  ҳарбий бўлинмалар-легионларда амалга оширилган.

IV асрда Афина мактаблари шаклидаги риторика мактаблари ташкил этила бошланди. Бу мактабларда грек ва рим адабиёти, математика, астрономия, ҳуқуқ ва фалсафа ўқитилган. Мактаблар ижтимоий буюртмани бажарган ҳолда, Рим давлати учун ҳуқуқшуносларни тайёрлаб берар эди.
Қадимги Римда педагогик ғояларнинг вужудга келиши ва тараққиётида бир қатор файласуф ва мутафаккирлар фаолиятининг аҳамияти беқиёсдир.

Катон (эр.ав.234-139 й) биринчилардан бўлиб Римда маърифатпарварчилик ғояларини илгари сура бошлади. У  грек тарбия тизимини Рим тарбия тизимига уйғунлаштиришга ҳаракат қилди. Унинг фикрича бола шахси асосан оилада шаклланиб бўлади. Шунинг учун асосий эътиборни оила тарбиясига қаратмоғ лозим.  У оилада фарзандига ўзи ёзиш, ўқиш ва гимнастикани ўргатди. Болалар билан турли хил ўйинларни ўйнар ва улар ҳузурида умуман ахлоқсиз гапларни гапирмас эди. 
Қадимги Рим ва Греция тарбия анъаналари донишманд ва сиёсатчи Цицерон(эр.ав 106-43 й) қарашларида ўз аксини топди.  “Аҳолининг кўпчилик қисми кераклича таълим олишга ҳақли эмас. Уларни қоринни тўйдириш ва кўнгил очар томошаларни кўриш қизиқтиради холос”  деган эди Цицерон. Очкўзлик, кибр, фаросотсизлик инсонни ҳалокатга олиб келади. Лекин, тафаккур, ақл ва оқкўнгиллик уни ҳалокатдан сақлаб, камолотга етказади. Бу хусусиятлар эса оилада шаклланади деб фикр юритади аллома.

Римда фалсафа ва педагогик ғояларнинг ривожи  эрамизнинг I-II асрларида ўз чўққисига етди.  Ушбу давр вакили Сенека( эр. 4-65 й)  “қалбни эмас, ақлни” тарбиялайдиган мактаб тизимини қоралади. Унинг фикрича таълим мустақил фикрлайдиган шахсни шакллантиришга хизмат қилмоғи лозим. “Ўқувчининг ўз гапирсин, унинг хотираси эмас” деган сўзлар унга тегишли. Сенека “Ахлоқий мавзуларда хатлар” ва “Луцилейга ахлоқий хатлар”  асарларида ўзининг маънавий-ахлоқий қарашларини ифодалади. “Эзгулик ва разолатни фарқлай олиш қалбни мукаммал қилади” –деб ёзади  Сенека. Унинг фикрича тарбиячи панд-насиҳат асосидаги суҳбатлар ва мисоллар келтириши билан бола қалбига йўл топа олади ва уни тарбиялайди. 
Шу даврнинг ёрқин намоёндаларидан бири Плутарх (эр. 45-127)  Катон ва Цицероннинг издоши сифатида оила тарбиясининг етакчилик ролини таъкидлайди. “Бола –муқаддас, уни уриш, сўкиш муқаддас нарсага тош отган каби” деб фикр юритади мутафаккир.

Рим фалсафаси ва педагогик фикрларининг атоқли намоёндаларидан бири Квинталиан (эр. 42-118 й)дир. Ҳуқуқшунос ва нотиқ Квинталианнинг асосий асари  12 китобдан иборат “Нотиқлик таълими” деб номланиб, унинг “Оилада бола тарбияси” ва “Нотиқликка ўргатиш” қисмлари тўлиқ таълим-тарбия жараёнига бағишланганлиги билан диққатга сазовордир. Инсон табиатидаги меҳрибонлик билан тарбия уйғунлаштирилганида юқори натижаларга эришиш мумкин –деб ҳисоблайди Квинталиан.  У оила тарбиясини рад этмаган ҳолда, маълум тизим асосида қурилган мактаб таълимининг бола шахси шаклланиши ва ривожланишида муҳим аҳамият касб этишини таъкидлайди. 

Назорат учун саволлар:
1. Рим таълим-тарбия тизимининг асосий мақсади нимадан иборат эди?

2. Рим таълим муассасаларида қанақа фанлар ўқитилган ?

3. “Етти эркин санъат” деб номланувчи дастурнинг мазмуни нимадан иборат?

4. Граматика мактабларида қандай фанлар ўқитилган?

5. Риторика мактабларидаги таълим жараёнинг мақсади нимада?

6. Римда педагогик фикрларнинг вужудга келиши ва тараққиётига ҳисса қўшган қайси олимларни биласиз? 
8-БОБ ИСЛОМГАЧА ДАВРДА  МАРКАЗИЙ ОСИЁДА ТАЪЛИМ-ТАРБИЯ ТАРАҚҚИЁТИ
Таянч иборалар: давр, маданият, санъат,  тарих, ёдгорлик, мерос, қадрият, манба, ёзув, тараққиёт.
Юқоридаги бобларда биз қадимги Шарқда  давлатчилик анъаналарининг  вужудга келиши, ижтимоий-иқтисодий муносабатлар тизимининг ривожланиши, оила институтининг пайдо бўлиши ва шаклланиши, таълим-тарбияга оид дастлабки қарашлар ва ғоялар мажмуасининг тараққиёти, дастлабки мактаблар, шунингдек турли халқларнинг маданияти, санъати ривожи ҳақида атрофлича фикр юритдик.   

Узоқ Шарқдан, Европагача ястанган улкан ҳудудларда ташкил этилган турли мулкчилик кўринишидаги ижтимоий тузилмалар ва давлатчилик шаклларининг илк илм-фан, маданият ўчоғи ҳисобланиб, кейинги цивилизациялар тараққиёти учун пойдевор бўлганлигини исботлашга ҳожат йўқ.  

Ушбу улкан ҳудуднинг қоқ марказида жойлашган табиий-иқлимий жиҳатдан ғоятда қулай, мўътадил об-ҳаво, улкан заҳираларга бой жаннатмакон  манзилларни қамраб олган  Марказий Осиё  ҳамда икки дарё оралиғида ҳам  буюк давлатчилик анъаналари, маданият, санъат,  илму-фан, қўйингки,  инсон ақлу-заковатининг маҳсули сифатида кўпгина соҳаларнинг ривож топганлиги, Қадимги Шарқ цивилизацияси  тизимида ўзаро уйғунликда  алоҳида ўрнига эга тараққиёт бўлганлиги ҳам  ўз исботини топмоқда.    

Кўпгина тадқиқотчилар ва олимлар биринчи  давр маданий юксалиш жараёни ҳақида сўз юритганда, археологик қазишмалар ҳамда турли хил манбаларга таянган ҳолда, қадимги Шумер ва Бобил маданиятлари, Миср ҳамда Хитойдаги илк тараққиёт босқичларини асос қилиб олишади. 

Аммо тадқиқотларда айнан  шу даврларда икки дарё оралиғи (Аму ва Сир) ҳамда шимолий-шарқий Хуросон ҳудудларида юз берган  юксалиш жараёни четлаб ўтилиб, ушбу тараққиёт босқичи ҳақида деярли маълумотлар учрамаслиги ажабланарлидир. Келтирилган баъзи  мисоллар ҳам қадимги юнон ва рим олимларининг асарлари мазмунидаги ушбу ҳудудларда яшаган қабилалар, уларнинг турмуш тарзи ва ҳаёти ҳақида ҳикоя қиладиган узуқ-юлуқ фикр ва қарашлар, парчаларга таянади, холос.

 
Э.Бикерманнинг Лондонда босилган  ва дунёнинг кўп тилларига таржима қилинган “Қадимги дунё хронологияси” китобида (М “Наука” 1975) барча маданий халқларнинг  энг қадимги  давлатчилик тузилмалари ҳамда давлат раҳбарларининг шажараси бор. Аммо, афсуски, бизнинг халқларимиз ҳаётининг неча минг йиллик қадимги тарихи тўғрисида бу китобда бирор жумла учрамайди.  

Дарҳақиқат, ушбу ҳудудларда яшаган, асрлар давомида у ёки бу халқларнинг таъсир доираси, улкан империяларнинг таркибида юксак ақл-заковат, салоҳиятини сақлаб келган аҳоли, қабила, миллат, элат вакилларининг юксак маданияти, санъати, маърифати, тараққиёт натижалари маҳсулини  йўқотишга ҳаракат қилиш ва босқинчилар томонидан ўз маданиятини мажбуран  синдиришга бўлган интилиш натижасида  халқимизнинг нодир, бебаҳо ёдгорликлари таназзулга учраб, улар ҳақидаги маълумотлар деярли сақланмаганлиги табиийдир.  

Дастлаб эроний қабилаларни бирлаштирган Аҳмонийлар, Аршакийлар сулоласи, сўнгра Александр Македонский бошчилигида юнон қўшинлари томонидан икки дарё оралиғи ҳудудларининг босиб олиниши, халқ томонидан тўпланган маданият хазиналари инжуларининг талон-тарож қилиниши ҳамда йўқотилишига олиб келган бўлса, кейинчалик, араблар босқини натижасида асрлар давомида жамланган улкан маданий-маърифий, диний ёдгорликлар, санъат асарларининг узул-кесил янги ислом маданияти аҳкомлари билан алмаштирилишига сабаб бўлди.

Гарвард университетининг профессори, Шероз университети қошидаги  Осиё институтининг директори Ричард Фрайнинг бир қатор тилларга таржима қилинган “Эрон мероси” китобида
 араблар истилосигача бўлган даврдаги  халқларимиз тарихига оид кўпгина қимматли маълумотлар бор. 

Афсуски, узоқ ўтмишда бу ерда яшаган халқлар ҳаётига доир биронта ҳам мукаммал асар бизгача етиб келмаган. Айрим сайёҳларнинг ҳикоялари, грек тарихчиларининг тўлиқ бўлмаган маълумотларигагина асосланиб халқимизнинг исломга қадар кўп асрлик ҳаётини тўлиқ тасви                                                                                                                                                                                                                                                                                                                                                                                                                                                             рлаш мумкин эмас, албатта. Бинобарин бутун Ўрта Осиё тарихи, шу жумладан Хоразм тарихи ҳам 7-8 асрлардаги араб истилоси давридан бошланар эди. Бунга асосий сабаб ислом динини тарқатувчиларнинг ўша даврда ўзга диндаги халқларни ўзига бўйсундириш йўлида олиб борган сиёсатидир.  Хоразмнинг араб халифалигининг истилосидан илгариги тарихига  оид илмий ва бошқа асарлар, уларни яратган маҳаллий олимлар араб истилочилари томонидан ваҳшийларча йўқ қилинган. Абу Райҳон Беруний “Қадимги халқлардан қолган ёдгорликлар” асарида шундай ёзади: “Қутайба турли йўллар билан хоразмликларнинг ёзув ва ривоятларини сақлаган кишиларни  ва шу қаторда барча олимларни тарқатди ва уларга барҳам берди.  Натижада ислом келгунга қадар бўлган уларнинг тарихи қоронғуликка айланиб, бу тўғрида ҳақиқий билим қолмади”. 

 Шу сабабли  охирги вақтларгача Ўрта Осиёда исломгача бўлган даврда қандай ижтимоий тузум бўлганлиги тўғрисида ниҳоятда мужмал, чалкаш ва қарама-қарши ҳар хил фикрлар ҳукм суриб келган.
 

Буни қарангки, XIII аср давомида ислом маданияти таъсири остида шаклланган халқнинг онги, шуурига сингиб кетган, ижтимоий-маънавий эҳтиёжлари, мақсади ва келажакка интилиши  моҳиятини ифодалайдиган диний, дунёвий, илмий, маданий-маърифий осору-атиқалар  қандайдир 70 йил давомида “халқ ҳокимияти” ғоясини  тарғиб қилувчи, халқларнинг хоҳиш иродаси, истаклари ва мақсадларини чегараловчи, қатағон, қўрқув-ҳадикка асосланган  тузум, қизил империя томонидан яксон қилинишига олиб келди.        

 Аммо халқнинг ўтмиш қадриятларига бўлган содиқлиги, аҳоли турли қатламлари  вакилларининг  ватанга, урф-одатларга чексиз меҳр-муҳабатти натижасида бетакрор санъат, адабиёт, халқ оғзаки ижоди намуналарининг оғиздан-оғизга, авлоддан-авлодга етказилиб, халқимизнинг буюк меросийлик анъанаси негизи сифатида бизнинг кунларгача етиб келганлиги диққатга сазовордир.  

 Назаримизда, мустақилликдан кейинги даврда мамлакатимиз ва жаҳондаги нуфузли илм аҳли, олимлар томонидан олиб борилган  фундаментал тадқиқотлар, илмий изланишлар натижасида ўз исботини топган, энг қадимги даврлардан бошлаб халқимизнинг кўпгина жабҳаларда эришган ютуқларини ўзида мужассамлаштирган  “Қадимги марказий Осиё цивилизацияси”   ҳақида баралла гапириш вақти келди.  

“Қадимги Шарқ цивилизация”сининг ажралмас, узвий қисми сифатида “Қадимги Марказий Осиё цивилизацияси” ҳам жаҳон тарихи саҳнасида ўчмас из қолдирганлиги шубҳасиздир.

Ғарбдан Каспий денгизи, жанубдан Копет-доғ ҳамда Ҳиндикуш тоғ тизмаси, шарқдан улкан Помир ва Тянь-шан тоғ тизмалари ҳамда шимолдан Жанубий Сибир даштларига уланиб кетувчи ҳудудлар Ўрта Осиё ёки  Марказий Осиё  деб аталади. Бу улкан ҳудудда яшаган халқларнинг тақдири шунчалик бирлашиб кетганки,  бу бизга Марказий Осиёни бир бутунлигича, яхлит макон сифатида қабул қилишни тақозо этади. 

Шунга қарамасдан, бу ҳудудда яшаган барча халқларнинг ўз  тарихи,  ўзига хос маданияти, яшаш ва фаолият кўрсатиш ҳамда турмуш тарзига эга бўлганлигини қайд этиш лозим. Инсон Марказий Осиёда палеолит давридадаёқ  яшаганлигини  фан аллақачон  исботлаган. Аммо Марказий Осиёнинг синфий жамиятгача бўлган давр тарихини ўрганиш, тадқиқ ва таҳлил қилиш борасидаги дастлабки қадамлар энди қўйила бошланди.

 Ҳозирги мамлакатимиз жанубидаги Зараутсой ғоридан (Ҳисор тоғ тизмаси) топилган қоятошлардаги тасвирларнинг энг қадимийлари неолит ва нисбатан кейингилари бронза даврига тегишли эканлиги аниқланган. Ғор деворларида  турли ранглардаги охра (оҳактош) ёрдамида ҳайвонлар ҳамда найзалар билан қуролланган овчиларнинг  тасвирлари туширилганлиги ўша даврлардаёқ аждодларимиз овчилик билан шуғулланиб, мукаммал меҳнат ва ов қуролларни ясаш ва улардан фойдаланишни билганлигини исботлайди.

Зараутсой  қоятошларидаги тасвирлар.

Энг қадимги даврлардан бошлаб аждодларимиз буюк давлатчилик, шаҳарлар барпо этиб, ўтроқ деҳқончилик, чорвачилик ва овчилик билан шуғулланганликлари Марказий Осиё ҳудудида олиб борилган археологик қазишмалар жараёнида аниқланган. Бу ўз вақтида  уларнинг юксак маданият соҳиблари эканлигидан далолат беради.

Қадимги даврларда аждодларимиз сак (скиф), массагет, хоразмий, исседон ва дай, фарф ва маргуш, суғд ва парикан каби Ўрта Осиёда  яшаган ўтроқ ва кўчманчи халқларнинг юксалиши, тараққиёти даражасини асослаш, исботлаш учун  археологик, этнологик, эсхатологик, тарихий манбаларга   таянишимиз лозим.

Бу манбаларни  шартли равишда қуйидагича таснифлашимиз мумкин:

1. Қадимги ёзувлар,  тошлардаги битиклар.

2. Қадимги шаҳар ҳамда  қалъалар харобаларидан топилган ашёлар.

3. Қадимий сув йўллари ва иншоотлар.

4. Ёзма манбалар.

Қадимги ёзувлар 

Марказий Осиё ҳудудларида яшаган аждодларимизнинг қадимдан мустақил, ўзига хос  юқори маданиятга эга бўлганлигини  кўрсатувчи далил улар томонидан  кашф этилган ёзув дурдоналаридир.

      Академик А.Асқаров турли даврларда археологик изланишлар пайтида топилган хоразмий, боҳтарий, суғдий, қадимги туркий ва “номаълум ёзув” деб аталмиш  ноёб ёзма ёдгорликлар мавжудлиги тўғрисида ёзади.

Фарғонадан топилган қўҳна турк битик ёзувлари

 Улар Парфия давлатининг пойтахти  Эски Нисадан топилган  подшо архиви, Тупроқ қалъадан топилган қадимги Хоразм подшоларининг архиви, Муғ қалъа қасридан топилган сўғд ҳужжатлари, Бақтрия ҳудудларидан топилган диний, аҳлоқий-фалсафий мазмундаги ибодатхона ҳужжатларидир. Улардан ташқари қадимги самарқандликларга  тегишли  Дўнхуандан топилган оилавий хатлар, Афросиёбдан топилган савдо қарз тилхати ва элчилик номалари, тангаларга ёзилган ёзувлар, “номаълум ёзув” сифатида бизгача етиб келган қадимги туркий ёзувлардир. Улар тошга, сополга, чармга, ёғочга, металга, қоғозга ва бошқа буюмларга битилган матнлар, шахсий мактублар, хўжалик,  ҳуқуқий ва дипломатик ҳужжатлар, диний, ахлоқий-фалсафий матнларнинг парчалари ҳамда кўплаб нумизматика материаллари, яъни  танга ёзувлари бўлиб, улар қисқа ва жуда кам бўлишидан қатьий назар, Ўрта Осиё халқлари, жумладан, ўзбек халқи тарихи ва маданиятини ўрганиш учун қимматли маълумотлар беради.

Сўғд ёзувида битик битаётган  коҳинлар

Сўғд ёзуви алифбоси

Марказий Осиё ҳудудларида яшаган халқларда ижтимоий муносабатлар ривожланиб борган сари меҳнат қуроллари, ҳунармандчилик маҳсулотларини яратиш жараёни ҳам такомиллашиб борган. 

Ғарбий Қозоғистон, Сирдарёнинг пастки оқими, Орол бўйларининг шимолий-шарқий қисми, Амударёнинг ўрта ва пастки оқими, Узбой ва Сариқамиш бўйлари, Марказий ва Шимолий Қизилқум ва Қорақум бўйида яшаган аждодларимизнинг дастлабки  иш қуроллари чақмоқтош, кварцит каби тошларнинг ҳар хил турларидан ясалган. Улар тош ва суяк қуролларини оддий парчалаш ёки синдириб олиш билан бирга, унга анча аниқ шакллар берувчи икки томонлама учириш усули, пармалаш  ва силлиқлаш техникасини ҳам билганлар. Бунга мазкур маконларда топилган икки томонлама ишланган япроқсимон ўқ-ёй учлари, бир томонлама ўткир пичоқсимон қуроллар, ҳар хил шаклдаги қирғич ва кескир асбоблар далил бўла олади. Эрамиздан олдинги 4-3 минг йилликларга келиб, шу ҳудудларда яшаган халқлар мис эритиш технологиясини ўзлаштирганликлари ҳақида ҳам археологик қазишмалар натижаларидан билиш мумкин. Бешбулоқ маконида топилган  мис шлаклари, Иргиз  маконида топилган тўрт қиррали мис бигиз бунга далил бўла олади. Аммо мис унча қаттиқ ва мустаҳкам бўлмаганлиги сабабли ишлаб чиқариш кучларининг тараққий этишида катта роль ўйнамаган.  Шундай бўлса-да, хўжаликда миснинг қўлланиши метални ўзлаштириш ва унга зарур ишлов бериш йўлларини очиб берганлиги шубҳасиздир. Бронза ихтиро қилиниши бутун ўрта осиёликларнинг узоқ ўтмиши тарзида  муҳим бир босқич бўлиб, ибтидоий жамоа хўжалиги, ижтимоий ва маданий ҳаётнинг барча соҳаларини олға силжитишда катта аҳамият касб этди. Бронза даврига келиб деҳқончилик аста-секин хўжаликнинг мустақил ва муҳим тармоғига айлана бошлайди
.   

Амударё ва Сирдарё ҳавзалари ёқаларидан  қазиб олинган  ва ташландиқ ҳолатдаги жуда кўп қадимий металл конлари топилган. 

Туркий тил негизидаги: темир, олтин, кумуш, қалай, пўлат, чўян, қўрғошин, жез каби металлар номлари фақатгина туркий тилга хос бўлиб,  бу аждодларимизнинг энг қадим замонларданоқ  металл ишлаб чиқариш ва ишлов бериш анъаналарига эга бўлганликларидан далолатдир.
 

Ҳеродот машҳур “Тарих” китобида қадим замонларданоқ аждодларимиз турли хил металларни қазиб олиш, уларга  ишлов бериш, қайта ишлаш сирларидан бохабар бўлганликлари ҳақида қуйидагиларни ёзади: “Кийим- кечаги, турмуш тарзи жиҳатидан массагетлар скифларга ўхшайди. Отлиқ бўлиб-да, пиёда ҳолида-да урушаверадилар, жангнинг икала услубини-да биладилар; камон отишу, найзабозликни яхши уддалайдилар, одатда ойбалталари-да бўлади. Қуролу, анжомлари тилла билан мисдан  ясалган: яъни найза, камон ўқи, ойболталарнинг кескирлари  мисдан ясалади; бош кийим, камар, белбоғ, енгбоғ ва ҳ.к.злар олтин билан безатилади. Отларнинг кўкрак совутлари мисдан, жилов, сувлиқ, анжомдаги тўқаларини эса олтиндан ишлашади. Мамлакатларида темир, кумуш йўқлиги учун улар бу металларни умуман ишлатишмайди. Лекин мис ва олтин бу ўлкада жуда сероб”
.

Кўриниб турибдики, ўша даврлардаёқ сак-массагет қабила ва  эллатлари металдан ҳар хил меҳнат қуроллари ва яроғ-аслаҳалар: ханжар, болта, найза, ўқ-ёй, хилма-хил бадиий безаклар, катта ғилдиракли уч-тўрт от қўшиладиган оғир аравалар ва ҳарбий юришларда ишлатиладиган енгил аравалар ясаганлар. Шунингдек, деҳқончилик ва чорвачиликни ривожлантириш орқали турмуш маданияти ривожланиб борган скиф-сармат, сак-массагет қабилалари  аста-секин ўтроқ ҳаёт тарзига мослашиб ўзига хос юксак маданият яратганлар. 

Эрамиздан аввалги II минг йиллик ўрталарида қўҳна Хоразм, Марғиёна, Сўғдиёна ва Бақтрияда суғориладиган деҳқончилик билан шуғулланувчи сак массагет қабилалари халқлари  бутун Яқин ва Ўрта Шарқни, қисман Европани ларзага келтириб турган.  

Қадимги вақтларда Турон давлатининг таъсир доираси Эрон ва Юнон давлатларигача етиб борганлиги ҳақида баъзи маълумотлар сақланиб қолган. Юнонларнинг трояликларга қарши 10 йиллик урушида аёл жангчилар-амазонкаларнинг Трояга ёрдамга келиши “Илиада” достонида акс этган. Троя харобалари Кичик Осиёдаги ҳудудлардан топилганлиги бежиз эмас. Туркий халқларнинг жуда қадимги тарихи, афсуски, ҳозиргача етарли ўрганилмаган. Лекин қадимий Хоразм ёки Турон давлати юнонлар дунёси билан жуда яқин алоқаларда бўлганлиги эҳтимолдан холи эмас. Эсхилнинг “Агомемнон” трагедиясида:

“Тақдир қушлари

Икки пойтахт тождорларини,

 Ҳилола Элладанинг пурқудрат доҳийларини,

Қилич, найзалар билан  Тевкрларга азоб бериш учун юборди” –

деган сатрлардаги “тевкрлар” сўзи турклар сўзининг ўзгарган шакли бўлиши ҳам мумкин. 

Эрамиздан аввалги VII-VI асрлар ҳақиқатдан ҳам Ўрта Осиё ҳудудида қудратли давлатлар пайдо бўлиши билан характерланади. Бу даврга келиб  мустаҳкам ижтимоий ҳамда ҳарбий тизимга эга бўлган давлатларда ҳунармандчилик, деҳқончилик ҳамда чорвачиликнинг ривожланиши билан бир қаторда, ушбу соҳаларнинг ривожланиши учун асос бўладиган илм-фан куртаклари ҳам  ниш ота бошлади. Ҳар бир муаяйн соҳада рўй бераётган ўзгаришлар, жадал ўсиб бораётган моддий ва маънавий эҳтиёжларни қондириш  учун  фақатгина маҳсулот етиштириб,  уни истеъмол қилибгина қолмай,  янги-янги ишлаб чиқариш асбоб-ускуналарини кашф этган ҳолда, замонавий маҳсулотлар ишлаб чиқаришга эҳтиёж туғилди.  Бу мақсадларга эришиш учун эса жамиятда аниқ, изчил тизимга эга бўлган  таълим-тарбия жараёнини йўлга қўйиш талаб қиланарди.      

Шу сабабли, эрамиздан олдинги 7-асрнинг охири 6-асрнинг бошларида Моворауннахр ва Хуросон ҳудудларини қамраб олган “Марказий Осиё”да  қўҳна цивилизациянинг илк куртаклари пайдо бўлиб, ушбу ҳудудларда яшаган халқлар ҳаёт кечириши, тараққий қилиши ва ривожланишининг асосий омили сифатида ўзи томонидан ўрганилган, мустаҳкамланган билимлар, малакалар ва кўникмаларни кейинги авлодга етказиш учун таълим ва тарбиянинг етакчи бўғин сифатида зарурлигини тушуниб етган.

Назорат учун саволлар:
1. Ўрта Осиёда  яшаган ўтроқ ва кўчманчи халқларнинг юксалиши, тараққиёти даражасини асослаш, исботлаш учун қандай тарихий манбаларга   таяниш лозим?

2. Қадимги Марказий Осиё ҳудудларида қандай халқлар, миллат ва эллатлар яшаган? 

3. “Қадимги марказий Осиё цивилизацияси”   деганда нимани тушунасиз.
4. Марказий Осиё ҳудудларида яшаган халқларда қандай ёзув турлари  мавжуд бўлган ? 
5. Аждодларимиз қандай ҳунарларни билишган  ва қайси фаолият турлари билан шуғулланишган?
9-БОБ ЗАРДУШТИЙЛАР   МАЪНАВИЙ –МАЪРИФИЙ  МЕРОСИ МАЗМУНИДА  ТАЪЛИМ-ТАРБИЯ МАСАЛАЛАРИ ТАЛҚИНИ
Таянч иборалар: дин, эътиқод, зардуштийлик, “Авесто”, панднома, ёзув,мерос, наск.
Инсонларни комилликка, етуклик ва баркамолликка етакловчи куч: ақл-идрок, бой тафаккур, теран фикр, маънавий-ахлоқий поклик ва руҳий покизалик зардуштийлик таълимотининг асосий негизини ташкил этар экан, буюк келажагимизни қурувчи ёшларни вояга етказиш жараёнида аждодларимиз таълим тизимида қўлланилган таълим ва тарбия усулларидан фойдаланиш муҳим аҳамият касб этади.   Шунинг учун ҳам Зардуштийлар ва уларнинг муқаддас китоби “Авесто” ҳамда пандномаларда зикр этилган  таълим тизимидаги  таълимий-ахлоқий фикр ва  қарашларни ўрганиш, ундаги ҳаётбахш ғоялардан бугунги таълим тизимида фойдаланиш муҳимдир.
Зардуштийларнинг илмий-назарий, ижтимоий-фалсафий, тарихий, таълимий-ахлоқий, диний-маърифий қимматга эга бўлган  муқаддас китоби ҳисобланмиш “Авесто” билан бир қаторда оламнинг яратилиши, яхшилик ва ёвузлик, нур ва зулмат ўртасидаги доимий кураш, борлиқ тўғрисидаги  тасаввурлар асосида  космологик, космогоник, эсхатологик асотирларни ўзида мужассамлаштирган ёзма манбалари сафига: “Бундахишн”, “Динкард” ”Дадестони меноги хирад”, “Андарзи данаг-мард”, “Хвешкарихи Редагон”, “Чим-и Дрон”, “Шойист-ношойист”, “Арта-Вираз номак”, “Ояткори Зарирон”, “Баҳман-яшт”, “Зат-Спорам”, “Корномайи-Ардашери Бобакон”, “Рост сухан”,  “Ривоят”, “Хваҳай номак”, “Ойин номак” каби асарлар киради. Бу  асарларда Турон ва Эрон халқларининг муштарак ёдгорликлари сифатида аждодларимизнинг мушоҳадалари, юксак тафаккур неъматлари жамланганлигини  алоҳида қайд  этиш лозим. 

 “Авесто” эрамиздан олдинги VII асрнинг охири VI асрнинг бошларида Зардушт ва маздопарастлик дини уламолари томонидан яратилган. У муқаддас диний китоб бўлиши билан бирга ўз даврининг кўпгина ижтимоий-сиёсий, иқтисодий, илмий, маърифий, фалсафий, ахлоқий масалаларини қамраб олган. Китоб 21 наскдан иборат бўлган. Афсуски, бизгача унинг 5 наски – “Яшт”, “Ясна”, “Виспарад”, “Вендидод” ва “Хурда Авесто” етиб келган холос.

Яштлар. “Авесто”нинг айрим қисмлари зардуштийликнинг илк даврида коҳинлар томонидан оғзаки яратилиб, оғиздан-оғизга кўчиб, қироат қилиб юрилган. Ёдгорлик узил-кесил шакллангач, ана шу дафтарлар унинг таркибига сингдирилган. Яштлар 52 бобдан иборат. Боблар мазмунидаги Митра, Анахита, Оша, Вертагна, Тир, Жамшид ҳақидаги қасидалар аждодларимизнинг уч минг йил бурунги тафаккур неъматларини эслатади. Яштларининг қўпчилигида қадимий асотирлар мазмуни мужассам, турли маъбуд ва маъбудалар, самовий ёриткичлар тасвирланган бўлсада, улар энг қадимги замонлардаги ҳарбий санъат, қуроллар, уй анжомлари, хўжалик юритиш, турмуш тарзи, ҳунармандчилик, ўша жамиятнинг ижтимоий табақаланиши тарихини ўрганишга ёрдам беради. Яштлар шеърий йўл билан битилган.  

Ясна. “Авесто”нинг бу қисми 72 бобдан иборат. Улар 4,5 ва 7 мисрали шеър тарзида битилган. Унда ягона тангри, ҳар икки оламнинг яратувчиси Аҳурамазданинг таърифи, Зардуштнинг саволи, Аҳурамазданинг унга жавоби, диний қоидалар, тангри фарзлари,оламнинг яратилиши, ҳайвонот, наботот таснифи ўз ифодасини топган. Бундан ташқари, Ясна қисмидаги гоҳларда Зардуштнинг ижтимоий келиб чиқиши, Амрдод ҳамда Хўрдод каби фаришталар фаолияти,  Турон тарихига оид қимматли маълумотлар мавжуд. 

Виспарад. Ибодат пайтида қироат қилинадиган  матнлар мажмуи бўлган бу қисм 27 бобдан иборат. У наср ва назм аралаш халқ китоблари усулида ёзилган ва ҳам ёд олиш, ҳам коҳинлар томонидан махсус қироат билан кўпчилик хузурида ўқишга мўлжалланган. Шу билан бир қаторда унда қадимги Турону, Эрон халқлари тарихи, афсоналарию эртакларини ўрганишга асқотадиган далиллар жуда ҳам кўп.

Вендидод. 24 бобдан иборат бу қисм соф илмий мазмун ва моҳиятга эга. Унда аждодлармизнинг неча минг йиллик тиббий, жуғрофий, космогоник, иқтисодий, ҳуқуқий, фалсафий, ахлоқий, тарбиявий, шунингдек, табиатшунослик, атроф-муҳитни муҳофаза қилиш, наслнинг покиза бўлиши, юрт тарихи ва бошқа кўп масалаларга оид қарашлари мужассамлашган.

Хурда Авесто. Фанда кичик “Авесто” сифатида қабул қилинган бу китоб 22 бобдан ташкил топган. Барча олимлар уни ёдгорликдан сайлаб олинган оятлар мажмуи деб ҳисоблайдилар. Кейинги тадқиқотлар Хурда “Авесто”нинг 13 боби мустақил ёзилган эканлигини тасдиқлади. Унинг бир неча фаргардлари махсус димний маросимларда ўқиладиган дуолардан ташкил топган. Дуолар сув, сув, оташ, қуёш ва ой номлари билан боғлиқ. У соф диний моҳиятга эга бўлиши билан бирга маълум даражада илмий қимматга ҳам эга.  Дунёдаги энг қадимий ва ноёб билимлар хазинаси бўлган «Авесто»да инсоният тараққиёти, ривожи учун зарур барча илмлар мажмуаси, соҳалар, қонун-қоидалар, ахлоқий-ижтимоий меъёрлар ўз аксини топган. Шунингдек,  асарда ахлоқий баркамоллик асосида, «комил инсон»ни вояга етказиш йўлида «эзгу фикр», «эзгу калом», «эзгу амал» ғояларининг ифодаланиши зардуштийларнинг маънавий-маърифий олами моҳиятини ташкил этади.

Қадимги Турон ва Эрон ҳудудларида Аҳмонийлар ва Сосонийлар давлатининг ташкил этилиши даврида  зардуштийлик қонун-қоидаларига амал қилиш,  унинг    расмий давлат динига айлантирилиши билан белгиланди. Давлат раҳбарлари ва дин пешволари, коҳинларнинг саъй ҳаракатлари билан муқаддас китоб “Авесто”нинг пароканда  қисмларини тўплаш, тиклаш, тартибга келтириш, ягона матнлар тўпламини ташкил этиш  ишлари кенг миқёсда олиб борилди.

“Авесто”нинг  тарихда расмий 4–марта қайта тикланган нусхаси Сосонийлар далатининг асосчиси Ардешер Бобакон (226-242) ҳукмдорлиги даврида амалга оширилди. “Авесто” матнларини тартибга солиш билан давлатнинг бош диний раҳнамоси Тансар шуғулланди. “Динкард”да келтирилишича: Жаноби олийлари, шоҳлар шоҳи  Бобакон ўғли Ардашер ўзининг диний раҳнамоси Тансар маслаҳатларига амал қилган ҳолда,  таълимотнинг  тарқалиб кетган қисмларини саройга тўплашга буйруқ берди. Тансар ўз ишига киришиб, барча тўпланган  қисмларни изчил таҳлил қилган ҳолда, аниқ хулосалар асосида  бир йўналишни танлаб олди. Қолган бўлим ва қисмлар  қонундан ташқарида деб эълон қилинди. Тансар қуйидагича буйруқ берди: “Шу вақтдан бошлаб Маздага эътиқод қилиш йўналишидаги ҳар қандай ўзгача талқинлар бизнинг шахсий масъуллигимиз остида  ҳал қилинади, чунки ҳозирги кунда  тартибга ва тизимга солинган билимларга ўзгартириш киритишга ҳожат йўқ”
.

Сосонийлар давлатининг кейинги ҳукмдори Шопур I (242-272) даврига келиб “Авесто”нинг Тансар томонидан тартибга келтирилган бўлимлари, империя ҳудудларидан ташқарида  амалда бўлган алоҳида қисмлар билан тўлдирилди.

“Динкард”да бу ҳақда қуйидагича маълумот келтирилган : “Ардашер ўғли, шоҳлар шоҳи Шопур Ҳиндистон, Византия империяси ва бошқа мамлакатларда тарқалиб кетган, ўз ичига тиббиёт, астрономия, макон ва замон, материя, яратилиш, ҳаёт кечириш, ривожланиш каби билимлар ва жараёнларни тўплаган   диний матнларни “Авесто” таркибига қўшиш ва шоҳ хазинасида сақлашни буюрди”.    

“Авесто”нинг бешинчи марта қайта тикланиши IV- аср ўрталарида Шопур II (309-379) ҳукмдорлиги даврида  амалга оширилди. Бу ишни амалга оширишда  мўъбадлар мўъбади Озорпод Меҳроспандон (290-371) нинг алоҳида саъю-ҳаракатларини таъкидлаш лозим. Меҳроспандон биринчи навбатда  мамлакатдаги барча “Авесто” матнларини ёдида сақлаган коҳинларни тўплади. Ушбу зардуштий уламолар  айниқса  сўзларнинг талаффузига алоҳида эътибор қаратганликлари диққатга сазавордир. Авлоддан авлодга ўтиб келаётган оғзаки баён этиш  усулида   “Авесто” сўзларининг мазмуни ва оҳанги сақлансада, лекин   ёзувларни айнан матндан  ўқиш пайтида сўзларнинг жозибадорлиги, таъсирчанлиги умуман йўқоларди. Бу, ўз навбатида,таллафуз оҳанггидаги унли ҳарфларни, матндаги ундош  ҳарфлар билан бир қаторда янги оҳангда қайтадан ёзиш эҳтиёжини туғдирди. “Авесто” алфавити  янгидан киритилган ҳарфлар билан  юнон, ўрта форс ва Парфия алфавитларининг оҳангдош хусусиятларини ўзида мужассамлаштирди.“Авесто” алфавитидаги ҳарфлар сони юзасидан тадқиқотчилар ҳар хил фикрларга эга. Масалан Х.Бартоломе  алфавит 52 ҳарфдан (3 таси лигатура), Х.Райхельт 51 ҳарф (48+3 лигатура), В.Б.Хенинг 48 ҳарф (шундан 14 таси унли), Г.Виндфур 60 ҳарф, ва М.Бойс 46 ҳарфдан иборат деб ҳисоблашади
.   

Бу ёзув «Авесто» ёзуви номини олиб, шу асосида  муқаддас китобнинг  янги матни тартиб берилди. 

                                        Авесто қўлёзмаси
Шу билан бирга китобнинг барча бўлимларига  форсча изоҳ асосида шарҳлар (Зенд ёки Зенд-Авесто) битилди. Шунингдек Озарпод Меҳроспандон “Авесто” китоблари (насклар) янги жойлашиш тартибини белгилади. 

Бу тартиб “Динкард”да қуйидагича келтирилган :

1. Судкар – Sϋdkar

2. Вастмансар – Varstmansar.

3. Баҳо – Baho

4. Дaмдад -Dämdad 

5. Надар - Nadar     

6. Рагаг – Pägag

7. Радо-дадайтаг – Rado-dädaitag

8. Барис-Baris

9. Каскисробо – Kaskisrobo

10.  Виштасп-састо – Victäsp-sästo

11. Вастаг – Vastag

12. Китрадад – Kitradad

13. Спенд – Spend

14.  Бакон яшт – Bäkan yast

15. Никадум – Nikadum

16. Ганаба-сар –нигад – Ganabä-sar-nigad

17. Хуспорам – Hüspäram

18. Сакадум – Sakädum

19.  Вендидод – Vendidad

20.  Ҳадоҳн – Hadökht

21. Студ яшт – Stöd yast 

“Динкард” китобида ушбу ҳар бир китобнинг мавзу ва мазмуни ҳам қисқача баён этилган. Жумладан, 1-наск-саҳоват, валийлик, савоб ишларнинг мазмун ва моҳияти; 2-наск-диний маросим амаллари; 3-наск–Маздаясна эътиқоди моҳияти ва ақидалари; 4-наск-оламнинг яралиши, фано ва бақо, руҳларнинг қайта тирилиши, қиёмат; 5-наск-самовот, осмоний жинслар, 6-наск-покланиш қонун-қоидалари; 7-наск-коҳинлар ҳаёти тартиб-интизоми; 8-наск - ҳуқуқий масалалар; 10-наск-Виштаспнинг шоҳлик замони, унинг Зардушт даъватини қабул қилиши; 11-наск- башарият тарихи; 12-наск-Зардуштнинг эзгу ишлари ва болалик даври; 
13-наск–ҳар бир ишда адолат, ўзгалар ҳақидан қўрқиш, тош-тарози ўлчовида ҳалоллик, авлиёлар тарихи; 14-наск-адлиявий ва ҳарбий қонунлар, никоҳда қондошликка қарши қонунлар, дин аҳкомлари; 15-наск – коҳинлар таълими, мунажжимлик ва фолбинлик;
16-наск-мулк ва оила ҳуқуқи; 17-наск-девлар ва жинларга қарши амаллар, расм-русум, таҳорат ва бошқа покланиш қоидалари (ушбу қисм мавжуд “Авесто”матнида “Вендидот” аталувчи бугунгача тўлиқ етиб келган китоблардан бирининг мазмунини ташкил этади); 18-наск-руҳнинг у дунёдаги “саргузаштлари» хусусида бўлиб, 19-наск-Ахура Мазда ва унинг олти улуғ фариштаси- ўлмас муқаддас малоикалар шаънига алқовлардан иборат.

       Кўплаб паҳлавий адабиётлар ва манбаларнинг гувоҳлик беришича (“Динкард”, “Ардовирафнома”, “Ривоят”, “Шойист ношойист”) мўъбадлар мўъбади Озорпод Меҳроспандон “Авесто” китоби ва  маздопарастлар диннинг ҳақлигини исботлаш мақсадида тўғри амални нотўғри амалдан ажратувчи диний маросимлардан ҳисобланган вар (варангҳа) аҳкомларини бажариш, яъни кўксига эритилган қўрғошин қўйишларига ижозат беради. Унинг кўкрагига қўрғошин қўйганларида у соғилган сутнинг таъсирини ҳис қилади. Бироқ қиздирилган қўрғошиндан гуноҳкор кўксига томизилганда, унинг танаси куйиб ўзи ҳалок бўлади.

Орадан 200 йил ўтгандан сўнг Хусрав I Анўширвон (531-579) даврида бош коҳин Вех-Шопур бошчилигида  “Авесто”нинг олтинчи ва нисбатан тўлиқ матни нашри амалга оширилди. 21 китоб (наск)дан иборат бўлган асар қўлёзмаларидан XIII-XIV асрларда нусхалар кўчирилиб, шу нусхалар орқали бизга “Авесто”нинг фақат  тўртдан бир қисмигина етиб келган, холос.    

”Авесто” китобида жамланган билимлар тош асрининг охирги босқичи ва бронза асри даврида, яъни 5 минг йилдан ошиқ давр ичида Туронзамин ва ҳозирги Эрон, Афғонистон ва Ҳиндистоннинг шимолий ўлкаларида истиқомат қилган турли элат ва халқлар яратган бой ва ранго ранг маънавий меросни ўзига хос бир яхлитлик ва шу билан бирга ички мураккабликда акс эттирган бўлиб, минг афсуски, унинг жуда кўп қисми бизгача ўша даврлардаги мукаммаллигида етиб келмади. Греклар истилолари, араблар босқини бу ўринда ҳалокатли таъсир қилди. Аммо бу бой мерос ўша қадим даврлардаёқ дунёнинг турли халқлари маданий тараққиётига катта таъсир кўрсатгани бугунги кун илмига сир эмас. Айниқcа, қадим юнон маданияти (фалсафаси, адабиёти, таълим-тарбияси) бу таъсирдан баҳраманд бўлганлигига кўплаб гувоҳликлар мавжуд.
 «Авесто» асосий қисмларининг турли сабабларга кўра пароканда бўлиб кетиши асарни бутунлай йўқолди деган гап эмас, албатта. Улардаги мазмун турли таржима ва шарҳлар орқали бизгача етиб келди. VI асрда паҳлавий тилида яратилган қўлёзма манбалар «Авесто» қисмларининг мукаммал нусхаларидир. Улар, асосан, панд–насиҳат моҳиятидаги ибратли ҳикоят ва ахлоқий фикрлар бўлиб, андарзлар–ўгитлар мажмуасидир. Буларнинг бир қисми «Шарқ ёзма ёдгорликлари» туркумида «Зароастрийские  тексты» номи билан рус тилида чоп этилган. 

Маълумки эрамиздан олдинги 7-асрнинг охири 6-асрнинг бошларида  Моворауннахр ва Хуросон халқлари яшаган ҳудудларда қўҳна цивилизациянинг илк куртаклари пайдо бўлиб, инсоният ҳаёт кечириши, тараққий қилиши ва ривожланишининг асосий омили сифатида ўзи томонидан ўрганилган, мустаҳкамланган билимлар, малакалар ва кўникмаларни кейинги авлодга етказиш учун таълим ва тарбиянинг етакчи бўғин сифатида зарурлигини тушуниб етган. Қўҳна сарчашмалар ва «Авесто»даги далиллар шуни кўрсатадики «таълим жараёнида кундалик ҳаёт учун зарур бўладиган барча билимлар ўқитилган, ҳунарлар ўргатилган
.  

Зардушт янги маздопарастлик динининг туб моҳияти ҳақида гапириб, нутқларидан бирида қуйидагиларни уқтиради: «Бу дин турли қавмларни ҳамжиҳатликда, дўст-биродарликда яшашга даъват этади, жангариларнинг йўлини тўсади». Демак, зардуштийликнинг бош шиори яхши иш, яхши хулқ ва яхши амал бўлганидек ирқи, қавми, аймоғи, динидан қатьи назар ҳаммани башарнинг ягона аъзоси деб билади, динни рўкач қилиб мунофиқлик билан, эл орасига ноиттифоқликни ёядиган ҳар хил риёкор оқимларни қаттиқ қоралайди.

 Яштларда олижаноб инсоний фазилатлар ғайриинсоний хатти-ҳаракатга, шаръий амаллар ғайришаръий ишларга зид қўйиб тасвирланган, баён этилган: «Биз истаймизки, бу юртда фармон,-бардорлик, бўйсунмаслик, сулҳ жанжал, тўғрилик эгрилик, ғайратлилик танбаллик, ростсўзлик ёлғон-чилик, адолат зулм устидан ҳамиша ғалаба қилсин». Ҳотларда қайта-қайта уқтирилишича, бу дин жоҳилият ўрнига маърифатни, жанг ўрнига сулҳу амниятни барқарор этиш учун пайдо бўлган. 

            Маълумки, ҳамма замонларда маънавиятнинг инкишофи илм-адаб аҳлининг, мударрису муаллимларнинг тафаккур даражасига, ўз вазифасига жонфидолик билан муносабатига, халқ, Ватан наздидаги масъулиятни нечоғлиқ ҳис этишларига боғлиқ бўлган; шунинг учун ҳам «Авесто»да муаллим ва устозлар маънавият дарғалари сифатида мадҳ этилган. «Шаҳару қишлоқларда, қолаверса, бутун мамлакатда халққа маънавиятдан таълим берадиган муаллимларни Оша йўлини тутганлари учун, ҳар бир хонадонга янги дин аҳкомларини олиб кириб, эл ардоғига соҳиб бўлганликлари учун мадҳ этамиз, олқишлаймиз».

Гоҳларнинг дастлабки бандларида Зардуштнинг ўзи кашф этган мутлақ моя-ҳар икки оламнинг яратгувчиси Аҳурамаздаги илтижолари ўз ифодасини топган. Уларда, бир томондан, янги дин пеш-восининг ҳаёт зиддиятлари, дунё носозланиб, ер юзини жоҳилият тарафдорлари босиб кетаётгани ҳақидаги ташвишларию руҳий изтироблари ифодаланган бўлса, иккинчи томондан эса у Тангридан одамларга «баҳрўзлигу шодмонлик» бахш этишни, «илоҳий каломлар воситасида гумроҳларни яхшиликлар манзилига бошлашда» қўллашни сўрайди: «Оламнинг ободлиги, жаҳоннинг осойишталиги учун жидду шаҳд қилмоқ, уни асрамоқ ва ёруғликка томон элтмоқ кераклиги» хусусида қайғуради, ахдида собитлигини таъкидлайди.

                 Юқорида уқтирганимиздек, «Авесто»нинг турли қисмларида халқлар биродарлиги-ю ҳамжиҳатлиги, эл-юрт бутунлигини асрамоқ, фаровонлигини таъминламоқ учун бирлашишга даъват, аҳду паймонларга садоқатли бўлишга, қариндош-уруғчиликни эъзозлашга ундов хийла кучлидир. Ҳурмуздга мурожаатлардан бирида ўқиймиз: «Мен сени ардоқлайман ва сендан ўтинаман: ишончсизлик ва сустниятлилик ўртадан кўтарилсин. Қариндош-уруғлар калтафаҳмликдан, ҳамкорлар, яқинлар алдовидан, дўст-ёронлар фитна аҳлидан омонликда бўлиб, олам ёмон раҳбарлардан халос бўлсин». Бошқа бир бандда эса ер юзида адолат ва ҳақиқатни пойдор қилмоқ учун поктийнат кишилар билан бир тан, бир жон бўлишга чақирилади: «Эй эзгу ниятга кўнгил қўйган, дил боғлаган зотлар! Ғазабни ичга ютинг, жаҳлнинг баҳридан ўтинг; ўзни тундлик, жоҳиллик қаршисида янада қудратлироқ ва саботлироқ тутинг. Оша — ҳақиқатнинг ер юзида ёймоғи, пой-дор ва устувор бўлмоғи учун пок мардлар сафига қўшилинг». Яна бир гоҳда эса Зардушт қабиладошларига «душман зулми ва озори муқобилида бирлашайлик» деб мурожаат этади. Бундай бешликлар ҳар бир росткирдор, дурустгўй, собитамал маздопараст қалбида, ҳар бир китобхонда жасорат, ватанпарварлик, бирлигу ҳамжиҳатлик руҳини пайдо қилади ва тарбиялайди.

        Зардуштийлик таълимотига кўра ҳар бир маздопарастнинг руҳан ва хулқан комиллиги, унинг яхшиликка юз тутиб, рост йўлни танлаб, дунёвий билимларни ўрганиб, ўз касбини эъзозлаган ҳолда Аҳурамазда фарзларини нечоғлиқ адо этиши билан белгиланган. Зероки, қўш ҳайдаб, дон эккан, чорвани парваришлаб, чўлда боғ яратган, ернинг захини қочириб, шўрини ювиб зироат эккан зардуштий-нинг равони пок, хулқи хуш, амали чин бўлади. «Яхшилик йўлини кўрсатган, бизни яхшилик чорраҳасига элтган Маздонинг энг рост донишини қабул қиламиз. Чунки у барча билим ва ҳунарларнинг калитидир». «Вендидод»да таъкидланишича, соч, соқол, тирноқларни ўз вақтида олиб туриш; юз-қўлни бир кунда беш маҳал ювиб юриш инсоннинг руҳини пок, қалбини чоғ бўлиб юришини таъминларкан.

Шуни алоҳида таъкидлаш керакки, Ҳот ва Яштларда инсонпарварлик, ватандўстлик, бандаларга ҳамиша яхшиликни раво кўрмоқни тарғиб қилиш, танбаллик, ғафлат ва лоқайдликни қоралашга бағишланган бандлар кўпдан-кўп учрайди. Улар гоҳ Зардушт нутқлари қобиғида, гоҳ пайғамбарнинг Аҳурамаздаги мурожаати, саволари ва Тангрини унга жавоби баёни таркибида келади.

Инсон маънавий жиҳатдан пок ва комил бўлса касб-ҳунар, илм билан ризқ топиб яшаса, унинг имони бут бўлади, эл назаридан қол-майди. Ғафлат, танбаллик, жоҳилликка элтади, жоҳиллик эса беватанлигу жангариликка элтади. Бундайлар Тангри қаҳрига, эл лаънатига учрайди. Хулоса қилиб айтганда, «Авесто»да кишилар ҳаётининг барча жабҳалари, хатто эл, юрт осойишталиги, мамлакатдаги вазиятнинг беқарорлигию ўзи ҳақида эмас, ўзгалар хусусида ғамхўрлик қилиш, уларнинг иззат-нафси, такдирини ҳисобга олиш ҳақида ҳам ҳамон ўз моҳиятини йўқотмаган мулоҳазалар, пандлару даъватлар жуда кўплаб учрайди.  

“Авесто”даги маънавий-ахлоқий тарбиянинг асосини  поктийнат, ҳалол, қалбан соф, маънан етук зардуштийларни тарбиялаш ва вояга етказиш масаласи ташкил қилиб, бу масалани амалга ошириш эса устоз ва мураббийлар зиммасига юклатилган. «Авесто»да устозлар ҳақида сўз кетганда энг аввало барча устозларнинг устози , мутлақ илоҳ Ахура Мазда мадҳ этилади : «-сен ашаҳ-Ҳақиқат сўзи ва Эзгу ният таълимоти билан, сенга пайвандлик ва унс боғлаган зотларга илк мураббий, устозсан», ёки «-сен ҳақиқатда, бутун мавжудотга Ашаҳ-Ҳақиқатнинг манфаати ва дуружнинг зиёнкорлиги хусусида сабоқ бергансан, тарбия қилгансан»
.  Булардан кўриниб турибдики Яздон оламни, дунёдаги барча билимларни яратувчи, Зардушт эса бу билимларни инсонларга етказиб уларни маърифатли келажакка ҳидоят этувчи ҳисобланади: «-Мазда таълим берди ва Зардушт хабар келтирди», ёки «-Мазда таълим бериб, Зардушт сўйлаган радларга олқишлар, хушнудлик ва офаринлар бўлсин».
 

Гоҳлар ва Яштларда Зардушт Яздон ишини давом эттиргувчи, инсонларни ҳалолликка, пок ахлоққа, комилликка ундагувчи устозлар раҳнамоси сифатида кўрсатилади. Ўз навбатида Зардушт таълимотини келажак авлодга етказиш, дунёга эзгулик нурларини таратиш, инсониятни аниқ ахлоқий мезонлар асосида баркамоллаштириш жамиятдаги устозлар ва муаллимлар зиммасига юклатилган. Устоз-муаллимлар Яздон фарзларини дилига жой айлаган, ўз фаолиятида қўллаган, ватанининг гуллаб-яшнаши, фаровонлиги йўлида ҳалол меҳнат қилиб, уни душманлардан ҳимоя қила оладиган, жасур, пок, билимдон шогирдларни тарбиялашлари шарт бўлган.   

    Ҳозирги кунда мамлакатимизда қабул қилинган  «Таълим тўғрисидаги» қонун, «Кадрлар тайёрлаш миллий дастури» асосини ҳар томонлама етук, баркамол шахсни тарбиялаш масаласи ташкил қилар экан, аждодларимизнинг 3000-йил илгари бу аъмолга етишнинг йўллари, қоидаларини ишлаб чиқиб, давлат ва жамият тузилишининг негизига асос қилиб қўйганлари таҳсинга сазавордир : «-менга баркамол ва диногоҳ, ватансевар ва анжуманаро, аҳил, эзгу андишали, зулматдан, тангликдан қутқарувчи фарзандлар бағишла. Токи улар манзил, шаҳар, ўлка ва унинг ном ҳамда овозасини кўтарсинлар»
      

“Авесто”да Зардуштийлик динининг асослари билан бир қаторда  чорвани кўпайтириб, боғлар яратиш (аграномия), чўлга сув чиқазиб ернинг шўрини ювиб, захини қочириб ишлов бериш (мелиорация), осмон жисмлари, уларнинг ҳаракатини кузатиш ва шу асосда кун, йил, вақт ҳисобини олиб бориш (астрономия), дарёлар, тоғлар, вилоятлар, кишварлар таснифи (география), табиатни, атроф-муҳитни муҳофоза қилиш (экология, гигиена), юртни, халқни, чорвани душманлар, қароқчилар ва девлардан ҳимоя қилиш (ҳарбий билим), оиланинг тузилиши, оила ва жамиятда эркак-аёл масъулиятлари, вазифалари, бурчлари (ахлоқшунослик, социология) каби билимлар мажмуаси юксак маҳорат билан баён қилинганлиги обиданинг улкан адабий-маърифий, қомусий қимматга эга эканлигини кўрсатади. Шу билимларни умумлаштириб, бойитиб келажак авлодга етказиш устозлар ва муаллимлар учун юксак масъулият, бурч эканлигининг таъкидланиши диққатга сазовордир. Айни пайтда шу билимларни мактаб, мадрасаларда ўқитиш йўналишлари, усуллари ва услубларини ишлаб чиқиш  (педагогика, дидактика) доно  муаллимлар, устозлар вазифаси ҳисобланган.

Муққадас китобда ҳаётнинг, тараққиётнинг асосида яхшилик ва ёмонлик, нур ва зулмат, ҳақиқат ва ёлғон, гўзаллик ва хунуклик, адолат ва ноҳақлик каби ҳамиша ўзаро курашда бўлган, бир бирига зид тушунчалар ва ғояларнинг кураши талқин қилинган бўлиб, буларнинг мантиқий ривожи сифатида яхши, доно устоз ва мураббийлар, нодон ва жоҳил устоз, мураббийларга қарши қўйиб тасвирланган. Бунда муаллим ва мударрислар ўз илмини қанчалик билиши, касбига мунособати, фидоийлиги, ўз бурчига маъсулиятига  қараб яхши ва ёмон устозларга ажратилган. 
 «-Равшанназар устоз толибни огоҳ этади» яъни, яхши устоз  шогирдларини тангрини танимаслик, куфр, инсофсизлик, ғаразгўйлик, ноҳақлик, ишёқмаслик, ахлоқсизлик, ҳунарсизлик ва билимсизлик каби иллатлардан ҳазар қилишга ундаб, тангрига ишониб уни доим мадҳ этиш, ҳақгўйлик, меҳрибонлик, поклик, ҳаллолик, инсоф ва диёнатлилик, адолатлилик, инсонпарварлик каби хислатларни намоён этишига кўмак беришни ўзининг муққадас бурчи ҳисоблаб, шу йўлда хизмат қилган. Устоз ҳақида:«-ҳақиқат нурлари остида комронлик ва шодмонлик манзилига элтувчидир, сен бу йўлни эзгуликдан огоҳ зотлар учун бино айладинг» деб куйланиши таҳсинга сазовордир.

 
Айни вақтда ёдгорликда имонини ва илмини дев ва дуружларга сотган ёмон устозлар қаттиқ танқид остига олиниб қораланади. «Ёмон тарбиячи ўз таълими билан илоҳий сўзларни тескари қилади ва тириклик идрокини ҳароб айлайди. Ҳақиқатда, у одамларни ростликнинг бебаҳо сармоясидан ва эзгу ниятдан баҳрасиз айлайди», ёки «Эй, илм олмоқ ниятида узоқ-яқиндан келган инсонлар! Алҳол барчангиз қулоқ солингиз, менинг ошкора сўзларимни тинглангиз ва ёдингизда маҳкам сақлангиз : Ёмон тарбиячи ҳеч қачон ҳаётингизни тубанлаштирмасин, девпараст дурвандлар аврагувчи тил билан сизларни гумроҳ қилмасин
». Яхшилик, эзгулик (Ахура Мазда)  доимо ёмонлик ва жоҳиллик (Аҳриман) устидан ғалаба қозонганидек  доно устоз ва мураббийлар таълимоти ёмон устозлар таълимидан устун туриши,  ниҳояда эзгу амалларни ўз қалби ва онгига жо айлаган толиб ва шогирдларнинг вояга етказилиши билан якунланишига олиб келади. 

 «Авестода»ги  устоз ва муаллимлар таърифи, устоз-шогирд мунособатлари талқини ҳозирги кунда ҳам ўз аҳамияти ва қимматини йўқотгани йўқ. Шу аснода бу ғоя ва қарашларни таълим жараёни, маънавий-маърифий тарбия йўналишига қўллаш юксак самара бериши аниқ ва равшандир. Бу эса ўз навбатида аждодларимизнинг бой маданий-маънавий-маърифий меросларини янада чуқурроқ, махсус ўрганиш ва таҳлил этишни талаб қилади.

Бундахишн (оламнинг яратилиши) –паҳлавий тилидаги адабиётлар ичида энг салмоқли асарлардан бири  ва   “Авесто”даги йўқотиб юборилган  Дамдад-наск нинг тафсири ҳисобланиб, бизгача 2 хил  қисқа (ҳиндча) ва тўлиқ (эронча) кўринишда етиб келган. Бундахишннинг энг қўҳна нусхаларидан бири  1397 йилда Пешотан Рам Камдин томонидан  кўчирилиб тартиб берилган. Ҳозирги кунда барча қадимги Эрон тарихи ва зардуштийлик масалалари билан шуғулланадиган тадқиқотчилар Россия Фанлар академиясининг Шарқшунослик институти Санкт-Петербург архивида I  170/6 инвентар рақами, Лондондаги Индиа Оффис кутубхонаси ва Зардуштийларнинг ҳозирги кундаги марказларидан бири ҳисобланган Наосари шаҳридаги дастур Махйяр (Мехрджи) Ран кутубхоналарида сақланаётган Бундахишн ва бошқа бир қанча пахлавий матнларни ўзида мужассамлаштирган,  дастур Шопур Шахробжи томонидан 1873 йилда тартиб берилган қўлёзма   нусхасидан фойдаланишади. Дастур Шопур Шахробжининг бобокалони  машҳур коҳин, дастур Махйёр (Мехрджи) Ран 1579-1591 йилларда Бобурийлар саройида ишлаб Авесто, Бундахишн ва бошқа пандномалар асосида шоҳ Акбарни зардуштийлик таълимоти билан таништиргани тўғрисида ҳам маълумотлар сақланган
.   


 Фанда “Кичик Бундахишн” деб юритиладиган талқин ўттиз тўрт фаслдан иборат бўлиб, унинг  мазмунини оламнинг яратилиши, яхшилик ва ёвузлик кучлари ўртасидаги кураш, табиатда учрайдиган ҳодисалар ва уларнинг хусусиятлари масалалари ташкил этади. Шунингдек  осмон жисмлари, сайёралар, вақт ҳисоби, вилоятларни бошқариш, тарихий шахслар ва  бир қатор турли жабҳалар, жумладан бошқа ёзма ёдгорликларда учрамайдиган қатор илмий–ахлоқий фикрлар, аждодларимизнинг таълим-тарбияга оид қарашлари акс этган. «Бундахишн»нинг  “Донишманднинг ўз фарзандига насиҳати”, “Устознинг биринчи синф ўқувчисига панди” каби қисмларида ёш авлод тарбияси, камолоти олдида ота-она, жамоа, қўни қўшни, муаллимларнинг бурч  ҳамда вазифалари , ўқувчиларнинг мактабда, кўчада, устоз, ота-она, кексалар, катталар ҳузурида ўзини тутиши, қоидаю-йўсинлари бирма-бир саналиб ўтилиб, унга риоя қилиш мезонлари кўрсатилган. 

“Бундахишн”да  таълим-тарбия жараёнида инсонда фақатгина яхшилик фазилатлари шаклланиб, ақл ва заковат ҳосил бўлиши лозимлиги уқтирилади ва шу жараёнга раҳнамолик қилувчи илоҳалар бирма-бир санаб ўтилади. Жумладан, Рашн (“Авесто”да Рашну)- порлоқлик ва парҳезкорлик маъноларини англатиб, ҳакамлик илоҳаси саналади ва маздопарастлик динида муҳим ўрин тутади. У Аҳура Мазда ва Сипандормазнинг ўғлони, илоҳа Ашанинг, Суруш, Меҳр ва маъбуда Диннинг биродари. Бу илоҳнинг номига кўп ўринларда “рост” ёхуд “барчадан рост, тўғри, ҳақ” сифатлари қўйиб айтилади. “Бундахишн”да ёзилишича Рашн адолат ҳаками, ростлик, ҳақ  ва ҳаққоният мийнуси сифатида моддий оламни ёмонлик, ёлғон ва разолат, аблаҳлик ва жаҳолатдан қутқармоқ учун бу қабоҳатларнинг  асосий сабаблари бўлмиш девларга қарши курашади ва уларни нест-нобуд айлайди. Шунингдек,  “одамларни  ростликнинг бебаҳо сармоясидан аврагувчи” ёмон тарбиячи ва устозларни охират кунида имтиҳон қилади ва уларнинг гуноҳларини тарозида ўлчайди.  Соч толаси қадар хатолик ёхуд бадкирдорлик унинг фаолиятига ётдир. Таълим-тарбия жараёнига раҳнамолик қилувчи илоҳлардан бири Арштоддир. Арштод зардуштийлик динидаги фаол илоҳалардан бири бўлиб, ростлик, тўғрилик маъноларини ифода этади ва “жаҳонпарвар”, “дунёни кенгайтиргувчи” каби сифатлар билан таърифланади. “Бундахишн” таърифлашича, илоҳа Арштоднинг хайрли амаллари бошқа илоҳалар билан ҳамкорликда  охират кунида одамларнинг яхши-ёмон  амалларининг ҳисобини олиб, адолатли ҳакам вазифасини бажариб, оқни оқ, қорани қора демоқдир. Арштод илоҳа Рашн билан ёр ва ҳамкордир. Зеро, ростлик ва адолат ҳакамлик тушунчаси билан эгиздир. Таълим-тарбия жараёнида Арштод яхши ва эзгулик уруғларини сепувчи  тарбиячи ва  устозларга раҳнамолик ва ғамхўрлик қилади.

Динкард (Дин саргузаштлари)- Паҳлавий тилида яратилган  бу китобни олимлар “Фарҳангнома” (“Доиратул маориф”)  деб номлаганлар. Бу буюк ёдгорлик милодий IX асрда Бағдодда жамланган. Тўққиз китобдан иборат “Динкард”нинг икки бўлими бизгача етиб келмаган. Қолган етти бўлими 169000 сўзни ўз ичига олади.  Озар Фаранбоғ Фаррухзод ўғли “Динкард”ни  жамлаб хатга туширган. “Динкард”ни қайта жамлаган Озарпод Умид ўғли уни “Минг эшикли Динкард” деб номлаган. Асар 1911 йилда инглиз тилига ўгирилиб, икки жилд шаклида чоп этилган. 

Асарда «Авесто»даги мифлар, Зардушт саргузаштлари ва етти тангрига алоқадор воқеалар баёнидан ташқари таълим – тарбияга бағишланган махсус боблар ҳам мавжуд.  Бу масала, хусусан ёдгорликнинг 5-китобида анча батафсил ёритилган. «Шунинг учун ҳам ўрта асрларда «Авесто» ва зардуштийлик динини тарғиб қилиш, шу эътиқоднинг пайдо бўлиши тарихи, моҳиятини ўрганишда ушбу манбанинг қиймати беқиёс. Барча авестошунослар, таржимон ва луғатнависларнинг кўпроқ «Динкард»га мурожаат этишларининг боиси ҳам худди ана шундадир»

 “Дадестони меноги храд”- (Ақл руҳи мушоҳадалари) паҳлавий тилидаги  адабиётлар ичидаги энг юксак нуфузга эга бўлган асарлардан бири ҳисобланади.  “Дадестони меноги храд” бир неча марта (Andreas, 1882; Sanjana, 1895; Codex, 1936) нашр қилиниб инглиз, гужарат, форс ва рус тилларига таржима қилинган. (West, 1885; Antia, 1909; Taffazoli, 1975, 1985; Чунакова О, 1997) Ф.Шпигель, Д. Тавадиа, Х.Нюберг, М.Моле, Р.Ценер, М.Бойс ва бошқа шарқшунослар ўз илмий тадқиқотлари ва ишларида асар матнидан намуналар келтиришган.  Китобнинг яратилиш вақти ва муаллифи ҳақида маълумотлар йўқ. Кўпгина тадқиқотчилар асар муаллифининг “Авесто” дан жуда яхши хабардор, маздопарастлик эътиқодига содиқ зардуштий бўлганлигини эътироф этишади.  Бунга мисол сифатида  матнда 20 маротобага яқин “Авесто” тилга олинганлиги ва 100 дан зиёд “Авесто” дан кўчирма ва  иқтибослар келтирилганлигини кўрсатиш мумкин. Асарнинг яратилиш даври Сосонийлар ҳукмронлигининг охирги палласига тўғри келиши ҳам тахмин қилинади. Асарнинг асосий сюжетини  ақл руҳи ва донишманд орасидаги  савол –жавоб, мусоҳоба ташкил этади. Ақл руҳи эса ўз навбатида   моддийлаштирилган тушунча сифатида талқин қилинади. Донишманд унга жамиятда қабул қилинган қонун-қоидалар, удумлар,  урф-одатлар, белгиланган тартибга риоя қилиниши ва шу жараёнда инсоннинг хатти-ҳаракати билан боғлиқ зардуштийлар таълимотининг моҳиятини англашга қаратилган 62 та савол беради.  Савол-жавоблар зардуштийлик таълимотига асосланган дунёқарашни шакллантиришга йўналтирилган бўлиб, унинг асосини доимий равишда давом этадиган яхшилик ва ёмонлик ўртасидаги азалий кураш масаласи ташкил этади. Инсон эса ўз ақли, тафаккури ёрдамида  яхшилик ва ёмонлик йўлларидан бирини танлаб ўз тақдирини белгилайди.


Инсоннинг тўғри танлови унинг жамият ва ижтимоий ҳаётдаги хатти-ҳаракатларини ҳам белгилаб беради. Бу ўз навбатида диннинг асосий аҳкомларини билиш ва тушуниш, унинг фарзлари, суннатларига риоя  қилиш, бутпарастларга нисбатан кураш, шунингдек “эзгу фикр”, “эзгу сўз” ва “эзгу амал” триадасига сўзсиз амал қилиш ҳолатларида намоён бўлади.

Зардуштийликда тафаккур ва ақл тушунчаси (xrad) га алоҳида эътибор берилади. 

-Ой, ер  ва барча яратилган  хилқат ва мавжудотлар ақл-тафаккур томонидан ҳимояланиб, бошқарилади. 

-Оламдаги қонунлар у томонидан белгиланади. Эзгу ишлар ва  олийжаноб хатти-ҳаракатлар ақл-тафаккур орқали амалга оширилади 

-  ақлли ва мулоҳозакор инсонга кам зарар етади 

- ақл-тафаккурга эга бўлган инсон бадавлатдир

- ақл-тафаккур ҳар қандай бойликдан аълодир  ва уни сотиб олиб бўлмайди.

-Ақл-тафаккур   барча  соҳаларда билим, тажриба,  кўникма ва малакаларни ҳосил қилиш,  яхши ҳаёт кечириш, хурсандчилик, шон-шарафга эга бўлишга кўмаклашиб, ўлимдан сўнг жаннатга тушишга ёрдам беради.

Инсон характерида шаклланиши лозим бўлган асосий  хусусиятлар–бу оқкўнгиллик,сахийлик, эзгулик, олийжаноблик, ростгўйлик, тиришқоқлик, ҳаракатчанлик, ўзига ишонч ва  миннатдорчиликдир. “Дадестоне меноги храд”да ана шундай эзгу амаллардан  33 тасининг таснифи келтирилган.

Инсон иблис Ахриман томонидан яратилган кўп сонли  хилқатлар ва девлар, шунингдек : хасислик  ёвузлик, туҳмат такаббурлик, ишончсизлик, қониқмаслик  каби хислатлардан воз кечиб, уларга қарши доим кураш олиб бормоғи лозим. Диний ва ахлоқий ҳолатларни ўзида мужассамлаштирган 30 та гуноҳ ишларни содир этмаслик ва улардан  тийилиш лозим. Бундай гуноҳлар жумласига: пок кишини қасддан ўлдириш,  оташдонни бузиш,  санам ва бутларга сиғиниш, ёлғончилик қилиш, ишёқмаслик, жодугарлик, ўғрилик, онтни бузиш, қондошлик никоҳига кириш бўйича зардуштийлик одатини бузиш ва бошқалар киради. Инсонлар билан ўзаро мунособат ҳам зардуштийлик ахлоқи меъёрига бўйсунган ҳолда амалга оширилиши лозим. Оқкўнгил инсонлар билан мулоқот яхшилик, ёмон кишилар билан эса кулфат келтиради. Ҳукмдорларнинг ҳам ёлғончи ва туҳматчилар билан эмас, балки донишманд, доно, оқкўнгил кишилар билан суҳбатлашишлари фойдалидир. Кўриниб турибдики “Авесто” ва пандномалардаги таълим-тарбияга оид ғояларнинг асосий ўзагини  эзгулик, яхшилик, ҳалоллик, поклик, ростгўйлик, олийжаноблик, адолат, инсонпарварлик каби хислатларни ёш авлодда шакллантириш масаласи  ташкил этиб, зардуштийлар эътиқодининг асоси ҳисобланмиш “Эзгу фикр”  “Эзгу сўз”,  ва “Эзгу амал”  ақоидларига таянган ҳолда, инсониятни рўшноликка  ҳидоят қилади.
Назорат учун саволлар
1.Зардуштийларнинг илмий-назарий, ижтимоий-фалсафий, тарихий, таълимий-ахлоқий, диний-маърифий қимматга эга бўлган ёзма манбалари сафига қайси асарларни киритиш мумкин ?
2. “Авесто” нечта китобдан ташкил топган ва уларнинг мазмунини айтиб беринг?

3. Бизгача “Авесто”нинг қайси қисмлари етиб келган ?

4.“Авесто”даги маънавий-ахлоқий тарбиянинг асосини қандай ғоя ташкил этади?
5. “Авесто”даги  устоз-шогирд мунособатларини таърифланг.
6.“Дадестони меноги храд”даги таълимий-ахлоқий қарашларни ифодаланг.
10-БОБ  ЗАРДУШТИЙЛАРНИНГ ТАЪЛИМ ТИЗИМИ.
Таянч иборлар: таълим, тизим, хусусий таълим, бошланғич таълим, юқори таълим, “лагомзадан” ва “зин задан”, “камарбастан”, метод
 Зардуштийлар таълимотининг маънавий-ахлоқий моҳиятини  шaxc тарбияси, унинг ҳар томонлама баркамоллиги ғоясисиз тасаввур этиб бўлмайди. Жамият ҳамда ҳаёт тараққиётидаги жараённинг фаол иштирокчиси ҳисобланган маълум бир ижтимоий табақага мансуб шахсларнинг камолотини таъминлашга йўналтирилган ғоялар, қарашлар  зардуштийлар таълим тизимидаги асосий бўғинлардан бири  бўлган, айнан бир шахсга йўналтирилган, хусусий таълимда ривожлантирилиб, амалга оширилган.

“Авесто” ҳамда зардуштийларнинг илмий тафаккур неъматлари жамланган пандномалар қисмлари синчиклаб ўрганилиб, қиёсий таҳлил этилганда улар матнларида  ўз даврининг иқтисодий, ижтимоий ва сиёсий қарашлари ўз ифодасини топганлигини кўришимиз мумкин.

Хусусий таълимнинг асосий мазмуни ва  мақсадини ҳар бир ёш зардуштийнинг пок, ҳақи ҳалол, қўли тўғри, некбин, меҳнатсевар  ва ҳунарли бўлиб вояга етиши масаласи ташкил этади. Зардуштийлар таълим тизимининг асосий бўғинини ташкил этадиган хусусий таълим жараёнида чорвачилик, ҳунармандчилик, деҳқончилик  йўналишидаги таълим турлари ўргатилган. 

Чорвачилик билан шуғулланадиган қавмларда шу соҳага доир ҳунар ва малакалар ўргатилган. Ўғил болалар молларни боқиш, урчитиш, туя,отларни парваришлаб, уларни бошқара олиш, узоқ яйловларга сурув ҳайдаш,чорвани дарранда ҳайвонлар, қароқчилардан муҳофаза қилиш, ўттиз икки ҳарбий ҳунарни билишлари, қиз болаларга эса юнгдан ип йигириш, урчуқ ва чархда ишлай билиш, ҳар хил либослар тўқиш, тикишни билишлари мажбурий бўлган. Зардуштийлар ҳақиқатда ҳам чорвачиликка алоҳида эътибор қаратганлар. Туронзаминда чорвачиликни янада ривожлантириш мақсадида табиий яйловлардан ташқари Амударё соҳилларида сунъий яйловлар бунёд этилган. Хусусий таълимда бу яйловларда ҳайвонлар зоти, насли тозалигини сақлаш, соғлиғини асраш йўллари ўргатилган.

Бу ўринда ҳунар усталари-дастурлар юқоридаги фаолият турларини ўргатишда  якка ва гуруҳий таълим шаклларидан фойдаланишган. 

Устозлар таълимини олган ва тегишли малакаларга эга бўлган қизлар 15, ўғил болалар эса 17 ёшида “лагомзадан” ва “зин задан” имтиҳонидан ўтган. Натижада улар балоғат ёшига етган, рўзғор юритишни ўрганиб, “кадбону”(уй бекаси), “кад худо” (уй хожаси,оила бошлиғи) бўлиш, чўпон чўлиғини олиб, от суриб туя миниб юриш ҳуқуқини қўлга киритишган. Алоҳида иқтидорли йигитлар эса, чавандозликка махсус тайёрланган, ҳарбий машқларда иштирок этган.  

Ҳунармандчилик ва деҳқончилик билан шуғулланадиган қавмларда эса хусусий таълимнинг якуни сифатида йигитлар “камарбастан” расмидан ўтишган. Бу расмни ўтказишда қавм бошлиқлари, оқсоқоллар ҳамда устозлар гуруҳи ҳар бир йигитни ота касбидан ташқари ҳарбий билимлар, чавандозлик, кураш тушиш бўйича имтиҳон қилганлар. Бу шуни кўрсатадики, хусусий таълимда нафақат маълум бир касбий фаолиятини эгаллаш босқичлари ўргатилган, балки ватанни ҳимоялашга қодир шахсларни тарбиялашга ҳам эътибор қаратилган.

“Авесто”да 50 дан зиёд ҳарбий қуроллар, жумладан улкан тошларни отадиган палахмон, манжаниқ, совут ва унинг остидан кийиладиган мисдан тўқилган юпқа камзуллар тилга олинган. Шунингдек “Авесто”да ер усти ва ер ости шаҳарлар қурилиши, турли иморатлар, кошоналар, қалъалар, ҳар хил иншоотларнинг бунёд этилиши жараёнининг баёни ҳам ҳунарни эгаллаш ва ўргатиш фаолияти юксак даражада йўлга қўйилганлигининг далилидир. Ушбу бинолар ҳақида гап кетганда уларнинг ҳашами, нақшлари, безаклари, ҳамда қандил, ёритгичлари тавсифи берилади. Бу эса ўша даврлардаёқ бизнинг сарзаминимизда меъморчилик санъати анча юксак бўлганлигини тасдиқлайди.

 “Вандидоднинг” 22-боби 2-фаргардидаги Йима (Жамшид) тўғрисидаги ривоятда  у одамларни ғишт ясаб, турар жой-қалъа қуришга, қурол-аслаҳа, кемалар, от ва жанг аравалари ясашга, кандир, каноп, ип ва ипакдан матолар тўқишга, кийим тикиб кийишга, ипак ва бўздан тўқилган матоларни бўяшга, дарёдан гавҳарлар топиб чиқишга, ёввойи ҳайвонларни хонакилаштириш ва тегирмон қуришга ўргатади. 

Айни пайтда  бу далиллар аждодларимиз ҳунармандчиликнинг барча турларини ривожлантиришга эътибор берганликларини кўрсатади.            

Ҳунармандчилик йўналишидаги хусусий таълим натижасида қуролсозлик, дегрезлик, заргарлик, пўстиндўзлик, рангли металл ва тошларга ишлов беришдек анча мураккаб ҳунар турлари ўргатилганлиги диққатга сазовордир.

Аждодларимизнинг ҳунармандчилик, жумладан, олтин ҳамда кумушга ишлов бериш натижасидаги ижодларининг намунаси сифатида “Амударё хазинаси”ни  мисол келтириш мумкин.

Юз йиллар  чамаси олдин Ҳиндистоннинг Равалпанди(ҳозирги Покистон)  шаҳридаги савдо расталарида  бу ерлар учун умуман ноодатий бўлган жиҳозлар: эрамиздан аввалги 5-3 асрларнинг олтин ва кумуш тангалари, олтиндан ясалган турли хил буюмлар пайдо бўлди. Бу тангалар турли давлатлар Юнонистон, кичик Осиё, Аҳмонийлар ҳамда Салавкийлар давлатида зарб этилган бўлиб, уларнинг баъзиларида ҳозиргача учрамаган ёзувлар мавжуд эди. Олтин буюмлар эса маҳаллий халқ ҳунармандлари томонидан ясалган ноёб санъат дурдоналари эди. 

Қадимги топилмалар, осори-атиқалар  билан савдо қилувчилар  бу тангалар бир жойдан яъни,  Амударё қирғокларининг шимолидаги қадимги шаҳар харобаларидан топилганлиги тўғрисида хабар бердилар. Кейинги    вақт   давомида у ердан яна юзлаб тангалар ҳамда олтин ва кумушдан ясалган ҳайкалчалар, билакузуклар, жами 200 га яқин буюмлар олиб келинди.  Умумий тўпланган хазина  миқдори 1300 та тилла ва кумуш тангалар ҳамда 177 та буюмлардан иборат бўлди.

Бу топилмалар «Амударё хазинаси» номи билан машҳур бўлди. Кейинчалик олимлар хазина 1877 йилда Амударёнинг ўнг қирғоғида Кофарниҳон ҳамда Вахш дарёлари қуйилиш жойида топилганлигини маълум қилдилар.

 
Тадқиқотчи Р.М.Гиршман тахминича Амударё  ёқасида зардуштийлар илоҳаси Ардвисура Анахитанинг ибодатхонаси мавжуд бўлиб, эрамиздан аввалги 329 йилда Искандар Мақдуний истилоси даврида коҳинлар томонидан ибодатхонадаги олтин ва қимматбаҳо ашёлар  яшириб кўмиб қўйилган. Бухоролик уч савдогар Вазиаддин, Ғулом Муҳаммад ва Шукур Али хазинани топиб олган маҳаллий аҳолидан тангалар ва буюмларни сотиб олиб, инглиз зобитларига пуллашади. Кейинчалик бу коллекция Лондондаги Британия музейи экспонатига айланади ва хозирги кунгача ўша ерда сақланмоқда. 



Ардвисура Анахита хайкалчаси                                    Олтин билакузук  
[image: image17.jpg]


                    

   “Авесто”да таърифланган ва тарғиб қилинган энг қутлуғ касб деҳқончиликдир. Зеро, бу касб соҳиблари зардуштийларни моддий неъматлар билан таъминлайдилар. Бу эса ҳаёт тараққиётининг асосий омилидир.

Зардуштийлик жорий этилган кезлари мамлакатимиз ҳудудларида деҳқончилик анча тараққий этган, табиий суғориш тизимидан сунъий суғориш усулига ўтилган эди. “Вендидод” ҳамда “Виспарад”нинг алоҳида қисмларида деҳқончиликни ривожлантиришга, ерга чап қўлу ўнг қўл билан астойдил ишлов беришга даъват, ернинг мелиоратив ҳолатининг покизалигини сақлашга даъват анча кучли. “Виспарад”да каналлар чиқариш, ариқлар қазиш, дашту саҳроларни ўзлаштириб, суғорадиган ерларга айлантириш хусусида жуда кўп қимматли фикрлар учрайди. Ҳосилдорликни оширишнинг асосий омилларидан бири ернинг захини қочириш, шўрини ювиш деб маслаҳат берилади.  Янги каналлар чиқазиш, ариқ-зовурларни тозалаш, ерларни ўз вақтида экишга тайёрлаш мўл ҳосил олишнинг асосий гарови эканлиги уқтирилади. Бундай кўникмаларни эгаллаш ҳамда малакаларни ҳосил қилиш эса хусусий  таълим жараёнида амалга оширилган. 

Хусусий таълим жараёнида ҳар бир зардуштий деҳқончилик ҳамда боғбончилик сир асрорларини, йўлларини ўрганган. Таълимнинг ғоявий асоси сифатида “Авесто” матнларида келтирилган амалий
ўгитлар қабул қилинган. “Ўз вақтида ерга тоза уруғ сепмоқ 10 минг ибодатдан, ҳар қандай қурбонликдан афзал” дейилади “Виспарад”да. Зардушт томонидан диндорларга қарата  “Қум саҳросини ўз меҳнати билан серҳосил ерга айлантирган одам комил диндордир. Дашту саҳрода 10 йил таркидунёчилик қилиб юрган одамдан кўра ўша чўлга бир туп кўчат экиб кўкартирган инсон афзалдир” дея мурожоат қилиниши биринчи навбатда ёш авлодда деҳқончилик, боғдорчилик касбига ҳавас уйғотиб, унинг сир-асрорларини чуқур эгаллашга даъват бўлса, ўз навбатида жамият ривожини таъминлашда хизмат қиладиган моддий неъматларни яратишга даъватдир.

Зардуштийларда хусусий  таълимнинг кўргазмали, кўрсатмали, амалий методларидан фойдаланилган.  Хусусий таълимнинг асосий тарбия тури сифатида меҳнат тарбияси алоҳида аҳамиятга эга бўлган. Хусусий таълимдаги тарбия методлари қаторига рағбатлантириш, жазолаш ва таъқиқлаш усуллари киритилган.

 Умуман, зардуштийлик таълим тизимидаги хусусий таълим йўналишида йигит ва қизларни ёшликдан меҳнатсеварлик ва касб-ҳунар эгаллаш малакаси, ҳамда кўникмасини эгаллашга даъват этиш билан бирга, фаол ижодий меҳнат билан шуғулланишга ундалганлиги диққатга сазавордир. Зероки, “Авесто”да таъкидланишича, аждодларимизнинг орзуси ҳаётда фаровон турмуш кечириш учун ишлашга лаёқатли ҳар бир одам бирон-бир касб-ҳунарни эгаллаши, хусусан, чорвачилик, деҳқончилик, ҳунармандчилик билан шуғулланиши, ерга ишлов бериб, чорвани парваришлаб, бирон дастгоҳни юргизиб, халқ эҳтиёжи учун зарур нарсани ясаб кун кечирмоғи, беғараз ҳалоллик билан ризқу-рўз топиб емоғи, бировларга муҳтож бўлиб “қўл узатиб, тиланчилик қилмасдан” ўз-ўзига, ўз меҳнатига ишониб яшамоғи керак.  Бу далиллар аждодларимиз касб-ҳунарнинг барча турларини ривожлантиришга алоҳида аҳамият бериш билан бирга, таълимни меҳнат амалиёти билан боғлик ҳолда олиб борганликларини, йигитларни оқсоқоллар йиғинида ҳунармандчилик, деҳқончилигу-боғдорчилик, чорвачилик билан шуғулланувчи қавмларда расмий жамоа кўригидан ўтказиш тадбирлари ҳам тасдиқлайди 
.

“Авесто” қадимги қисмларининг таҳлили зардуштийлар жамоасининг 3 ижтимоий қатлам, тоифага бўлинганлигини кўрсатади.  Булар коҳинлар (отурбон ёки озарбон), ҳарбийлар (артиштар) ва деҳқон-чорвадорлар (вастрюш)дир. Кейинчалик деҳқон ва чорвадорлар тоифасидан  тўртинчи қатлам ҳунармандларнинг ҳам  шаклланганлигини кўришимиз мумкин.  

“Бундахишн” да Зардуштнинг уч  ўғли  шу уч тоифага мансублиги эътироф этилади. Исадвастар – мўъбадлар бошлиғи, қоҳин;  Хуршедчеҳр – ҳарбий, бош қўмондон ; Урватнар эса деҳқонлар ва чорвадорлар бошлиғи, раҳнамосидир.

Мана шу 3 тоифа вакилларини  тарбиялаш йўналишида ҳам хусусий  таълим муҳим ўрин эгаллайди.

“Авесто” ва пандномалар матнида Фрадот Фшу – “майда чорполарни парвариш этгувчи”,  Ҳашянгоҳ (Ҳушанг Пешдодий)- “яхши уйлар қурувчи”  каби касб- ҳунар эгаларининг   номлари  кўплаб учрайдики, уларнинг фазилатлари, хусусиятлари  хусусий таълим бериш жараёнида намуна сифатида эътироф этилади.

Зардуштийлар хусусий таълими жараёнида пайғамбар Зардуштнинг ҳаёти ва фаолияти ибрат  қилиб кўрсатилиши ҳам муҳим аҳамиятга молик. Зардушт – ёшлигидан ўткир зеҳни ва иқтидорини илм эгаллаш, мукам​мал тарбия олиш билан мустаҳкамлаб борган, жисмоний ва маънавий жиҳат​дан ўзини чиниқтирган. 

Зардушт

У етти яшарлигидан 15 ёшигача донишманд Барзин Курасдан илм ўрганган. Тарих, илми бадеъ, бахшилик, табиатшунослик, фалсафа, воизлик санъатини ва бошқа фанларни пухта эгаллаган. 

Хуллас, зардуштийлардаги хусусий таълим, таълим тизимининг узвий ва ажралмас бўғини сифатида ҳар бир ёш зардуштийларни меҳнат тарбияси асосида жамиятнинг тўлақонли аъзосига айланиши, юксак ахлоқ соҳиби бўлиб вояга етиши йўлида муҳим ўринни эгаллаб, таълим тизимининг кейинги босқичлари ҳисобланган бошланғич ва юқори таълим учун пойдевор вазифасини бажаради. 

Бошланғич  таълим.

Зардуштий ёшларнинг камолотга етишиши, жамиятнинг фаол аъзосига айланиши, ижтимоий-иқтисодий мунособатларга кириша олиш жарёнини, таълим тизими босқичларининг асосини ташкил этадиган бошланғич таълимсиз тассавур қилиб бўлмайди.

 
Мовароуннаҳр, Эрон, Хуросонда ягона тангрига эътиқод қилишга асосланган зардуштийлик дини қабул қилингач, шу ҳудудлардаги  шаҳар ва қишлоқларда Аҳура Маздага  сиғиниш меҳроблари жойлашган махсус ибодатхона-оташкадалар қурилиши авж олиб кетди. Оташкадалар, одатда, шаҳарнинг четидаги кенг майдонларда қурилиб  жойлашган манзилига қараб ўнтадан юзтагача ҳужра, хона, толор (зал), қироатхона, китобхона, оҳангхона (махсус созандалар жўрлигида яшт (мадҳия) ларни куйлашни ўргатадиган гўша)лардан ташкил топган. Қироатхоналарда “Авесто”нинг “Виспарад” қисмини махсус оҳанг ва усуллар орқали ўқиш ва қироат қилиш ўргатилса, оҳангхоналарда “Гоҳ”ларни  жамоавий бўлиб  қўшиқ (хор) тарзида куйлаш ўргатилган.

    Проф.Исо Жабборов Хоразмдаги Жонбосқалъа ва Тупроққалъа харобаларида С.П.Толстов раҳбарлигида  олиб борилган археологик қазилмалар натижасида топилган  ибодатхона қолдиқлари бир неча иншоотлардан ташкил топган бўлиб “иншоотларнинг ўртасида қўш деворлар билан қуршалган ва ичкарига айланма йўлаги бўлган тўғри бурчакли бино”
 турганлигини ёзади.   
Шунингдек, қазишмалар натижасида ибодатхона билан ёнма-ён икки қават қилиб ишланган, уч бурчакли ажойиб , ҳашаматли бино мавжудлиги аниқланиб, унинг 100 дан ортиқ хоналари борлиги, ҳар бир хона моҳирона безаклар ва нақшлар билан зийнатланганлиги, хоналардан топилган  тери ҳамда ёғочга ёзилган  маъмурий хўжалик масалаларига бағишланган 140 та ҳужжат, 138 та катта-кичик ҳайкал, кишилар, ҳайвонлар, қушлар расми, ўзининг нафислиги ва жозибадорлиги билан ажралиб турган   учбурчак шаклидаги катта соз (арфа) чалаётган аёл ва мусиқа асбоби пардасини ушлаб турган қўл расмларининг мавжудлиги, бинода таълим-тарбия иншоотлари билан бир қаторда, сиҳатгоҳ, дармонгоҳ, дорихона, қозихона (шаҳар додгустари) жойлашганлигини кўрсатади. Оташкадалар мамлакат ижтимоий, маърифий ҳаётида муҳим ўрин тутган. Жумладан шаҳар додгустири (қозиси), вақф мулклари бошлиғи, қавм раиси, дорихона, дармонгоҳ (поликлиника), сиҳатгоҳ(беморхона)лар ҳам шу ерда жойлашган. Турли ҳужжатлар ҳамда диний китоблар сақланадиган махсус идора-дижнабиштлар ҳам оташкадалар қарамоғида бўлган. Бу идорада Зардуштнинг мадҳиялари алоҳида китоб сифтида кўплаб нусхада қўчирилиб сақланган. Бу ерда китобдорлардан ташқари ўнлаб авестохонлар, қўҳна ривоятлар донишмандлари-ноқил ва ровийлар фаолият кўрсатишган. 
Оташкадаларда “Сидрапўши”, “камарбастан” удум-синовлари ўтказилган. Ёшларни аскарликка сафарбарлик қилиш, каналлар қазиш, ҳашарлар ташкил этиш, ҳар хил байрамлар, сайллар ўтказиш ҳам бевосита оташкадалар фаолияти билан боғлиқ бўлган. Демак илк куртаклари ўлкамиз ҳудудида пайдо бўлган, якка худолик ғоясини тарғиб этганзардуштийлик динининг ибодатхоналари бўлмиш оташкадалар диний аҳкомларни халқ оммасига сингдириш, турли-туман диний қоида, удум ҳамда иримларни бажарадиган маскан бўлиш билан бирга илм-фан, ижтимоий фикр ҳамда маънавият масканларидан бири бўлган. Уларда жамиятнинг жуда кўп ижтимоий-сиёсий, маърифий масалалари бажарилган, ҳал этилган.

Оташкадалар турли табиий офатлардан эҳтиёткорлик юзасидан баланддик устига хом ва пишиқ ғиштлардан қурилган. Бундай оташкадалар Урганч, Термиз, Балх, Бомиён, Марв, Меҳан (Туркманистон), Ҳутталиён (Тожикистон), Табрез, Язд, Сеистон, Исфаҳон сингари қадимий шаҳарларда қад кўтарган. Ҳиндистоннинг Кома ҳамда Эроннинг Исфаҳон вилоятларидаги оташкадаларнинг қолдиқлари нисбатан бутунроқ сақланиб қолган. Сосонийлар даврида 10 метр баландликка қурилган Исфаҳон оташкадасининг ўнлаб ҳужраси деворлари бизнинг замонамизгача мукаммал сақланиб қолган. Язд Оташкадаси энг кўркам ва улкан бўлиб, ҳозир ҳам фаолият кўрсатади. 

Язд оташкадаси

Академик А.Асқаров Сурхондарёдаги Ёрқўтан харобаларини қазиш пайтида улкан оташкада қолдиғини топган. У ҳам махсус толор (зал) ва юзлаб ҳужралардан ташкил топган экан.

Зардуштийлар таълим тизимининг асосий бўғинини ташкил этадиган  оташкадалар ҳузуридаги мадраса  русумидаги ўқув даргоҳлари ҳамда  мактабларда дунёвий билимларга доир китоблар билан бир қаторда “Авесто” нусхалари, ижтимоий, маърифий қимматга эга бўлган қўйидаги китобларнинг дастхатлари ҳам сақланган ва улардан  ўқиш жараёнида фойдаланилган.

Бошланғич таълим жараёнида :

1. Никадум наск (Nikadum) – 54 фаслдан иборат бўлиб, унда ростлик, адолат, эл ҳақи, идора йўсинлари хусусида баҳс юритилган;

2. Китрадад (Kitradad) – инсоният тарихи ва шаҳаншоҳлар сулоласи тарихи;

3. Хуспорам – деҳқонлар ва чорвадорлар ҳуқуқи ҳақида;

4. Вендидод – таҳорат расми, мурдани кафанлаш ва дафн маросими тартиби, табобат  ҳамда табиб  бурчи ҳақида;   

5. Ҳодуҳн наск- ўлимдан кейинги ҳаёт, жаннат ва дўзах ҳақида;

6. Спенд (Spend)– Зардуштнинг ҳаёти ва фаолияти ҳақидаги китоблар асосий манба бўлиб хизмат қилган.

Кейинчалик бу китоблар қўшимча далил ва маълумотлар  билан тўлдирилиб, бир тизимга келтирилиб, паҳлавий тилига таржима қилиниб, кўплаб нусхада мамлакат ҳудудларига тарқатилган. 

“Авесто”да  таълим тизими босқичларида китоб ўқишнинг афзаллиги тўғрисида: “Ҳум дилхоҳлига  билан наск (китоб) мутоала қилганларга поклик ва фарзоналик бағишлайди” дейилиши, зардуштийларда билим эгаллашнинг асосий воситаси китоб эканлигини кўрсатади.  Ҳозирги кунда ёшларимиз орасида илмий-оммабоп, бадиий   китоблар  ўқишнинг кескин камайиб кетиш ҳолати кўзга ташланмоқда. Бу эса ўз навбатида уларнинг илмий дунёқарашининг шаклланиши, тараққиётига салбий таъсир кўрсатиши табиий. Шу сабабли аждодларимиз зардуштийларнинг китобсеварлик  тўғрисидаги мулоҳазалари ва фикрлари, пандларидан  ёш авлодни ҳар томонлама баркамол қилиб вояга етказиш  йўналишидаги таълим ва  тарбиявий ишлар жараёнида фойдаланиш, бу фикрларни тарғиб этиш муҳим аҳамият касб этади.  

Зардуштийларнинг паҳлавий тилида ёзилган ва бизгача етиб келган “Дадестон-и меног-и храд”,  “Бундахишн”, “Арта виразнома” , “Ояткор Зареран”, “Затспорам”, “Корномаи Ардашери Бобакон”, “Бахман яшт”,  “Ривоят”, “Рост сухан”, “Шойист-ношойист”, “Чим-и-дрон”, “Андарз-и данаг мард” , “Хвешкарих-и редагон” каби қўлёзмаларининг таҳлили орқали бевосита таълим-тарбияга оид мулоҳазалар, устознинг шогирдга, донишманднинг ёшларга пандлари, таълим тизими ва жараёни, уларда риоя қилинадиган қонун-қоидалар мажмуи, устоз ва муаллимлар, шогирд ва толибларнинг мажбуриятлари тўғрисида батафсил маълумот берилганлигини билиб оламиз.

«Андарз-и данаг мард” (Донишманд ўгитлари) да донишманд ўз ўғлига таълим ва ўгит бериб мурожоат қилади: “Ўғлим ! Қўрқувни ҳис қилмаслик учун беайб ва бегуноҳ бўл. Муносиб бўлиш учун шукроналик қил... Хотининг ва болаларингга нисбатан иложи борича очиқкўнгил ва яхши мунособатда бўл. Айниқса улар билан доим суҳбат қил, панд-насиҳат бер ва ўқит”
   Кўриниб турибдики, оила бошлиғи ўз фарзандларига биринчи навбатда панд насиҳат бериб (оила таълими),  сўнгра ўқитиши (мактаб таълими) фарз бўлган. Ўғилнинг мажбуриятларига эса яхши ва доно дўстлар орттириш, бошқаларнинг ҳақига хиёнат қилмаслик, доимо тўғрисўз ва ростгўй бўлиш, ўзининг сўзи ва хатти-ҳаракатларига жавоб бера олиш хислатлари ҳам кириши таъкидлаб ўтилган. 

Бошланғич таълим,  таълим тизимининг асосий бўғинини ташкил этиб 7 ёшдан 15 ёшгача бўлган даврни ўз ичига олган.

 7 ёшгача бўлган даврда болаларни мунтазам равишда ўқитмаганлар, балки зардуштийлик динининг баъзи қоидаларидан хабардор қилганлар холос. Бу ёшгача болаларга  ҳеч қандай гуноҳ ва Аҳриман доғи тегмайди дея ҳисоблашган.  Етти ёшга тўлган болага муқаддас белгилари мавжуд махсус кийим-бош  кийгизишган. Етти ёшда болалар ёмонни яхшиликдан фарқлай олади деган хулосага таяниб,  уларга айрим  маъсулиятлар юкланган. Зардуштийлик таълимотида болаларнинг таълим-тарбиясига алоҳида эътибор берилганлигининг гувоҳи бўламиз: “Эй Мазда! тарбия қилгувчиларинг учун аталган поёнсиз меҳр-муҳаббатингни ато айла. Сенинг ўгит пандларинг, ҳидоят ва маърифатинг қаерда?”  ёки, “Тарбия ҳаётнинг энг муҳим таянчи бўлиб ҳисобланиши лозим. Ҳар бир ёшни шундай тарбиялаш зарурки, у аввало яхши хулқ-одобни, яхши ўқишни, сўнгра эса ёзишни ўрганиш билан энг юксак поғонага кўтарилсин”
.

Зардуштийларнинг мадраса типидаги ўқув даргоҳларида бошланғич таълим жараёнининг якуни сифатида 7 санъат турини мукаммал билиш ва эгаллаш эътироф этилган. Булар : 

1. Ўқиш

2. Ёзувни ўрганиш

3. Ҳисоблай олиш.

4. Камондан ўқ отиш

5. Чавандозлик

6. Диний аҳкомларни ўрганиш ва бажариш

7.  Қироат ва қўшиқ ижро этиш 

Ёзув ва ҳисоблашни ўрганиш таълимдаги энг  қуйи бўғин ҳисобланиб, нотиқлик ва  хушсуханлик бошланғич таълимнинг олий босқичи сифатида қабул қилинган. Жамиятда  ҳам хаттот  ва мирзаларнинг ўрни воизларнинг даражасидан паст бўлган. Ёзув ва ҳисобни мукаммал билганлар ҳунармандлар тоифасига киритилиб, таъсирчан оғзаки баён усулига эга бўлган воизлар эса жамиятнинг энг юқори тоифаси ҳисобланган коҳин ва дин раҳнамолари даражасигача кўтарилганлар.


Зардуштийлар бошланғич таълимининг ўзига хос хусусиятларини намоён қиладиган ва  жасурлик, мардлик, Ватанга, ота-онага садоқат каби хусусиятларни қалбига жо айлаган ёш авлодни тарбиялаш, миллий ғурур, миллий ифтихор туйғуларини тарғиб қилишга қаратилган  асарлардан бири “Ояткори Зарирон” дир. 

  Асарда пайғамбар Зардушт Эрон шоҳи Гуштаспни ўз дининг аҳкомлари билан таништиргани ва шаҳаншоҳ Гуштасп томонидан   зардуштийлик динининг қабул қилиниши, мухолиф Аржасп томонидан эса элчилар келиб бу диндан воз кечиш талабини  қўйганлиги ва шу вазият атрофида бўлиб ўтган воқеалар ҳикоя қилинади. Шоҳ укаси Зарир зардуштийлик эътиқодидан воз кечишга қатъий қарши эканлигини айтиб, урушга тайёрланиш чора-тадбирларини кўра бошлайди. Шоҳ Гуштасп эса  донишманд Жомаспни ёнига чорлаб, бўлажак можаролар ҳақида башорат қилишни сўрайди. Жомасп эса бу жангда иккала тарафдан ҳам кўп қон тўкилиши, минглаб сара жангчилар ҳалок бўлиши, шунингдек шоҳ укаси Зарирнинг ҳам қаҳрамонларча ҳалок бўлиши, оқибат жанг маздопарастлар ғалабаси билан тугаб, паҳлавон Сипондидат душманлар шоҳи Аржаспни асирга олиб, оёқ, қўллари, қулоқ, бурунларини  кесиб ўз мамлакатига думсиз хачирга миндириб юбориши ҳақида  башорат қилади. Жанг бошланиб Зарир  ботирлик мардлик, қаҳрамонлик  мўъжизаларини кўрсатади. Бирин- кетин душманнинг энг кучли ва жасур жангчилари жанг майдонини  ташлаб қочишади. Шунда шоҳ Аржасп кимки Зарирни ўлдирса, унга ўз қизини беришини эълон қилади. Жанг қизиган пайтда
жодугар Видарафш  номардларча, орқа томонидан ҳужум қилган ҳолда  Зарирни ўлдириб, унинг отини ўлжа сифатида олиб кетади.  Воқеалар ривожининг энг кульминацион нуқтаси шу пайтдан бошланади. Отасининг қасосини олиш ва душманларни ер тишлатиш учун майдонга Зарирнинг 10 ёшли ўғли  Бастур чиқади.  Шоҳ Гуштасп жиянининг ёшлигини инобатга олган ҳолда уни жангга иштирок этмасликка чорлайди. Аммо душманга бўлган нафрат ҳамда Ватанга муҳаббат Бастурни  олға ундайди. Бирин-кетин душманларни маҳв этиб, жанг майдонида отасининг жонсиз танаси олдида Бастур бир томчи қони қолгунча душманларга қарши қақшатқич зарба бериш ва ватанини ҳимоя қилишга қасамёд этади. Якамма-якка ҳалол жангда Бастур жодугар Видарафшни ўлдириб, ундан отасининг отини тортиб олади.

 Бастурнинг жасоратидан руҳланган  саркардалар ва жангчилар янада шиддатли жангга киришиб душманни қириб ташлашади. 

Эй,  менинг ҳаётим, номусим орим,

Айт, жонингни  ўғирлаган ким.

Эй !  шавкатли, падари бузрукворим,

Пок қонингни  хўрлаганлар ким.

Семурғсифат отингни ўғирлаган ким,

Ҳайҳотдек жанггоҳда ётибсан-ку жим.

Шамолдек учиб  тез ёнингга боргум,

Душман танасига қиличим солгум.

Шиддатимдан тоғлар ларзага келур,

Дарёлар ёғийнинг қонидан тўлур 
(таржима ўзимизники)

Асар воқеаларида иккала томоннинг  эътиқод учун жангга киришишлари асосий моҳият сифатида ҳис этилади. Бунда 10 ёшли болакайнинг жасорати, қаҳрамонлиги, фидокорлиги, матонати куйланиши келажак авлодни руҳлантириб, ватанпарварликка ундаб,  миллий ифтихор, ғурур, фахр туйғуларини шакллантиришга хизмат қилади.  Шунингдек ҳали балоғат ёшига етмаган Бастурнинг  бир вақтнинг ўзида барча жанг қуролларидан моҳирона  фойдалана олиши,  от миниш,  эгарлаши , чавандозлик (хусусий таълим), жанг стратегияси ва тактикасини пухта билиши (бошланғич таълим)  зардуштийларда таълим ва тарбия жараёни нақадар тўғри йўлга қўйилганлигининг   яққол далилидир.

Зардуштийларда жисмоний ва меҳнатсеварлик тарбиясидан назарда тутилган асосий мақсад ёшларни ҳарбий-жангаворликка ва меҳнатсеварликка таёйрлаш, уларни жисмонан ва меҳнатда чиниқтиришдан иборат эди. Ўғил болаларга кураш тушиш, отга сувлик солиш ва уни эгарлаш, мол боқиш ҳамда уларни урчитиш ва туғдириш, туя-отларни парваришлаш, уларни бошқара олиш, яйловларда сурувларни ўтлатиш, чорвани йиртқич ҳайвонлар ва қароқчилардан муҳофаза қилиш учун 50 дан зиёд ҳарбий қуролни ишлата билиш малакасини эгаллаш мажбурий бўлиб, чавандозлик ва яна ўттиз икки ҳарбий ҳунар ўргатилган. Шу ўринда бу ҳолат таълим тизимидаги хусусий таълим ва бошланғич таълимнинг уйғунлиги ва узвийлигини кўрсатиб, ҳар бир ёшнинг камолотида муҳим ўрин тутиши  билан характерланади.

Зардуштийларнинг дидактик-ахлоқий асарларидан бири ҳисобланган «Хвешкарих-и редаган» (Муаллим насиҳатлари)да келтирилган  таълим тизимидаги бошланғич таълимнинг моҳиятини очиб берадиган қуйидаги фикрлар ҳам айниқса диққатга моликдир : 

“Болаларнинг таълим олишлари учун уларнинг вазифалари ҳамда мажбуриятларини мактаб бошлиғи белгилаб беради. “Ҳар куни.. эрталаб қуёш чиқишидан олдин барвақт туринг. Қўлингиз ва юзингизни дасташўйда тоза сув билан ювинг. Белгиланган вақтда мактабга бориб, у ерда ўз мажбуриятларингиз ҳамда вазифаларингизни бажаришга киришинг. Мактабдаги машғулот ва дарсларга кўзингиз, қулоғингиз, тил ва дилингизни шундай қаратингки, машғулотлар тугагандан сўнг ақл ва заковат билан (тўғри) фикр юрита биладиган бўлинг… Мактабдан кетаётганингизда тўғри йўлдан боринг. Машғулотлардан қайтаётган пайтингиз таниш, яхши кишини ким бўлишидан қатъий назар –учратсангиз таъзим қилинг. Уйга (сизга) берилган вазифаларни ақл билан ва кўрсатмаларга асосан бажаринг, ҳеч қачон ота-онангизни хафа қилманг, опа-сингил, ака-ука, хизматкор ва ҳайвонларни урманг, яхши ва лойиқ ҳолда (улар билан) муомалада бўлинг. Меҳрибон ва мулойим бўлинг. Уйга келганингизда ота-онангиз олдида ҳурмат ва итоат ҳолатида бўлинг. Сизга нимаики ишни буюрсалар, ақл билан кўрсатмаларга асосан бажаринг. Ўтиришга рухсат олмагунча ўтирманг. Қачонки (сизга) овқатланишга рухсат берсалар, қўлингизни ювинг, овқатни олдингизга қўйиб ўтиринг, овқатланиб бўлгач тишингизни тозаланг. Тиш тозалагични жойига қўйиб, ўрнингизни тайёрланг. Қўлингизни ювиб, сочингизни таранг. Тинч ухланг, кейинги кун, эртага қуёш чиқишидан олдин яхши кайфиятда уйғонинг. Қўлингизни  ва юзингизни 3 марта дасташўйда, 7 марта тоза сув билан  покизалаб ювинг. Мактабга иштиёқ билан боринг, кимки кундузи мактабга бормаса, кечаси афсусда қолади. Ўқитувчини хафа қилишдан эҳтиёт бўлинг, унда сизни жарима ва оғир жазо кутади. Балоғат ёшига тўлганингизда сизлар донишманд Ҳарбед ва Дастурлар олдида имтиҳондан ўтасиз. Улар сиздан  тўғри жавоб кутишади, сиз жавоб беролмасангиз, одамлар сизга қараб туришади, сиз эса ерга”.
 

Кўриниб турибдики, ҳар бир ёш зардуштий таълим олиш жараёнини  Зардушт ўгитларидаги суннатларни тўла бажариб, “Андешаи нек”, “Гуфтори нек”, “Кирдори нек”  мезонлари асосида ҳар жиҳатдан юксак ахлоқлилик, озодалик ва покизалик меъёрларини ўзида намоён ҳамда мужассамлаштирган ҳолда   олиб бориши лозим. 

Шу ўринда бошланғич таълимда илмларни эгаллаш, сабоқ олиш ва дам олиш жараёнининг аниқ вақти белгиланганлиги ҳам диққатга сазавордир : “...У куннинг ибтидоси ва интиҳосида, у туннинг аввали ва охирида билим олмоғи, тафаккур ва донишга лиммо-лим бўлмоғи, ниҳоят ашаванлик йўлида шундай манзилга етмоғи керакки, илоҳлар шаънига ҳамду санолар айтсин, уларни эзгу каломлар билан ардоқласин. Ва шу йўсинда ўз билимини зиёда қилсин”.  “…У куннинг ўртаси ва туннинг ўртасида жуда роҳатланиб, ором олмоғи, шундан сўнг илм ортидан шу қадар жидду-жаҳд этмоғи керакки, ўтмиш донишмандлар қолдирган ҳамма нарсани жону дилдан ўрганиб олсин”

Бошланғич таълимни олган ҳар бир зардуштий таълим якунида қасамёд қабул қилган. Бу жиҳатдан“Авесто”да келтирилган шогирд  қасамёди диққатга моликдир :  “Токи жоним бор экан, токи қудратим қоим экан, ўз хоҳишим ва йўлбошчиларим амр-иродаси билан некогоҳликнигина истайман, эзгуликни истайман”
.

Кўринадики, зардуштийлик таълимотида илм-маърифатнинг кучига қаттиқ эътиқод қилинган ва жамият ҳаётида ҳам оқибат натижасида илму-ҳикмат ютиб чиқади, деб ҳисобланилган. “Авесто” ва пандномаларда келтирилган далиллар шуни кўрсатадики, қадимги аждодларимиз болаларнинг нафақат бенуқсон туғилиши ва ҳатто чақалоқлигидан жисмоний тарбиясига жиддий эътибор берибгина қолмасдан, балки илму-ҳикмат ва ҳунарларни ўрганиши, маънавий софлиги, яхшилик ва эзгулик хислатларини эгаллашлари тўғрисида ҳам бевосита ғамхўрлик қилишган. Зероки, болаларда ахлоқий, ақлий, жисмоний, жинсий, меҳнатсеварлик, ишбилармонлик, ватанпарварлик тарбиясини бериш қаторида ростгўйлик, саховатлилик, инсонпарварлик каби фазилатларни тарбиялашга жиддий эътибор берилган. 

Бошланғич таълимда, билим соҳалари сифатида ёзув ва ўқишни  ўрганиш,  ҳисоб ва юлдузлар илмини ўрганиш (арифметика, фалакиёт), камондан ўқ отиш, чавандозлик (ҳарбий билим), диний аҳкомларни бажара олиш, қироат ва қўшиқ айтиш (мусиқа) ни ўрганиш мажбурий ҳисобланган.

Таълим методлари :

1.Оғзаки, баён қилиш 

“Авесто” ва пандномалар матни ҳарбед ва дастурлар томонидан  оғзаки тарзда ёддан баён қилинган. Матнларни  баён қилиш шакли сифатида ҳикоят, ривоят,  насиҳат, ўгит, қўшиқлардан фойдаланилган. Ўрганилган янги билимларни мустаҳкамлашга оид топшириқлар берилган. 

 Устоз-муаллимлар томонидан  ҳар бир сабоқ жараёнида, оғзаки баён тарзида  “Авесто” наскларининг  “Патмонлари, бандлари, зандлари, сўровлари, жавоблари, икки дафъа куйланиши, яхши ўқилмоғи, ёд айтилмоғи”  лозим бўлган. 

2. Кўргазмали 

Бошланғич таълимда кўргазмали усуллардан кенг фойдаланилган. Жумладан ҳисоб (арифметика)ни ўрганишда барсам таёқчалари, фалакиёт илмида осмон жисмларини кўрсатиш ва кузатиш, санъат соҳасида мусиқа асбоблари, санъат асарлари, иморатлар, қояга ўйилган тасвирлар ва ҳ.к.з лар кўргазма ҳамда ашёвий далиллар  вазифасини бажарган.

3. Амалий

 Бошланғич таълимдаги оғзаки ва кўргазмали методлар орқали олинган билимларни  мустаҳкамлаш мақсадида таълим жараёнида амалий (машқ, топшириқ, мулоқот, мустақил таълим) усулларидан ҳам фойдаланилган. Бу усуллар таркибига  ҳарбий  аслаҳаларни ишлатиш, чавандозлик, кураш тушиш, шеър ва қўшиқ айтиш,  мусиқа асбобларини чалиш, воизлик, расм чизиш,  тош ва қояга тасвир ўйиш, дастурхонни безаш, меҳмон кутиш, шатранж ва нард ўйнаш, ҳум ичимлиги тайёрлаш, оташкадаларда ибодат қилиш каби кўплаб амалий машғулотлар кирган. Ўрганилган билимларни такрорлаш, мустаҳкамлаш  мулоқот жараёнида амалга оширилиб, ўқув топшириғининг ўзлаштирилиш даражаси таҳлил қилинган.

 Мустақил таълим 

“Авесто”нинг  қисмлари бўлмиш “Гоҳ”лар ва “Яшт”лар мустақил таълим тарзида ёддан ўрганилиб, қироат асосида талаффузни шакллантириш, оғзаки нутқни такомиллаштиришга алоҳида эътибор берилган. Толиби илмлар  ибодатхоналардаги акустика қоидаларига мос равишда қурилган товушнинг тебраниши, жарангдорлигини таъминлайдиган махсус хоналарда  товуш ва овоз мосламасини тўғри йўлга қўйиш, такомиллаштириш мақсадида қироат ҳамда воизлик санъатини мустақил равишда ўрганганлар. Авестойи ёзув кўп ҳолларда коҳинлар томонидан сир сақланган ҳолда, муқаддас китобнинг бизгача етиб келган қисмлари, шу қисмларни ёдлаган ва хотирасида сақлаган кишиларнинг фаолияти билан боғлиқдир. Бу ҳол “Авесто” нинг 21-наски ҳисобланган Студ яшт ҳақида Ясна қисмида айтилган фикрда ўз ифодасини топган : “Ставута йисняҳ”ни олқишлаймиз. У илк олам қонунидир. У ҳисоб қилинган; икки чандон айтилган; ўргатилган; ўқитилган; устивор қилинган; такрорланган; хотирда сақланган; ёдда ўқилган ва тириклик оламини ўз ҳоҳишича янгилай олади”
.  Ёки : ”Ёддан куйламоқ, пинҳон зикр қилмоқ, хотирда тутмоқ, кўнгилда сақламоқ, ҳеч бир шак-шубҳасиз, тойилмасдан Ясналарни тиловат қилмоқ”
 дейилиши бошланғич таълим жараёнидаги  мустақил таълим усуллари ҳақидаги  маълумотлардир.  

Буюк келажакка интилаётган мустақил Республикамизнинг эртаси бўлган ёшларни тарбиялаш жараёнида  аждодларимизнинг ана шу бошланғич таълим босқичида қўллаган таълим  усуллари, тарбия бериш жараёнида фойдаланган панд-насиҳатлар, ўгитлар, ҳикоятлар сифатидаги қарашлари ва фикрлари  ибрат сифатида қабул қилинса арзигуликдир.
 Зардуштийлардаги  юқори таълим  турлари

Устоз «Дастуроне-дастур”, “Мўъбадан-мўъбад” лар таълими ва фотиҳасини олган ва улар олдида имтиҳондан ўтган зардуштий ўғил болалар балоғат, яъни  15 ёшга етгач оқ матодан кийим кийиб, камар боғлаб юриш ҳуқуқига эга бўладилар. Бу уларнинг  маънавий ва маърифий жиҳатдан камолга етганлигини билдирган. 

“Авесто”да “айвйонгаҳана” (белбоғ, камарбанд), форсийда “куштй”, “кусти”  деб номланувчи ном ва одат маздопарастлик динига хосдир. Балоғат ёшига етган зардуштийларнинг белбоғи , ёки камарбанди оқ қўйнинг етмиш икки толали юнгидан тўқилган бўлган. Бу камарбанд фақатгина  аёл мўбадлар томонидан тўқилган. Ўн иккита толадан иборат олтита ип ришта, жами етмиш икки толали камарбанд- “Авесто”нинг муҳим қисми бўлган етмиш икки ҳот , ўн икки ҳот , ўн икки ой ва йил давомида  зардуштийлар нишонлайдиган олтита диний маросимга ишора қилади.  Олтиталик ришта ёхуд ипни  камар атрофида уч марта айлантириб боғлашган. Учлик зардуштийлар динининг  бунёд ва асоси бўлган  эзгу ният, эзгу сўз ва эзгу амалга ишора қилади.  Ришта камар атрофида иккинчи марта айлантирилганда эса орқа томондан  икки тугун қилинади. Учинчи-охирги марта айлантирилганда эса орқа томондан иккита тугун тугадилар. “Бундаҳишн”да бу тўрт тугун қуйидагича шарҳланади : биринчи тугун якка ва ягона яратувчининг  борлигига ишора, иккинчи тугун зардуштийлик динининг барҳақ ва аҳуравийлигига ишора, учунчи тугун Зардуштнинг пайғамбарлигига иқрорлик белгиси, тўртинчи тугун эзгу ният, эзгу сўз ва эзгу амалга ишонч белгиси. Камарбанд танга кийиладиган махсус диний кўйлак- сидра устидан боғланади. Ҳар бир зардуштий ўн беш ёшга тўлгач балоғат нишонаси ва маздапарастлар сафига қўшилганининг аломати сифатида  сидра кийиб камарбанд боғлайди. Ибодат жараёнида камарни ечиб, ҳар икки учини тутиб туради. Аҳриманнинг номи лаънатланган пайтда эса уни силтай бошлайди. Бу ёлғон ва ёвуз кучларга нисбатан нафрат ифодасидир. Камарбанд боғламоқ ҳар бир зардуштий ҳаётидаги энг муҳим воқеа бўлганлиги учун у махсус маросим вазифасини ўтаган. Бу маросим “навзод” номини олиб,  қайта туғилиш, янгидан яралиш, янгидан туғилмоқ маъноларини англатади.  Яъни камар боғламоқ маросими ҳар бир зардуштийнинг қайта туғилиши (диний-маънавий) ҳисобланган.  Бу анъана асрлар давомида сақланиб, ҳозиргача зардуштийлик динига эътиқод қиладиган  аҳолининг асосий ақоидларидан бири саналади.

  Ҳозирги кунга қадар Ҳиндистоннинг Гужарат, Мумбай,  Эроннинг Язд, Кермон вилоятларидаги зардуштийларнинг «Фирўз Баҳром” (ўғил болалар учун),  “Анўширвон Додгар” (қизлар учун) мактабларида ҳам “лагомзадан”, “зинзадан”, “камарбастан”, “сидрапўши” маросимлари ўтказиб келинади.  Бу маросимлар юқори таълим босқичидаги таълим-тарбия жараёнининг якуни сифатида ҳар бир ёш зардуштийда : собитлик, таваккул, қаноат, хайрихоҳлик, ҳақни танимоқ, поктийнатлилик, хушхулқлилик, ҳақгўйлик, беозорлик, масъулиятлилик, ватанпарварлик, инсонпарварлик, адолатлилик, жамият қонунларига итоатда бўлмоқ, ростгўйлик, касб ва илмни севмоқ, устоз ва ота-оналар ҳукмига фармонбардор бўлмоқ, муҳтожларга ёрдам бериш каби  ахлоқ мезонига айланган сифатлар намоён бўлиши кўзда тутилган. 

“Авесто” да таъкидланган таълим-тарбия тизимининг юқори босқичида болаларнинг зардуштийлик динига эътиқодини мустаҳкамлашга ва маънавий камолотини такомиллаштиришга алоҳида эътибор берилган. Бошланғич таълимда ўргатилган зардуштийлик дини асослари, Ахура Маздага илтижо ва мурожоатлар, Зардушт ўгитлари янада мустаҳкамланиб, риёзиёт, ҳандаса, фалакиёт, тарих, фалсафа, ҳуқуқшунослик, табобат ва бошқа фанлар пухта ўқитилган. Дарс жараёнида ўтилган мавзуни шовқинсиз такрорлаш, ҳамиша эсда тутиш талаб қилинган, эгалланган билимни синаш мақсадида ўқувчиларнинг савияси мунтазам текширилиб, баҳолаб борилган. 

Юқори таълим жараёнида  “Авесто”нинг:

1. Вендидод ;

2. Ганаба-сар-нигад (Ganabа-sar-nigad) – гражданлик, ҳарбий ва жиноий ҳуқуқ ҳақида;

3. Китоби сарнижат – Қозилик низоми ва ҳуқуқ ҳақидаги китоб

4. Сакадум наск (Sakаdum)- шоҳлар ҳукуматининг тузилиши, адолат, давлат мулки ҳақида;

5. Студ яшт – инсоннинг тангри наздидаги ва ўтганлар руҳи олдидаги бурчи ҳақидаги қисмлари асосий манба бўлиб хизмати қилган.

Бу даврда таълим-тарбия тизими синфий характерга эга бўлганлиги сабабли диний, ахлоқий ва ҳарбий-жисмоний тарбияни амалга ошириш барча табақадаги кишиларнинг  фарзандлари учун  мажбурий бўлса-да, аммо ўқиш, ёзиш, ҳисоблаш, давлатни бошқарув асосларини, яъни ҳуқуқшуносликни, ҳарбий ҳунарни зодагонларнинг болаларига тажрибали устоз-муаллимлар ва машҳур лашкарбошилар сарой ва оташкадалар қошидаги мактабларда пухта ўргатишган .

Юқори таълимнинг асосий хусусиятларидан бири шундаки, бу жараёнда   ҳуқуқий, иқтисодий, олий ҳарбий билимлар ва тарбия бериш орқали  давлат ва жамиятни бошқаришда иштирок этувчи турли хил касб ва мансаб эгалари тайёрланган.

Ҳуқуқий таълим-тарбия.

Миллий ғоя ва истиқлол мафкурасининг шаклланиши ва такомиллашувида миллий, маънавий-маданий мерос ва унга илмий-ижодий муносабат алоҳида аҳамият касб этади. Миллий ғоя ҳуқуқий демократик давлат ривожланган мамлакатлар тажрибасига таянган ҳолда ва давлатчилигимизнинг миллий асосида вужудга келишни маънавий-руҳий жиҳатдан йўналтиргандагина у янги, умумий қадриятларга айланиши мумкин.

Зардуштийликдаги эзгуликни қарор топтириш ғоясини инсонпарварликнинг буюк тамал тоши, деса бўлади. Шу ғоя асосида шаклланган давлат ва жамиятда одам энг олий қадрият даражасига кўтарилади. Аҳурамазда ўз бандаларига ирода эрки бериб, эзгуликни ёвузликдан ажрата билишни, фақат ёвузликка қарши кураш жараёнидагина қачонлардир жамиятда эзгулик барқарор бўлишини айтади.

«Авесто»да жамият бир бутун ижтимоий тузум сифатида тасвирланади ва бунда давлат муассасалари билан бирга жамоат ташкилотлари баҳамжиҳат фаолият кўрсатишлари кераклиги таъкидланади.

Жамиятда эса шоҳ, бош вазир (у айни пайтда бош қўмондон), вазирлар, бош мўъбад (коҳинлар сардори), қўшин бошлиқлари, сарбозлар, олимлар, мударрислар, табиблар, устоз, муаллимлар, воизлар, ҳунармандлар, деҳқонлар, чорвадорлар, раис, боғбонлар, додгустир, мироб, котиб ва шу сингари ижтимоий табақалар бўлиши айтилади. Айни пайтда улар тавсифланиб, ҳуқуқ ва бурчлари батафсил баён этилади.

Жамиятни бошқариш учун Илоҳий Низом ва Одил Низом (Оша) зарурлиги айтилиб, давлат маҳкамаларида ва жамоат ташкилотларидаги барча йўналишлар шу Низомлар доирасида фаолият кўрсатишлари керак бўлади. Илоҳий Низом талаблари «Авесто»нинг «Вендидод» ва «Ҳот» дафтар (китоб)ларида баён этилган. Илоҳий Низомларга кўра одам фаолиятининг барча йўналишлари эзгулик руҳи би-лан суғорилган бўлиши шарт. Аҳурамазда одамларни эзгу фикратда, эзгу каломда ва эзгу амалда сусткашлик қилмасликка даъват этади.

Оламни яратган, эзгулик нурини таратган ва одамлар фаолиятини ўз фаришталари орқали назорат қилиб борадиган Аҳурамазда (Ягона тангри) «Вендидод»да одамлар ёмон фаолиятлари учун шу ёруғ дунёда жазоланиши кераклигини Зардуштга тайинлайди. Масалан, кимда-ким била туриб дин ва эътиқодни бир зардуштийга ўргатмаса арзон ўлим билан жазоланиши кераклиги айтилади.  Таълим ва тарбия жараёнида устоз ва шогирд бурчи ҳамда масъулияти Низом-қонунда белгиланган. Бунга кўра Устоз Аҳурамазда ўгитлари ва талабларини қандай бўлса шу мазмунда ўқувчига етказиши керак бўлган. Ўқувчилар илоҳий ва дунёвий Низом талабларини яхши ўзлаштириб олишлари зарур бўлган.

Ҳуқуқий таълим-тарбия  зардуштийлик динининг 3 асосий:   эзгу фикр, эзгу сўз, эзгу амал тамойилларига таянган ҳолда берилган. Ҳар бир таълим олувчи Зардушт панд-ўгитлари, насиҳатлари, шунингдек зардуштийлик дини қонун-қоидаларини ёддан билиб, уларга амал қилиши сўзсиз талаб қилинган. “Авесто”нинг Вендидод қисмида зардуштийлик динининг ҳуқуқ меъёрлари ўз аксини топган бўлиб, бу нормалар ижтимоий  мунособатларни тартибга солиб турган.  Ҳар бир жиноят учун белгиланган жазо турлари мавжуд бўлиб, жазони зардуштийлик қонун-қоидаларини яхши биладиган коҳинлар белгилаган. Жиноятлар қўйидаги турларга бўлинган : 

1. Динга қарши жиноятлар:  эзгу фикр, эзгу сўз, эзгу амал қоидаларига риоя қилмаслик, ғайридин билан никоҳга кириш, коҳинни ҳақорат қилиш.

2. Шахсга қарши жиноятлар: ҳужум, таҳдид солиш, жароҳат етказиш, инсонни ўлдириш, ҳомилани тушириш.

3.  Мулкка қарши жиноятлар: ўғрилик, босқинчилик, қароқчилик, қарзни бермаслик, сув, олов, ҳавони ифлослантириш, ҳайвонларни уриш. 

4. Ахлоқий жиноятлар: фоҳишабозлик, хиёнат, зинокорлик, баччавозлик.

5. Табиатга қарши жиноят: ер, сув, ҳаво, оловни асраш қоидаларини бузиш, ернинг мелиоратив ҳолатига қарамаслик, атроф-муҳитни муҳофаза қилиш қоидасини, жамоат ва шахсий гигиенани бузмоқ, боғ-роғ, резаворга зарар етказмоқ, сувни исроф қилмоқ, бетартиб бутазор яратмоқ ва дарахт экмоқ.

 Жазо турлари сифатида эса қамчин билан савалаш, темир камар боғлаб юришга мажбур этиш, оловда қиздирилган  темир қуроллар билан қийнаш, эритилган мис ёки қўрғошин қуйиш ва ўта оғир жиноятлар учун ўлим жазоси белгиланган. 

“Авесто”даги давлатчилик ва қонунчилик тизими ўз даврида жамият, фуқаролар ва юқори таълим олган ёшларнинг ҳуқуқий онги ва маданиятини бойитишда муҳим аҳамиятга эга бўлган. Юқори таълим жараёнида берилган бу каби тушунча, йўл-йўриқ, қатъий хулоса ва қонун кучидаги фикрлар давлатнинг сиёсий, ижтимоий, иқтисодий қудратини оширишга хизмат қилган.  Ҳозирги кунда ҳуқуқий демократик давлат қуриш йўлидан бораётган халқимиз ўтмиш маънавий меросимизга ижодий ёндашиб, ижтимоий мунособатлар меъёрини такомиллаштирсалар айни муддао бўлади. Шу жиҳатдан ёшларимизни қонунларни ҳурматлаш, қадрлаш руҳида тарбиялашда қадим аждодларимизнинг тарихий тажрибалари қўл келиши шубҳасиздир. 

Мусиқий таълим- тарбия

Мусиқа санъати энг қадимги даврлардан бошлаб Марказий Осиё ҳудудларида яшаб келган халқлар маданиятининг ажралмас қисми ҳисобланган.  Унинг йўналишлари, жанрлари, шакллари ўзбек халқининг аждодлари бўлмиш ҳозирги Ўрта Осиё, Афғонистон, Покистон, Эрон ва Шарқий Туркистон ҳудудида яшаган   қадимги сўғдийлар, хоразмийлар, парфияликлар, бақтрияликлар  ижодий  фаолияти ва тафаккурининг  маҳсули сифатида асрлар давомида шаклланиб тараққий этиб келган. Шунингдек бу санъат турининг ривожланишига Хитойнинг шимолий чегераларидан то шарқий Европагача чўзилган улкан минтақанинг дашт, ўрмон-дашт, тоғлик ўлкаларида яшаган (скиф, савромат-сармат, сак-массагет) халқларнинг таъсири ҳам ниҳоятда катта бўлганлигини исботловчи даллилар етарли.

Мусиқа санъатининг тарихий  шаклланиш  жараёни дастлаб, табиат ҳамда  теварак-атрофда содир бўлаётган воқеа-ҳодисаларни тушунишга ҳаракат қилишга  бўлган  эҳтиёж сифатида, илк мифологик  тассавурлар таъсири остида  кечиб, кейинчалик коҳинлар бошчилигида ўтказиладиган  турли  маросимларнинг руҳий-маънавий озиқ мазмунига айланган.

Мусиқа санъатининг  такомиллашуви шаҳарлар маданий ҳаётининг ривожланиши билан боғлиқ бўлиб,  унинг илдизлари эрамиздан аввалги иккинчи  минг йиллик  охири ва биринчи минг йиллик бошларига  бориб тақалади. Ижтимоий мунособатларнинг ривожланиши, турли хил касб-ҳунарларнинг пайдо бўлиши ва тараққиёти, халқ байрамлари, диний маросимлар, шунингдек, саройдаги ҳар хил тадбирларни ўтказиш учун  хизмат қилувчи   махсус тайёргарликни ўтаган кишилар, яъни мусиқачилар қатламининг шаклланиш жараёнини тезлаштирди. 

Умумий мақсад асосида бирлашган мусиқачилар, созандалар, раққосалар, қўйингки, бутун санъат аҳли, аждодлари томонидан қолдирилган мусиқий-маънавий меросни ўрганиб, бойитиб уни устоз-шогирд анъаналарини давом эттирган ҳолда кейинги авлод вакилларига етказиш йўлида жонбозлик кўрсатишган.  

Бундай тоифадаги кишилар фаолиятининг дастлабки куртаклари эса ўз даврининг хусусиятларидан келиб чиққан ҳолда коҳинлар жамоаси муҳитида илдиз отди. Инсоннинг ички руҳий кечинмалари,  яшаш, ҳаёт, ўлим билан боғлиқ мушоҳадалари, кундалик мунособатлар доирасидаги воқеа ва ҳодисаларга нисбатан таъсир остидаги мулоҳазаларининг яққол ифодаси  мусиқий оҳанглар  садоси тарзида, жилоланиб  баралла  янграй бошлади. Ўз навбатида мусиқа халқнинг руҳий-эмоционал туйғуларига таъсир этиш ҳадисини олган коҳинлар учун  мафкуравий қурол, яъни  таъсир кўрсатиш воситаси  сифатида  ҳам хизмат қилди.

Геродот чўл ва даштли худудларда яшовчи  массагетлар бир жойда тўпланиб,  коҳин бошчилигида, улкан гулхан атрофида Ҳум (Хаома) ўсимлиги меваси ва баргларини оловга ташлаб, унинг инсон руҳиятига таъсир этувчи тутуни таъсирида  мастлик холатида жунбушга  келиб, қўшиқ айтиб рақсга тушишлари ҳақида маълумот келтиради: «...уларда яна бир дарахт борки, унинг мевасини авайлаб териб оладилар. Кейин гулхан ёқиб, атрофига ўтириб ҳалиги мевадан оловга оз-оз ташлаб, чиққан тутунни ҳидлашиб, худди эллинлар май ичиб маст бўлгандек кайф қилишади. Ҳалиги меваларни ташлаганлари сари  кайфлари оша бориб, охирида ўйин тушиб қўшиқ куйлашади.”
  

Чертма мусиқа асбоблари ижросида ўтказиладиган қадимги маросимлар ва уларда ижро этиладиган қўшиқлар, рақслар ҳақида дастлабки манбалардан бири сифатида Соймали тош (Фарғона водийси) петроглифлари ҳикоя қилади. Тоғ қоятошларида тасвирланган мусиқа асбобларидан бири Даф сози бўлиб, унинг асосини ўртасидан тешик хосил қилинган ҳамда  айлана шаклига келтирилган, тери билан қопланган  улкан тош ташкил қилган. 



Соймали тош петроглифлари                         Даф мусиқа сози.

“Шохнома”да ёзилишича Даф ва қайроқ  чертилганда ҳосил бўладиган товуш ва садолар   шох Заххокнинг бош оғриқларини маълум муддат қолдиришга хизмат қилган. Бу афсона қурбонлик маросими билан узвий боғлиқ бўлиб,  хайвон териси қопланган тош,  хосилдорлик маъбуди инончи (культи)нинг  ажралмас қисми, белгиси сифатида  намоён бўлади.  

Бақтриянинг қадимги Тахти Сангин шаҳари харобаларидан топилган  Сарой мехробидаги қўш найли мусиқа асбоби(авлос)ни  чалиб турган гўзаллик, нафосат, сув, наботот илоҳаси ҳисобланган Силена-Марсия ҳайкали  ҳам қадим замонлардан бошлаб ушбу ҳудудларда мусиқа маданияти қанчалик даражада ривожланганлигини кўрсатади.

Шунингдек ибодатхона харобаларидан бири-бирига уланган суяклар бирикмаси ҳамда гилли котишмалардан ясалган, пуфлаб чалинадиган созлар ҳам топилган.

Қўшнайли авлос мусиқа асбоби

Илк якка худоликни тарғиб қилувчи дин сифатида зардуштийликнинг вужудга келиши ва асрлар давомида ушбу ҳудудларда ҳукмрон дин  мавқеида унга  эътиқод қилиниши  мусиқа санъатининг тадрижий ривожланиши ва тараққиёти жараёнига ниҳоятда улкан таъсир кўрсатди. 

Ўрта Осиё халқлари  маънавиятининг шаклланишига катта таъсир кўрсатган  илмий-тарихий, диний-фалсафий ва ахлоқий–таълимий асослар, аввало, пайғамбар Зардушт томонидан яратилиб, шаклланган зардуштийлик  таълимоти билан алоқадордир. 

Зардуштийлик таълимоти минглаб йиллар давомида яшаб фаолият кўрсатиб келган инсонларнинг жамият ва табиатга бўлган муносабатларининг инъикоси сифатида шаклланди. 

Зардуштийлик таълимотининг муқаддас китоби ҳисобланган “Авесто” битикларида илгари сурилган ғоялар эса  аждодларимиз ҳаёти, турмуш тарзи, урф-одатлари, диний эътиқоди ва ақидаларини ўзида мужассамлаштиргани шубҳасиздир.

Зардуштийлар таълим жараёни якунида эгалланиши шарт бўлган билимлар қаторида мусиқа билими, мусиқий маданият йўналиши асосий ўринлардан бирини эгаллаган.

Ўрта Осиёда мусиқа маданиятининг  ривожланиши ва намоён бўлишининг  муҳим қирраси  ҳарбий қўшин, мунтазам армия  фаолияти билан боғлиқ ҳолда намоён бўлади.  Тарихдан маълумки, эрамиздан олдинги VII асрдаёқ   аждодларимиз ўзларининг аниқ қоида-қонунларга бўйсунган, тузилма сифатидаги мунтазам армияларига эга бўлган. Турли хил турдаги қўшинлардан тузилган армия таркибида ҳарбий мусиқачилар ҳам алоҳида ўрин эгаллаган.  Плутарх  парфияликлар армиясида қозонсимон  урма зарбли асбоблардан кенг фойдаланилганлиги тўғрисида ҳикоя қилади. Чунончи, 53 йил 9 май  кунида Красс бошчилигида римликлар армияси парфияликлардан қақшатқич мағлубият аламини тортади.  Жанг олдидан  ўзларини руҳлантириш ва душманни ваҳимага солиш мақсадида парфияликлар атрофида мис қўнғироқлари илиб қўйилган, тери тортилган улкан чертма асбобларини чалиб шовқин-сурон кўтарганлар. Бу ҳарбий усулдан кейинчалик, Искандар Зулқарнайн, Чингизхон, Амир Темур каби жахонгирлар ҳам ўз юришларида кенг фойдаланишган.

Бурғусимон пуфлама созлардан иборат ҳарбий ансамбль

 Ҳарбий ҳаракатлар ва маросимлар ўтказилиши даврида баъзи мусиқа асбоблари ҳарбийларнинг қурол-аслаҳа, туғ, байроқ, тамғалари қаторида муҳим рамзий белги  вазифасини бажарган. 

 Масалан труба пуфлама сози ҳарбий қўмондоннинг  алоҳида ажратиш белгиси ҳисобланса, идиофон-жом, аэрофон-най каби мусиқа асбоблари шоҳларнинг  рамзий белгиси сифатида қабул қилинган. Мембрафон-улкан зарбли соз эса  лашкарбошиларга топширилган. Табира, чарос каби мусиқа асбоблари ҳам қўшин таркибидаги ҳарбийларнинг лавозимларини ажратиш ва белгилашда хизмат қилган. Панжикентдан топилган, бурғусимон пуфлама созлардан иборат ҳарбий ансамбль ва уч бошли, уч кўзли, олти қўлли худонинг бўйнидаги бурғу   асбоби, ушбу асбобнинг  ҳарбий мусиқа амалиётида кенг қўлланилганлигидан далолат беради. Ўз навбатида   бурғу мусиқа асбоби  муқаддас ҳисобланган. 

“Авесто” да ёзилишича, қаттиқ  қиш келиб, барча тирик жонзотларнинг қирилиб кетиш хавфи туғилганда  тангри Аҳура Мазда шоҳ Жамшидга олтин бурғу ҳадя қилади. Шоҳ бурғуга пуфлаганда ер ёрилиб,  инсон ва ҳайвонлар олтин бурғу садолари остида Жамшид қурган ер остидаги шаҳар-варларга кирадилар. 

Хозирги Бухоро ва Навоий вилоятлари ҳудудларида Варахша, Варзонзе, Варозун номи билан аталувчи манзилгоҳлар борлиги ҳам ушбу ҳудудлар инсоният бешиги, юксак маданият ва маънавият ўчоғи бўлганлигини яна бир карра исботлайди. 

Бурғу пуфлаётган малика тасвири. Варахша.

Сарой маросимларини юқори сифатда, кўтаринкилик кайфиятида ташкил этиш  жараёнида ҳам мусиқа санъатининг алоҳида хусусиятлари кўзга ташланган. Сарой мусиқа амалиёти шоҳ  хизматидаги фалакиётшунослар томонидан қатъий белгиланган қоидаларга амал қилинган ҳолда ўтказилган. Шундан келиб чиқиб, ҳафтанинг ҳар бир куни маълум бир машгулотларни бажаришга ажратилган. Масалан: шанба куни ҳукмдорлар кўпчилик ҳолларда мажлислар чақириб, масъул ишларни  тегишли кишиларга бажаришни тайинласа,  якшанба куни  мамлакат ички муаммоларини хал қилиш ҳақида бош қотириб, қонунчилик масалалари билан шуғулланган. Душанба куни овга чиқиб, сешанбада чавандозлик, кураш ва ҳар хил ҳарбий ўйинлар билан машғул бўлганлар. Чоршанба куни  мамлакатнинг ташқи ишларига ажратилиб, қўшни  ва  узоқ давлатлар элчилари қабул қилинган. Номалар, мактубларга  жавоб хатлари битилган. 

Мамлакат бошқарув аппарати ходимлари, вилоят ва шаҳарлар ҳокимлари, оқсоқоллар, қабила, турли халқ ва миллат вакиллари, уруғ бошлиқлари чоршанба куни  қабул қилиниб, давлат аҳамиятига молик муҳим масалалар ҳал қилинган. Шунингдек, қурилиш масалалари муҳокама қилиниб, шаҳар, қўрғон, мудофаа истеҳкомлари, карвонсаройлар, сиҳатгоҳлар, кўприклар, ҳаммом, мактаб ҳамда ибодатхоналар қурилиши бўйича фикрлар, таклифлар ўрганилган. Тегишли кўрсатмалар берилиб,  қарорлар қабул қилинган. 


Жума  ҳафта кунларининг  “кўрки”, “безаги” ҳисобланиб  барча  ишлардан бўшаган ҳукмдорлар турли хил зиёфатлар, тантаналар уюштирганлар. Ҳукмдор ва атрофидагиларининг маънавий озуқа олиши, вақтихушлик қилишлари мақсадида мусиқачилар, кўзбойлоғичлар ҳамда бошқа санъат турлари вакиллари  таклиф қилиниб, кўнгилочар чиқишлар қилишган. Шунингдек, илм аҳли, тарих, фалсафа, фалакиётшунослик, мусиқа, адабиёт, нотиқлик, стилистика, мантиқ, математика, тиббиёт каби фанлар бўйича замонасининг етакчи  фузалою-олимлари билан сухбатлар ва баҳс-мунозара кечалари ўтказилган.

Мусиқа санъатига алоҳида ўрин ажратилиб, дунёвий “фархангистон” ва диний “дабиристон” мактаблари вакиллари чанг, вин, барбат, танбур ҳамда пуфлама чолғу асбобларини эркин тарзда чалиб,  диний ҳамда қаҳрамонлик мавзуларидаги қўшиқлар куйлаганлар.

Сарой мусиқаси мазмунида “Яздон Офарид”, ”Додофарид”, “Оини Жамшед”, “Хуруши Муғон” каби диний-маросимий қўшиқлар, тирик  табиатни инсон билан уйғунликда ҳис қилишга интилиш натижасида юзага келган “Боғи Ширин”, “Ромиши жон”, “Машкуя” каби  лирик қўшиқлар, қаҳрамонлик мавзусидаги “Суруди паҳлавон”, “Суруди Мозандарон”, “Хуросони”  каби қўшиқлар ўз аксини топган.

Икки дарё оралиғида яшаган халқлар  қўшиқлари мазмунида,  табиатда ҳодисалар ҳамда мавсумий ўзгаришларга муносабат тарзида «Ороиши Хуршед» ( Қуёш жамоли), “Фаррухрўз” (Гўзал кун), “Сабзаи бахор” (Бахор кўклами), “Гулжам” каби қўшиқлар ижро этилган. 

Қадимги байрамлар ҳам турли мусиқий жанрлар ва шаклларнинг пайдо бўлишида муҳим рол уйнаган.

  Аҳура Мазда томонидан  дунёни яратиш бошланган дастлабки  кун,  ҳамда афсонавий шоҳ Жамшиднинг тахтга ўтириш кунлари зардуштийлар томонидан Наврўз байрамининг нишонланишида ўз аксини топади.   Наврўз байрами билан “Нози Наврўз”, “Наврўзи бузург”, “Наврўзи Қайқубод”, “Наврўзи Хоро”  каби қўшиқлар узвий боғлиқ равишда неча асрлардан буён  халқимиз томонидан севилиб, куйланиб келинадиган қўшиқлар сарасига киради. 

Исломгача даврда  аждодларимиз мусиқа маданиятининг ривожланиши ва тараққиёти Сосонийлар ҳукмронлиги даври (22-651 йиллар)да  юксак поғона ва чўққиларга кўтарилди  

Бу даврда кўплаб тарихий-бадиий, фалсафий, дидактик ҳамда мусиқага оид   асарлар ёзилди. Улар жумласига: “Хусрав Каватан ў ризак”, (Хусрав Каватан ва унинг маҳрами), “Траникнома” (қўшиқлар китоби), “Айни Хварсандих”(санъатнинг назарий ва амалий қоидалари) каби бебаҳо асарларни киритиш мумкин. 

Мусиқий тараққиётнинг чўққиси сифатида қўшиқчи, созанда, бастакор ҳамда йирик мусиқа назариётчиси, сосонийлар давлати ҳудудларида яшовчи халқлар томонидан яратилган мусиқа меросини  умумлаштириб, маълум тизимга солган  Борбад(585-638 й) ижодини мисол қилиб келтириш мумкин. 

Борбаднинг ижодий мероси мана бир ярим минг йилдан бери  мусиқашунослар авлоди тафаккурининг шаклланишига таъсир кўрсатиб, ҳайратланиб келтираётганлиги сир эмас. Айниқса  “Хусрав Сарвод”, “Срот-и Хусрав”, “Хусравони-ат” каби мусиқий асарлари кейинги давр мусиқа маданиятининг ривожи учун пойдевор вазифасини бажарди. Борбад  қадимги космологик ҳамда астрологик тассавурларни  ўз мазмунида жо қилган мавжуд мусиқа материалини тизимга солиб,  ҳафта, ой ва  йил кунлари учун даврий янгиланиб турадиган  махсус  қўшиқлар тақвимини  яратди.  Бу тақвим еттита   “шоҳ қўшиқлари”, ҳамда 30 ва 360 та қўшиқлар гуруҳларини ўз ичига олган.   

VII-асрга келиб  арабларнинг Марказий Осиёга қилган ҳарбий юришлари таъсирида улкан ҳудудларнинг босиб олиниши ҳамда ушбу ҳудудларда ислом динининг ёйилиши натижасида халқимизнинг исломгача давр мусиқа санъати босқичи  ниҳоясига етди. Мазмун ва моҳият жиҳатидан тамомила ўзгача, янги  дин асосидаги  мафкура  билан йўғрилган  ислом мусиқа маданияти босқичи шакллана бошланди.

Экологик таълим-тарбия.  

Зардуштийлар жамоасида  табиатга нисбатан тўғри мунособатни қарор топтириш, меҳр-муҳаббатни уйғотиш, атроф-муҳит мусаффолигига эришиш  муҳим масала ҳисобланган. 

Экологик тарбия ижтимоий тарбиянинг муҳим таркибий қисми ҳисобланиб, уни ташкил этиш жараёнида қуйидаги вазифалар ҳал этилган: 

1. Вендидод таркибидаги қоидаларга қатъий риоя қилган ҳолда табиат ва атроф-муҳит муҳофазаси тўғрисидаги тасаввурларни бойитиш.

2. Жамият аъзоларининг соғлом турмуш тарзига амал қилишлари ҳамда  соғлом муҳитни барпо этиш мақсадида табиат ва атроф-муҳит муҳофазасини таъминлаш ижтимоий зарурият эканлиги тўғрисидаги эътиқодларни шакллантириш. 

3. Ёш зардуштийларнинг таълим жараёнида ўзлаштирган  табиатни асрашга доир билимлари амалий фаолиятда қўллаш (ҳашар йўли билан канал ва ариқларни тозалаш, дарахтларни буташ, иҳотазорлар барпо этиш)

4. Зардуштийларда табиатни муҳофаза қилишга доир фаолият кўникма ва малакаларни тарбиялаш ҳамда уларнинг табиат ва атроф-муҳит муҳофазасини таъминлаш жараёнида фаол иштирок этишларига эришиш.

Оила ва таълим-тарбия муассасаларида ташкил этилган экологик тарбиянинг  мулоқот, давра суҳбати, мунозара, намойиш, ижтимоий-фойдали меҳнат (ҳашар, кўкаламзорлаштириш) каби шакл ҳамда  кузатиш, амалий фаолиятни ташкил этиш, рағбатлантириш ва жазолаш каби методлари ёрдамида ташкил этилиши, зардуштийларда  ўзи яшаб турган муҳитни,табиатни асраб-авайлашга бўлган собит эътиқод қарор топтирилганлигини кўрсатади. 

Вендидодда табиатни асраб-авайлаш ва муҳофаза қилиш йўналишида маълум билимлар ва тарбияга эга бўлган кишиларнинг белгиланган тартиб қоидага риоя қилмаслик ҳолатлари қораланиб жиноят тури сифатида эътироф этилганлиги  таҳсинга сазовордир.

Атроф-муҳит тозалиги ва жамоат жойлари покизалигини махсус кишилар назорат қилиб борганлар. Кимда-ким тозалик ва озодаликка риоя қилмаса, уларни аввало, ўзи тартибга чақирган ва қилган иши учун жавобгарликка албатта тортилган. Дарахтнинг бир шохини синдирган ҳам, нопок кўзани ҳовузга солган ҳам 25 қамчи калтакланиш билан жазоланган.

Кўриниб турибдики, экологик тарбия таълим-тарбия жараёнининг ажралмас бўғини ҳисобланиб, зардуштийларнинг соғлом ҳамда ҳар жиҳатдан баркамол бўлиб вояга етишлари ҳамда жамият фаолиятини тартибга солиб турувчи  асосий меъёрлардан бири сифатида  муҳим аҳамиятга эга бўлган.  Дунё бўйича атроф-муҳитни, ҳавони ифлос қилиш, булғаш, ичимлик сув манбаларига турли оқаваларни оқизишга қарши кураш авж олган ҳозирги пайтда зардуштийлар таълимотидаги экологияга  доир фикрлар катта назарий ва амалий аҳамиятга эга. 

Иқтисодий таълим-тарбия.   

Зардуштийлар таълим тизими босқичи ҳисобланган юқори таълимнинг таркибий қисми сифатида иқтисодий таълим  муҳим аҳамиятга эга. Зардуштийлар жамоасининг ривожланишидаги тараққиётни, барқарорлик, ҳамжиҳатлик ва жамоанинг ҳарбий иқтисодий қудратини мустаҳкамлашда ижтимоий-иқтисодий мулкий мунособатларнинг аҳамияти катта бўлганлиги эътироф этилади. “Авесто”даги кўрсатмалар мазмунидан товар-пул мунособатлари, жамоа деҳқончилиги, маҳсулот айрибошлаш ҳақидаги масалалар равшанлашади. 
Жамоанинг эркин аъзоларини ташкил қилган чорвадорлар, ҳарбийлар ва ҳунармандлар тоифасининг асосий бойликлари- чорва, ишлаб чиқариш воситалари, қурол-анжомлар ҳисобланган. Айни чоғда “Вендидод”даги маълумотларга қараганда одамларнинг кўчмас мол-мулклари, экиладиган ерлар ва боғлар, йирик ва майда шохли молларнинг эгалари бўлишган деб ҳисоблашга асос бор. Мулкчилик ҳуқуқи амалда  эгалик ва фойдаланиш ҳуқуқи билан чекланмаган. У ўз ичига бошқариш ҳуқуқини, яъни бошқа шахс эгалигига топшириш, бошқа шахс мулкига шартнома билан эгалик қилишни ҳам ўз ичига олган. 
Юқори таълим босқичининг  иқтисодий таълим бериш жараёнида мулкка эгалик қилиш, ундан фойдаланиш ва тассаруф  қилиш ҳуқуқлари зардуштийлик қонун қоидалари асосида ўргатилган. Бу йўналишда кишиларнинг ўзаро иқтисодий мунособатларида ўз аҳдида туриш, берилган ваъданинг устидан чиқиш, аҳдга содиқ бўлиш, савдо-сотиқ ишларида  мажбурият ва шартномаларга қатъий амал қилиш, омонатни яъни қарзни ўз эгасига вақтида қайтариш каби шартномавий мунособатларнинг шакли ва айирбошлаш турлари ҳақидаги фикрларнинг таълим олувчилар онгига сингдирилиши ва унга қатъий амал қилиш кўрсатмаларининг уқтирилиши диққатга сазавордир. 
Шунингдек “Авесто”да талқин этилган иқтисодий шартномалар ва мажбуриятлар, чорвани кўпайтириш, ердан унумли фойдаланиш, сувни тежаш ва уни қадрлаш, сувнинг ҳаётбахшлиги, мўл дон-дун етиштириш моддий таъминот манбаи эканлиги тўғрисидаги иқтисодий билимлардан иборат бўлиб, улар уруғ жамоасининг  турмуш шароитини яхшилашга ва моддий фаровонлигини таъминлашга қаратилган. 

Юқори таълим жараёнида тегишли билимларни эгаллаган  зардуштийлар, билим даражалари ва иқтидорларига қараб  зардуштийлар   жамоасида таснифланган ижтимоий табақа  вакиллари   коҳинлар (отурбон ёки озарбон), ҳарбийлар (артиштар)  ва деҳқон-чорвадорлар (вастрюш) тоифалари тегишли юқори   лавозимларни эгаллашга лойиқ бўлишган.

Коҳинлар тоифаси бошқа тоифа вакилларидан авваламбор кийимлари ва ташқи кўринишлари билан ажралиб туришган.  Вандидонинг 18-фаргардида “паном”  ёки “пайти дона” боғлаган, қўлида барсам хивичлари ва қурбонлик учун махсус пичоқ “кастра мазим”, шунингдек, ҳовонча, ҳамда  идишда  ҳум  ушлаган коҳин тасвирланган. Коҳинлар тоифасида қуйидагича ўзига хос иерархия мавжуд бўлган :

1. Завт-бош коҳин, қурбонлик вақтида муқаддас матнларни ўқувчи.

2. Ҳованак – Ҳум шарбати тайёрловчи коҳин.

3. Атарвахш – муқаддас оловга жавобгар коҳин.

4. Фрабиритар–қурбонлик учун керакли жиҳозлар, ускуналарга жавобгар коҳин.

5. Обирит – жиҳоз ва ускуналарни қурбонлик келтираётган коҳинга етказиб берувчи.

6. Оснатар – Идишларнинг тозалигига жавоб берувчи коҳин.

7.  Роспий – “Авесто” ва бошқа китоблар матнини сақлашга жавобгар коҳин.

8. Сравшавариз – “пок виждон ҳомийси” маъносини англатади.  

             Судья –жазо белгиловчи вазифасини бажарган.

Иккинчи тоифа бу жангчилар ёки ҳарбийлар тоифаси бўлиб “Авесто”да улар  артиштар деб номланади. “Вандидод”нинг 14-фаргардида жангчиларнинг қурол-аслаҳалари номлари келтирилган. Булар : найза, қилич, гурзи, камон, чўқмор, тўқмоқ,  вазра ( сариқ  маъдан тунждан ясалган жанг болтаси), каманд, камон, зирҳ, тиара ва ҳ.к.з лардир. Юқори таълимда  ҳарбий йўналиш бўйича тегишли билимларни эгаллаган,  ўзининг жасурлиги, қаҳрамонлиги, ватансеварлиги ва мардонаворлигини кўрсата олган  зардуштийларгина кейинчалик сипоҳбед (қўмондон) ва ҳазорпад (гвардия  бошлиғи, бош қўмондон) лавозимларини эгаллай олганлар.

Зодагон оилаларнинг фарзандлари ўқитиладиган махсус мактаблардаги юқори таълим жараёнида таҳсил олувчилар,  сиёсий ва дипломатик йўналишларда тайёрланишган.  Шунингдек,  бутун ақлий тафаккури ва донишмандлик заҳирасини ишга солиб  ҳукмдорга маслаҳатлар берадиган доно маслаҳатчилар, шаҳар ва вилоятлар волийлари, бошқарувчилари, элчилар  тайёрлайдиган махсус йўналишлар мавжуд бўлган. Бу мактабда таҳсил олган болалар  мустақил мушоҳада қила олиш, мусоҳобага кириша олиш, ўз фикри ва қарашини исбот қила олиш ва унда собит туриш хислатларига эга бўлганлар.    

Зардуштийлик дини эътиқодига асосланган Сосонийлар сулоласининг вакили Шаҳаншоҳ Хусрав II Парвез (591-628) ҳукмронлиги даврида   савол-жавоб тарзида битилган бадиий ёдгорликда келтирилган фикрлар  ҳам зардуштийлар юқори таълимининг моҳиятини очишга ёрдам беради.

Зодагон оилага мансуб ўспирин авваламбор шаҳаншоҳ  билан суҳбат вақтида,  эҳтиром ҳолатида қўлларини орқасига яшириб ўтирди. Ҳукмдор уни имтиҳонга тутди. Имтиҳон вақтида  ҳукмдорга мурожоат қилиб  “У ! шундай деди : умрбод яшагин эй  шаҳаншоҳ, орзуларни амалга оширувчи ва дунё шаҳриёри... Менинг оилам қудратли, бадавлат ва доимо ҳукмдорлардан миннатдор бўлиб келган... Ўз вақтида мени мактабга (фархангистон) таълим олишга беришди ва ўқишда мен тиришқоқ бўлдим.  Мен Яштлар, Хадоҳн, Ясна  ва Вандидодни–ҳарбед сифатида ёдладим  ва Зендни (Авестонинг ўрта асрлардаги  форсча шарҳи) қисмма-қисм  ўргандим. Дабирликда эса (дунёвий фанлар)  бадиий адабиёт ва .... адабий нутқда моҳирман. Камондан ўқ отишда мен шундай мерганманки, ғанимим менинг ўқимга чап берса, ўзини бахтли деб ҳисоблаши лозим. Кураш, от чоптириш, чавандозлик,  қиличбозлик найза билан муомалада  шундай кучлиманки, менга дуч келган рақиб ўзини бахтсиз деб ҳисоблаши лозим. Шунингдек, Вин, барбат (Борбад томонидан яратилган мусиқа асбоблари) чалиш, ноғора ва дўмбира  чертиш, қўшиқ ва шеърхонлик баҳсларида   биринчиман. Юлдузлар, сайёралар ва осмон жисмларини ўрганиш ва билиш бўйича   менга тенг келадиган йўқ. Шатранг (шахмат) ва неварташир (нарда), хаштпад (саккиз юришли ўйин) ўйинларида тенгқурларим менинг олдимда ип эшолмайди”. Шаҳаншоҳ шунингдек  ўсмирни  энг яхши овқатлар, ичимлик турлари, кийим-бош, мусиқа, ўсимликлар, гуллар, энг зотдор  отларни қай даражада билиши, жамоа ва зиёфатларда ўзини тутиши йўналишлари бўйича  имтиҳон қилди.  Барча берилган саволларга ўсмир оқилона ва аъло даражада жавоб бериб, совға билан тақдирланди, шунингдек,   саройда хизматда қолдирилди
 .   

Ўсмирнинг жавобларига асосланган ҳолда унинг қандай билимлар соҳасини ва ҳунарларни ўзлаштирганлигини билишимиз мумкин. Ҳақиқатдан ҳам  балоғат ёшига етган ўсмирнинг деярли барча  диний, дунёвий, ҳарбий, маиший-маънавий соҳаларда  етуклик ва баркамоллика эришиши   аввал бошланғич сўнгра юқори таълимнинг мустаҳкам пойдеворга қўйилганлиги, бу жараёнда  дарс усуллари, услубларининг ўзига хослиги, муаллимларнинг меҳнати ва фидокорлиги бош омил эканлигини  айтиб ўтиш жоиздир.  Шу ўринда юқори таълимнинг  якуний натижасини кафолатловчи, яъни ўсмирларнинг билим даражасига қараб уларни давлат ишларига жалб этилиши  олий ҳукмдорнинг шахсан доимий назорати ва измида бўлганлигини кўрамиз. Бу ҳолат  ҳукмдор ва давлат бошқарув органлари  томонидан таълим тизимини бошқариш, қўллаб қувватлаш, уни сифатини яхшилашга қаратилган тадбирларни амалга оширишлари натижасида келажакда давлатни бошқариш ишларига бевосита фаол қатнашувчи мутахассисларни вояга етказиш жараёнига  нақадар  маъсулият билан ёндашилганлигини кўрсатади.     

Юқори таълим жараёнининг асосини : 

-ҳуқуқий,

-иқтисодий 

-ҳарбий 

-мусиқий

-экологик тарбияга йўналтирилган билимлар  бериш ташкил этган.

 Бошланғич таълим жараёнидаги каби оғзаки (қисман), кўргазмали ва амалий усуллардан фойдаланилган.   

Ҳар бир юқори таълимни эгаллаган ва камолга  етган зардуштий  фаолияти давомида ақлий мушоҳадага таянган ҳолда  кўрсатиш, тасвирлаш, таққослаш ва ажратиш усулларидан фойдалана олиши зарур бўлган. Ақлий мушоҳода эса умумийдан якка ва гуруҳийга қараб бориб, дедукцияга кўпроқ аҳамият берилган. 

Хулоса қилиб айтганда, зардуштийлар таълим тизимидаги юқори таълим,таълимнинг қуйи босқичида олинган билимларни мустаҳкамлаш билан бир қаторда янги билимлар олиш, билимларни чуқурлаштириш, давлат ва жамиятдаги ижтимоий мунособатларни тартибга солиб турувчи фаолиятда қатнашиш, бошқаришда иштирок этувчи зардуштийларни камолга етказишга хизмат қилган. 

Назорат учун саволлар
1. Зардуштийларда қандай таълим турлари мавжуд?
2. Зардуштийларда қандай тарбия турлари мавжуд ?
3. Зардуштийларда хусусий, бошланғич ҳамда юқори таълим жараёнининг асосини қайси  тарбия  турларига йўналтирилган билимлар ташкил этади. 
11-БОБ. ЗАРДУШТИЙЛАРДА ОИЛА ТАРБИЯСИ : 

ҚИЗЛАР ТАРБИЯСИ, АЁЛ ЭРКИ
Таянч иборалар: оила, тарбия, эрк, ҳуқуқ, бурч, никоҳ, ҳунар, саломатлик, насл,фарзанд.
Оила жамиятнинг асосини ташкил этади. У кишилик жамиятида  инсоний орият ва номусни англаш, шу туйғуларни  идрок этишнинг ҳосиласидир. Оила қанчалик мустаҳкам бўлса, жамият ҳам шунча мустаҳкам бўлади. Ватан эрки ва истиқлолининг пойдевори, оиланинг мустаҳкамлиги ижтимоий-иқтисодий омилларгагина эмас, балки маънавий омилларга ҳам чамбарчас боғлиқдир. Бинобарин, ўзбек оилалари маънавиятининг тарихий асосларини оила ва жамият, маънавий руҳият, анъаналар, қадриятлар, фарзанд тарбияси муаммоларини истиқлол мафкураси нуқтаи назаридан қараб чиқиш ва баҳолаш ғоят муҳимдир.

 Ҳар қандай жамиятнинг асосини, ўзагини оила ташкил этади. Халқимизнинг азалий қадриятлари, анъаналари ҳисобланмиш: ҳалоллик, ор-номус, меҳр-оқибат, садоқат, меҳнатсеварлик, ватанпарварлик каби инсоний фазилатлар, энг авалло, оилада шаклланади. Айниқса, ўзбек оилаларининг мустаҳкамлиги, муқимлиги ва мангулиги ана шу маънавий анъаналарга таянганлиги билан мустаҳкамдир. Шуларни ҳисобга олган ҳолда ўзбек оилаларининг тарихий-маънавий асосларини тадқиқ қилиш  муҳим аҳамиятга эга.

Қадим замонлардан бошлаб, Туронзаминда халқ оғзаки ижоди намуналари, Қуръони карим ва ҳадисларда, буюк қомусий  олимларимизнинг бетакрор, ўлмас асарларида оила масалалари, оилавий мунособатлар тизими талқин этилган, махсус тавсиф этилган.

 Ана шундай маънавиятимизнинг қўҳна сарчашмаларидан  бири бўлган, қадимги Турон  ва Эронзамин халқларининг муштарак маънавий қадрияти ҳисобланмиш “Авесто” да ҳам инсоният ва унинг тараққиёти билан боғлиқ тасаввурлар, маънавий-руҳий ва ахлоқий мезонлар, оламни, табиатни билишга бўлган эхтиёж ва интилиш, инсондаги энг олийжаноб, пок фазилатлар ифодланиши  билан бир қаторда, оила асослари, тузилиши, таркиби, оила маънавияти, ота-оналарнинг оиладаги мавқелари, оилада аёл эрки, бурчи ва хуқуқлари юксак маънавий ва ахлоқий чизгилар асосида тавсифланган. 

“Авесто”да патриархал оила жамиятнинг энг    қуйи бўғинини ташкил этилиши айтилиб, у ўз ичига 4 авлод ва 9 гуруҳни олганлиги таъкидланади.

Оила марказида  оила бошлиғи (кадхудо) турган . Хўжаликни эр ва хотин бошқариб, оила даврасига : ота-она, эр-хотин, фарзанд ва  неваралар  кирган.Шунингдек оила таркибига: отанинг ака-укалари ва  опа сингиллари, ака-укаларининг болалари ва неваралари ҳам кирган. Лекин она томон қариндошлар ва ота томондан опа-сингилларнинг болалари оила таркибига киритилмаган. Чунки  улар ўз  хонадонларининг оила аъзолари ҳисобланишган. Истисно тариқасида ота томон ака-укаларнинг  қизи оиланинг тўла хуқуқли аъзоси ҳисобланган
.                                                                                                                             

Зардуштийларнинг оила  таълимоти асосини ҳаётнинг давомийлиги, наслнинг асллигини таъминлаш энг аввало оила қандай негизга  қурилганлиги  масаласи ташкил этади. Оилани ташкил этиш эса даставвал никоҳ билан боғлиқдир. “Авесто”нинг “Вендидод” қисмида оила бутунлигини сақлаш, никоҳ тузиш тартиблари, никоҳнинг бекор қилиниши сабаблари ва шартлари анча батафсил баён қилинган :

“- икки киши, хоҳ диндош, хоҳ биродар, хоҳ дўст бир-бирови билан нима хусусда паймон боғласалар-бири иккинчисининг хонадонидан ўзига хотин танласа, сўзсиз унинг талаби қондирилиши лозим” ёки : «мен бу сўзларим билан куёв танламоқчи бўлган болиға қизларга ва сиз икки танга ҳам насиҳат қиламан. Менинг ўгитларимга қулоқ солинглар ва уни ҳақиқатда хотирангизга жо қилинг ва ўз динларингизни топинглар-да, уни амалда жорий этинглар».  Бунга кўра никоҳ зурриёд қолдириш учун  иродаси муштарак икки танни қовуштиради. У йигит ва қизнинг бир-бирини чуқур ҳурмат қилишига асосланган бирлигидир.

   Қадимги аждодларимизда балоғат ёши 15 ёш ҳисобланиб, оила қуришга имконияти ва қобилияти бўлган ҳар бир йигит оила қуриш ва ўзидан зурриёд қолдиришга мажбур бўлган. Имконияти бўла туриб, уйланмай юрган йигит бадном қилиниб, темир камар боғлаб юрса, балоғатга етган қиз бола умуман турмушга чиқишни истамаса, қопга солиниб йигирма беш дарра калтакланиш билан жазоланган ва дармонгоҳ ҳузуридаги дори тайёрлаш корхонасига ишга жалб этилган.  

Лекин оила масаласида ёшлар эрки паймол қилинмаган. Қиз болани турмушга бериш ота-она измида бўлса ҳам, никоҳ олдидан  унинг розилиги сўралган. Шунингдек, Кадхудо(эр), кадбону(хотин) машваратисиз, розилигисиз, қизини эрга бериш ҳуқуқига эга бўлмаган.  Бу ўринда оила аҳллиги, яқинлар ўртасидаги илиқ мунособатлар, ўзаро ҳурмат, хусусан аёлларга эҳтиром ва улар эркини ҳимоя қилиш зарурлиги юксак ахлоқий тамойил сифатида эъзозланган :
 “- Қўй, никоҳга интиқ бўлган ғайратли қизлар,

     Сўрасинлар зор-интизор кутган кунларин

     Хонадонин бир баҳодир соҳибини ҳам”
 ...

Ота-оналар вояга етган қизларининг турмуш қуриш учун берган розилигини олгач, уларга сеп беришлари мажбуриятлари “Вандидод”да ўз аксини топган : “Унинг қалбини покиза эътиқод ва муқаддас қонунга мойил қилсин, яхши ёстиқдошга интиқ қилсин. Ёш қизалоқни қадди-қомати, ранги-рўйи ҳар жиҳатдан бенуқсон бўлсин. Ўн беш ёшли қиз яхши обрў-эътиборга, шанъ ва олтин зиракка эга бўлиб, у яхши эътиқодли эрга турмушга берилсин.   “Авесто”да зардуштий эътиқоддаги аждодларимизнинг оила эрки, қизлар тарбияси, хотин-қизлар ҳақ-ҳуқуқи, иззат-нафсини ҳимоя қилиш хусусидаги қарашлари ҳам ўз ифодасини топган. Хотин-қизлар барча ишларда, жумладан, ибодат, диний фарз ва суннатларни бажариш, удум ва одатларни адо этишда  эркаклар билан тенг ҳуқуққа эга бўлган. Ибодатни ўз хоҳишига кўра манзилида ёки ибодатхонада бажарган.

     Никоҳга ва оила қуришга тайёргарлик жараёнида қиз бола тарбиясига алоҳида эътибор берилган. Қиз балоғатга етгунча ўз даврининг барча ҳунарларини билиши, чорва молларига қараш, парваришлаш, уй рўзғор юмушларини мукаммал тарзда адо этиши, покиза,озода юриши шарт бўлган. 

Оилада қизларга ҳунар ўргатиш, ўқитиб билим бериш қатъий йўлга қўйилган. Зероки, ўқимишли , ҳунарманд қиз ўз касби, билими билан дастлаб ота-она хонадонини обод, саранжом қилиб юрса, жуфти ҳалолиникига борганда, оилани бошқариш билан бирга келажак авлод таълим ва тарбияси билан жиддий шуғулланишига тўғри келган. Шу тариқа қиз болаларга юнгдан ип йигириш, урчуқ ва чархда ишлаш, матолар тўқиш, намат ва кигиз босиш, либослар тикишдан ташқари, ўғил болалар билан бирга кураш тушиш, отда чопиш, қиличбозлик ва ўз рақибидан ўзини қалқонда ҳимоя қила билиш, от билан ҳар хил тўсиқлардан, баландликлардан ўтиш, сувда сузиш, узоққа югуриш, найза ирғитиш, камондан ўқ отиш ва бошқа жисмоний-ҳарбий малакани эгаллаш  ҳам мажбурий бўлган. Ўғил болалар билан бир қаторда чуқур билим ва ҳунар сирларини эгаллаган қиз болалар, кейинчалик баъзи давлат лавозимларига ҳам эга бўлганлар. Пандномалар ва Бехустун қоя ёзувларида Шопурдухт ва Родухт исмли зодагон аёлларнинг давлат бошқарувида иштироки тўғрисида  зикр қилинган бўлиб, бу ҳам фикримизнинг тасдиғи сифатида, зардуштийлар жамиятида давлат бошқарув ишларида аёлларнинг иштирок этиши уларнинг  “Авесто” қоидалари асосида қонуний ҳуқуқларининг кафолатланганлигидан далолат беради. 

Зардуштийларнинг муқаддас ўсимлиги ҳисобланган Ҳумни териш ва ундан шарбат тайёрлаш  ҳам фақатгина покиза 15 ёшгача бўлган бокира ва болиға қизлар зиммасига юклатилган : “Ҳоҳ улар тоғ чўққисида ўссинлар, ҳоҳ даралар тубида; ҳоҳ дарё соҳилларида. Биз тангликда ва  покиза қизлар бандида бўлган Ҳумларни-да олқишлаймиз”.

Бу йўналишда қиз боланинг ҳам маънавий, ҳам жисмоний соғлом, баркамол бўлиши, биринчидан оиланинг мустаҳкам, хонадоннинг фаровон бўлишини таъминласа, иккинчи томондан соғлом фарзандларнинг дунёга келишига замин яратган бўлади. Зардуштнинг ўз қизига қарата «..Эй Пуручисто, .. Эй Зардуштнинг болиға қизи ! Мазда Эзгу ният  ва Ашаҳ ҳақиқатга инонган зотни сенга тирикликнинг йўлдоши айлайди. Шундай экан, ўз ақлинг ва идрокингдан савол айла, .. Ҳушёрлигингни  зиёда қил !» дея хитоб қилиши барча қизларга ўрнакдир.  

  Проф. Ҳ.Ҳомидов «Авесто»да турмушга чиқиш ва уй бекаси бўлишнинг 5 тури : 

-подшоҳ хотин

-аюқ хотин

-чокар хотин

-ўзбошимча хотин

-сита хотинлар 

кўрсатилганлигини айтиб ўтиб, уларнинг ҳар бирига қисқача изоҳ беради.

Бу изоҳларда никоҳ тузиш ва оила қуришдаги ҳуқуқий ҳолатлар, оила тузилиши ва шакллари тавсифланганлиги диққатга сазавордир. Шунингдек никоҳни бекор қилиш тартибларига тўхталиб ўтиб, арзимас баҳоналар билан никоҳни бузиш, бекор қилиш жамият тартибининг сусайишига олиб келинишини алоҳида қайд қилади. “Авесто”да маздопарастларнинг яқин қариндошлар ва ўзга диндагилар билан оила қуриши зардуштийлик одат, қонуни бўйича қатъиян ман этилганлиги қайд этилган. Кимки, бу қонунни бузса ўлим жазосига маҳкум этилган. Зардушт Аҳура Маздадан “Серфарзанд хонадонга нима берасан ?” деб сўраганида у : “Бундай одамларни ўз ҳимоямга оламан” деб жавоб беради. Шунинг учун ҳам сернуфуз оилалар ва ҳомиладор аёллар жамоа томонидан ижтимоий ҳимоя қилинган.  Кўп болали оилаларга давлат хазинасидан нафақа тайинланган ва бир йўла 2-3 тадан эгиз фарзанд туққан аёлларга имтиёзлар берилиб, сигир ёки туя билан мукофотланган. 

Ҳозирги кунда ҳам   давлатимизда аҳолининг ижтимоий ҳимояга муҳтож қатламлари учун олиб борилаётган  кучли, изчил ижтимоий ҳимоя сиёсати, аёлларга айниқса  кўп болали оналарга бўлган эътибор мамлакатимизнинг  буюк келажагини қурувчи баркамол шахсларни тарбиялаш ва вояга етказиш жараёнида муҳим омил бўлади.   

  “Авесто”да  зурриёднинг покизалиги, наслнинг соғломлиги  хусусида қайғурилиб, бунга эришиш йўли сифатида  атроф-муҳитни муҳофаза қилиш, жамоат, оила, шахсий озодалик, гигиенага риоя қилиш, шунингдек оила қуриш жараёнида ҳар жиҳатдан бенуқсон, соғлом келинлар танлаш уқтирилади. Ҳозирги кунда мамлакатимизда таълим ва соғлиқни сақлаш тизимида олиб борилаётган ислоҳотларнинг асосини “ҳар томонлама етук, баркамол, соғлом шахсни тарбиялаш” масаласи ташкил этар экан, аждодларимизнинг 3 минг йил илгари, бу аъмолга етишнинг йўллари, қоидаларини ишлаб  чиқиб, давлат ва жамиятнинг пойдевори ҳисобланмиш оила негизига қўйганликлари ғоятда қадрлидир. 

Қадимда яратилиб, асрлар оша сайқал топган  бу ўгитлар кейинги замонларда янгича таълимот таъсирида муайян ўзгаришларга учраб, уларнинг мазмунан яқин вариантлари пайдо бўлганини кўриш мумкин. Жумладан,   Кайковус “Қобуснома”да: «Агар қизинг бўлса, уни мастура дояларга топширғил, токи яхши парвариш қилғайлар ва каттароқ бўлғандин сўнг муаллимга топширғил ... Балоғатга етгандан сўнг ҳаракат қилиб эрга берғил, унга шафқат ва марҳамат кўргузғил, нединким қиз отанинг асири бўлур», ёки «хотин олсанг улуғ салоғлиғ хонадондин хотин талаб қилғил... Хотин камолға етғон, оқила бўлғон...бўлсин»,
  деса буюк соҳибқирон бобомиз Амир Темур ўз «Тузуклар”ида: «Ўғилларим, набираларим ва яқинларимни уйлантирмоқ  ташвишида келин изламоққа эътибор бердим. Бу ишни давлат юмушлари билан тенг кўрдим. Келин бўлмишнинг насл-насабини, етти пуштини суриштирдим” дея ибратли мулоҳазаларини баён этган. Кўриниб турибдики, барча замонларда ҳам аждодларимиз халқ ва миллатнинг соғлом, жисман ва маънан баркамолллиги   хусусида  қайғуришган.

Қадимги аждодларимиз насл соғломлигининг ирсий жиҳатларини ҳам яхши билган кўринади. Шу мақсадда улар яқин қариндош-уруғлар, яъни ака-ука, опа-сингиллар фарзандларининг ўзаро никоҳга киришига асло йўқ қўймаганлар. Бундай никоҳ наслнинг, қоннинг бузилишига, нуқсонли болаларнинг туғилишига олиб келади деган ақидага қатъий амал қилганлар. “Вендидод»да бу ҳолатлар талқинига махсус фаргардлар бағишланган.

«Авесто»да қаттиқ  қиш келиб , барча тирик жонзотларнинг қирилиб кетиш хавфи туғилганда  шоҳ Жамшид тангри буйруғига кўра , ер остига шаҳар-вар лар  қурганлиги ва бу манзилгоҳларга «Аҳриман нафаси теккан», деб ҳар хил касалликларга чалинган, нуқсонли кишилар ва жонзотларни киритмаганлиги тасвирланади : «… зинҳор у ерга букрилар, пуштсизлар, ғўллар, дуясана (ҳаромзода болаларнинг ота-онаси), дайвак, касвиш, визбориш (танаси ва баданида иллати бор кишилар) , сўйлоқ тишли, умуман Аҳриман ўз доғини қолдирган бирор бир кимсани кирита кўрма !»
     

 Зардуштийларда аёл эркини муҳофаза қилиш унинг соғлигини асраш ишига ҳам жиддий эътибор берилган. Жумладан боланинг соғлом туғилиши учун ҳомиладор аёл ортиқча ҳаяжонланмаслиги, изтиробга тушмаслиги, фақат ҳалол ва тоза луқма ейиши лозим деб ҳисобланган. Чунки “Авесто”нинг “Яшт”ларида инсоннинг қилган ҳалол меҳнати эвазига яратилган ноз-неъматлар, зироатлар ва мўл-кўл ҳосил ризқу-насиба, кучли ақл ва пок руҳнинг манбаидир дейилади. Ҳомиладор аёлга мутассил равишда хурмо, анор, узум, анжир каби мевалар истеъмол қилиш буюрилган. Болани она кўкрагидан ажратгач, унга сигир ва туя сутини узлуксиз ичириб туриш фарзандларнинг соғлом бўлиб ўсиши учун гаров эканлиги уқтирилади. Соғлом авлоднинг туғилиши учун ота-оналарнинг шароб ичмаслиги, банг, яъни ҳушдан кеткизувчи, кайф қилдирувчи бошқа гиёҳванд моддаларни истеъмол қилмаслиги лозимлиги таъкидланади. Акс ҳолда пуштнинг заифлашиб, уруғнинг бузилишига, наслнинг соғломлигига  путур етказилишига олиб келиниши уқтирилади.  

     Шунингдек, «Авесто»да оиланинг мустаҳкамлигини таъминлайдиган асосий ақоидлардан бири бу садоқат ва ўзаро ишонч эканлиги таъкидланиб, эр-хотиннинг бир-бирига хиёнати  қаттиқ лаънатланган, бегона эркак билан жуфтлашган аёл бадном қилиниб, жазоланган ва никоҳдаги эри учун “ҳаром” ҳисобланган : “Эй жодугар хотин, йўқол ! Эй бадкор хотин-каховариза, йўқол!” 
.     

“Авесто”нинг кўпгина қисмларида  зардуштийлик аҳкомларига асосланган ҳолда тузилган мустаҳкам  оилаларга ҳомийлик ва ғамхўрлик қилувчи илоҳлар таърифи келтирилади. Шу илоҳлардан бири сифатида Ардвисура Анахита тавсифланади.  Ардвисура алқовида у қадди–қомати келишган, бўйчан, кўкраклари бўлиқ, салаботли гўзал қиз, гоҳ эса  уч юз бабр мўйнасидан тикилган  пўстин кийган салобатли аёл сифатида намоён бўлади.

Ардвисура Анахита қудратли, покиза, юксак ахлоқ ва бокиралик рамзи ҳамдир. Амударёнинг ва дунё сувларига эзгу ҳомийлигидан ташқари унинг бошқа сифатлари ҳам бор. Улар ёшлар, айниқса, қизларнинг ахлоқи, аёллар бахти, иймонлиларга саодат ва омад ато қилиш, оналар дояси, туғруқни осонлаштириш, чақалоқларни омон сақлаш ҳамда фарзандларни кў​пайтириш ва бошқалар. Бинобарин, Анахитанинг маънавий камолоти, авва​ло, инсон зотини асрашга қаратилган мурувватида намоён бўлади ва у ёвуз кимсаларнинг инсонни нобуд қилишдек тубанлигига қарши қўйилади. Вендидоднинг 15–фаргардида ана шундай қабиҳ ҳаракат қаттиқ қорала​ниб, унинг жазолари баён этилган. Жумладан, «агар бирор эр балоғатга​ етган қиз ёхуд жувон билан ҳоҳ турмушга чиққан, ҳоҳ чиқмаган бўлсин, алоқа қилса ва ўша қиз ёки жувон ҳомиладор бўлгач, одамлардан номус қилиб, тириклик меваси бўлмиш бачадондаги бир парча гўштни нобуд қил​са», бунинг жазоси сўралганда Ахура Мазда шундай жавоб беради: «Агар ўша аёл одамлардан номус қилиб бачадондаги тириклик мевасини нобуд қилса, одам ўлдириш гуноҳи аёл ва эрнинг гарданидадир. Улар ошкора қатл этиладилар». Бу ўринда гўдакни йўқ қилиш энг разил гуноҳ сифа​тида қораланадики, бу умумбашарий қадрият бўлиб, инсон хилқати ҳамма нарсадан устун қўйилади. Анахита ана шу хилқатнинг толмас ҳомийсидир. 

Агар чақалоқни бир неча кимсалар нобуд қилишса, шундай олий жазо улар​нинг ҳаммасига татбиқ этилиши таъкидланади. Юқоридаги фикрларнинг да​вомида агар туғилажак гўдак ҳомила бир кампир ёрдамида туширилиб, узоқларга элтиб ташланса, унинг юки эр, аёл ва кампир зиммасида экани алоҳида уқтирилади. Бу ҳол ахлоққа зид ҳаракат сифатида қаттиқ қора​ланади.

Муҳими шундаки, зардуштийларда ҳомиладорни  ҳимоя қилиш ҳар бир эр учун бурч, ахлоқий меъёр саналган. Хилқати пок Анахита ана шу ҳимоянинг яловбардори, барча аёлларнинг кўкрагида сут пайдо қилувчи ва эркакларни покликка ундовчи маъбудадир.

Шунингдек, Анахитанинг  фазилатларидан яна бири пок ахлоқ асосидаги оила, эр-хотин муноса​батида кўринади. У оила барқарорлигини таъминловчи ёш қизларни орзусидаги муносиб йигитга етиштирувчи, вафодор ва гўзал аёлларнинг эрлари висолига му​шарраф қилувчи ҳамдир. Зеро, имонли эр хонадонидаги аёлнинг Анахитадан ўз пуштига ўғил фарзанд ато этишини илтижо қилиши ҳам маъбуданинг фар​зандлар иқболи ва осуда тўқ ҳаётининг ҳомийси бўлганидан гувоҳликдир. Умуман, Анахита бир хил зотли тўрт оқ оти ва эзгулик йўлидаги ҳаракатлари билан ҳаёт, поклик, хуш ахлоқ, яхшилик душманлари бўлмиш девлар ва бош​қа ёвуз кучларга қарши туради ва разолат устидан яхшилик ғалабасини таъминлашга эришади.

“Авесто”да зикр этилган илоҳалардан бири Чистадир.  Чиста–паҳлавийда “фарзанг”. Маъноси-билим, дониш, огоҳлик, фарзоналик. Илму дониш илоҳаси. Ўн олтинчи яшт “Дин яшт” да Чистага кенг таъриф берилган, унинг шаънига олқиш ва мадҳиялар ўқилган. “Дин яшт”да илм-фан, билим ва донишмандлик  илоҳаси Чистанинг мадҳ этилиши шуни кўрсатадики, зардуштийлик дини раҳнамолари ва пешволари илм-фан ва диннинг уйғунлиги ва бир бутунлигини таъкидлаганлар. Зардушт қизининг исми ҳам Пуручиста деб аталаши бежиз эмас. Меҳр яштда Чиста “оқ либосли” сифати билан тавсифланади. Шу ўринда зардуштийлик дини  устоз ва мураббийлари дастур ва мўъбадларининг ҳам доимо оқ либос кийиб юришлари  Чистага, илм-фанга  бўлган ҳурмат ва эҳтиром рамзи сифатида изоҳланади.   

Кўриниб турибдики, зардуштийлар ҳаётида маълум қоида ва аҳкомларга айланган оилавий мунособатлар тизими ва шу тизимдаги қиз бола тарбияси  ҳозирги кунда ҳам ўз аҳамиятини йўқотган эмас. Хусусан оила мустаҳкамлигига эътибор бериш барча замонлар учун муҳимдир. Аждодларимизнинг бой маънавий-маданий мероси  оила ва турмушнинг  турли қирраларида, ёш авлодни оила ва никоҳга тайёрлашда, уларни маънавий, ахлоқий хислатларини шакллантириш ва такомиллаштиришда қимматли манба бўлиб хизмат қилаверади. 

Республикамизда қабул қилинган “Соғлиқни сақлаш тизимини ислоҳ қилиш” тўғрисидаги дастур, “Соғлом авлод” жамғармаси ва орденининг таъсис этилиши, “Она ва бола”  марказларининг ташкил этилиши,  “Аёллар йили”, “Ижтимоий ҳимоя йили”, “Ёшлар йили”, «Оила», «Мустахкам оила йили»нинг эълон қилиниши Президентимиз ва Республика раҳбариятининг бу соҳага бўлган эътиборларининг нақадар катта эканлигини кўрсатади. Келажакда  ҳам жисмонан, ҳам маънан соғлом  авлодни вояга етказиш масаласида аждодларимизнинг қарашлари ва фаолияти  маънавий асослардан бири бўлиб хизмат қилиши, шунингдек, улардан фойдаланиш  ислоҳотларни янада самаралироқ бориши ва ўтказилишига ёрдам беради.  
ЗАРДУШТИЙЛАР ЖАМИЯТИДА АЁЛЛЛАРНИНГ ҲУҚУҚ, БУРЧ ҲАМДА МАЖБУРИЯТЛАРИ
	ҲУҚУҚЛАР

(ЭЗГУ ФИКР)
	БУРЧ

(ЭЗГУ СЎЗ)
	МАЖБУРИЯТЛАР

(ЭЗГУ АМАЛ)

	Билим  олиш
	
Билим ва тарбия бериш
	Баркамол, соғлом фарзанд тарбияси

	Жуфти ҳалол танлаш
	Оила қуриш

Соғлом ҳаёт тарзи
	Насл қолдириш

Вафодорлик

	Ибодат, диний фарз ва суннатларни бажариш
	Покизалик, ҳалоллик
	Шахсий гигиена

	Касб танлаш
	Яратувчанлик
	Меҳнат қилиш

	Давлат ва жамият бошқарувида иштирок
	Ватанга садоқат
	Фидоийлик


Назорат учун саволлар

1.“Авесто”да патриархал оила ўз ичига неча авлод ва неча гуруҳни олади.
2. Қадимги аждодларимизда балоғат ёши неча ёшни ташкил этади.
3. “Авесто”да зикр этилган  муқаддас илоҳалар ва уларнинг сифатларини айтинг.

4. Зардуштийларда аёл эркини муҳофаза қилиш бўйича қандай чоралар белгиланган.

12-БОБ. ЗАРДУШТИЙЛИК ТАЪЛИМОТИ ҒОЯЛАРИНИНГ  ИЛК ЮНОН  ИЛМ-ФАНИ ВА МАДАНИЯТИ ШАКЛЛАНИШИГА  ТАЪСИРИ
Таянч иборалар: ғоя, фан, маданият, фалсафа, ҳамкорлик, тафаккур, ворисийлик.

Неча асрлар давомида олиму-фузалолар орасида, жаҳон илму-фани тараққиётида хозирги шаклдаги фанлар таснифи қадимги Юнонистонда пайдо бўлган ва тараққий этган деган фикр етакчилик қилади. Айниқса барча ижтимоий фанлар учун пойдевор вазифасини бажарган фалсафага қадимги юнон олимлари Фалес, Анаксимандр, Пифагор, Аристей, Гермотим, Суқрот, Афлотун, Арастулар асос солиб ривожлантирганлар, бошқа фанлар эса фалсафа негизида пайдо бўлган деган  ғоя исбот талаб қилинмайдиган қонуният сифатида эътироф этилади. 

Аммо,   “Авесто” матнлари  ҳамда  тарихий-этнологик, эсхотологик, археологик манбаларнинг чуқур, илмий жиҳатдан таҳлил қилиниши дастлабки илм-фан куртаклари “Марказий Осиё” худудларида пайдо бўлиб, сўнгра  зардуштийлик таълимоти ғоялари асосида  юнон фалсафаси ва  кейинги даврда юзага келган фанлар тараққиётига таъсир этганлигини кўрсатади.  

Зардуштийлик таълимотининг  илк юнон фалсафаси шаклланиши ва ривожланишига   таъсири муаммосини ўрганар эканмиз,  авалламбор,  “Авесто” ҳамда зардуштий пандномалар матни, шунингдек қадимги юнон файласуфларининг   асарлари  матнидаги  парчалар,  ҳамда ўша даврлардаги давлатлар, эллатлар, қабилалар орасидаги сиёсий-иқтисодий вазиятга  таянишимиз лозим. 

Шарқий худудлардаги сак-сармаст қабилаларининг аста-секинлик билан улкан худудларни ўз таъсир доираларига ўтказишлари мунособати туфайли, уларнинг дунёқарашлари шунингдек,  ўз даври учун илғор ҳисобланган ғоялари, Кичик, Олд Осиё худудларида яшовчи халқлар учун дастуруламал вазифасини бажариб  улар дунёқараши ва таълимотларининг шаклланишига туртки бўлди. Халқлар орасида маданий алоқаларнинг ривожланиши натижасида  энди шаклланаётган юнон фалсафаси сарчашмаларига  шарқ халқлари тафаккури неъматлари жо бўлган зардуштийлик таълимоти ғоялари ҳам уйғунлаша бошлади.

Зардуштийлик таълимотидаги борлиқ, мутлақ руҳ, руҳнинг кўчиб юриши,  ақл ва тафаккурнинг хусусиятлари, эзгулик ва разолат  каби ғояларни дастлаб, фалсафанинг асосчиси ҳисобланган милетлик Фалес (эр.ав.624-546) ўз  таълимоти мазмунига сингдирди.

Фалес  фалсафасининг асосий қоидаларини зардуштийлик таълимоти аҳкомлари билан муқояса ҳолатда кўриб чиққанимизда, бениҳоя  ўзаро  ўхшашлик, мутаносибликка гувоҳ  бўламиз:

Фалесда: Борлиқда  барчадан қадимий-худодир, алҳол у яратилмаган.

“Авесто”да : -“Эй, Мазда! Эй улвий оламнинг уруғи- асоси- бунёди! (Ясна 28-ҳот,1) Мадҳ этаман...буюклардан буюк, гўзаллардан гўзал, устуворлардан устиворроқ, донишмандлар донишманди, қудратли ва ягона Аҳура Маздани. У эзгу ниятли зот ҳузур-ҳаловат бахш этгувчидир. У ягоналар ягонаси бизларни яратди. Вужудимизни бино этди. У бизни парвариш қилди.” (Ясна 1-ҳот, 1)

Фалесда: Барчадан гўзал-оламдир, ҳоло у худо томондан яралмиш.

“Авесто” да: - “Эй Мазда Аҳура! Сен мени ўз оламингдан огоҳ эт! Сен менга ўз тилинг билан бу олам ибтидоси ҳақида сўйлаб бер! У нима эди ва қандай бунёд бўлди? (Ясна 28-ҳот.11)

“Ниҳоят, Аҳура Маздани олқишлаймиз. Шаҳриёрдир, бузруквордир. Биз уни мадҳ этамиз. Унинг зебо хилқатини куйлаймиз. У мумтоз олам ва ашаҳ ҳақиқатни яратди. Ёруғлик, замин ва жамийки яхши  нарсаларни адо айлади”. (Етти буюк яшт, 16)

-Эй Мазда Аҳура!...Дунёни бунёд этган олам тафаккури Сенинг эди...  То бу олам ободлиги, файзу шукуҳини унга бахш айлайлик”, ... Аҳура бу оламнинг ягона адолатпеша ҳакамидир. У истаган нарса бўлади.(Ясна 29-Ҳот.2,4)

Фалесда : Барчадан улкан–макондур,  хамма нарсани қамраб олади. “Авесто”да :  Зардушт магаван муғларга хабар берган  Аҳура Мазда  тоат ва ибодатлар маскани-гарзмонга дохил бўлмоқ демакдир. Бу макон ибтидодан Мазда Аҳуранинг саройидир. Будир эзгу ниятнинг ҳидояти ва Ашаҳ-Ҳақиқат туфайли ҳувайдо бўлган ростлик. Мен улар ҳақида сизларни огоҳ этаман” (Ясна 51- ҳот.15)

Фалесда : Барчадан қудратли-тақдир,  бошқарур  оламни.

“Авесто”да -“Эй  Мазда Аҳура!... Бу тақдирни сен бизга муносиб кўрдинг; токи заминий тириклигимизда  ва мийну оламида ҳам сен ва Ашаҳ-Ҳақиқат билан абадий ҳамнишин бўлгаймиз”.(Ясна 40 ҳот,2)

“Онгла ва унутма, Эй, содиқ Зардушт

Менинг фикратимга боғлиқдир буткул,

Нечук бу оламнинг яхши бўлмоғи,

Не кечгай бу олам интиҳосида?”( Яштлар, 1-Яшт.26)

Фалесда : Барчадан  илдам –ақлдир, ҳаммани орта қолдиради.

“Авесто”да: “-Эй  Мазда! Эй замин, сув ва гиёҳларни халқ қилган мукаррам Зот! Менга комиллик ва боқийлик бахшида қил. Эзгу Ният ҳидояти билан куч-Қудрат ва пойдорлик ато айла. Ўз маърифатинг нуридан баҳраманд эт!”

“Ормаитий-Комил ақл одамзотга поклик бахш айлайди, одам эса билим,сўз, амал ва дини билан Ашаҳ-Ҳақиқатга куч-қувват бахш этади... Мен ҳам бу эзгу билимни истармен” (Ясна 51-ҳот.7,21)

Фалесда : Барчадан донишманд- вақт, борлиқ унда намоён бўлади
. 

“Авесто”да “Эй, ашаван Аҳура Мазда! Сени олқишлаймиз хонумон ва яхши гала орзусида; яхши мардлар ва Ашаҳ-Ҳақиқат бунёд айлаган жамийки эзгу ният ҳодисалар орзусида. Токи ҳар биримиз узоқ замонлар бу хонумонда умр кечирайлик. Ёзда ҳам, қишда ҳам”(Ясна 16-ҳот.10)

-“Эй Мазда! Сенинг бўлган бу тириклик оламининг жамийки эгуликларини-бор эди, бор ва абадан бўлгай-ўз лутфи караминг билан бизга манзур айлагайсан. Эзгу Ният, Олам Шаҳриёри ва Ашаҳ-Ҳақиқат имдоди билан абадий вужуд фароғатини насиб-рўзи қил”(Ясна 33-ҳот.10) 

Фалес таълимотидаги:

 Нима оламда мушкул? – “Ўзни англаш”. 

Нима осон?- “Бошқага маслаҳат бериш”.

Нима шукуҳли? – ”Мувафақият”

Нима оллоҳдан?- “У ки ибтидо ва интиҳо билмайди”.  

Қачон бахтсизлик қалбингдан осон чекинади? – “Қачонки душманлар  сендан ҳам   бахтсизроқ ҳолатда бўлганини кўрганингда”.

Ким бахтли ?- “Жисмонан соғлом, қалбан пок ва тарбияга берилувчан киши”
  каби ғоялар ҳам Шарқ халқлари маънавий дунёси моҳиятидаги  ғоялар билан  уйғун ҳолда эътироф этилади.

Ўз навбатида юнон тарихчилари, муаррихлари асарлари,  ҳамда манбалар таҳлили асосида зардуштийлик  дини   муқаддас китоби “Авесто”  мазмунидаги ғоялар, анъаналарининг  илк юнон фалсафаси (эр ав VI  - V аср) ёрқин намоёндалари Анаксимандр, Пифагор, Ксенофан, Гераклит, Парменид ҳамда Эмпедокллар таълимотларининг юзага келиши ва тараққий этишига   беқиёс таъсирини  кўрсатиш мумкин. 

Шунингдек, манбаларда  Спийтомен Зардушт,  Элладада машҳур бўлган Остон исмли муғнинг устози  эканлиги, айни Остон муғлар таълимотини Юнонистонда тарғиб этиб  ўз навбатида Демокрит ва Протогорга устозлик қилганлиги  келтирилади
.

Юнон мутафаккирлари маълумотлари орқали Зардушт тимсоли Европа маданиятининг мулкига айланди.  

 Белгиялик атоқли авестошунос олим Жан Дюшен Гиййемен Зардушт ҳақида:“Осиёнинг барча фарзандлари орасидан Ғарб дастлаб Зардуштни”ўғил” қилиб олди. Унинг таълимоти Грецияни Исо таълимотидан 4 аср олдин  бойитди.  Зардуштни Платон билар эди.   Будда ва Конфуций товушлари Европага бориб  етгунга қадар кўп вақт талаб қилинди. Шу сабабли асрлар давомида Зардушт қадимги Осиё донишмандлигини Ғарбда намоён қилган ягона шахсдир... Грецияда Платон замондоши ва шогирди Книдлик Евдокс ўз устозини Зардушт билан тенглаштирди...  ”
 деган эди.

Афлотун замондоши   Продик издошлари, худдики  Зардуштнинг  махфий асарларига эга эканликлари ва уларнинг мазмуни билан таниш эканликлари  билан мақтанганлар. Арасту, Динон, Евдекс, Феопомп Зардушт таълимоти тамойилларидан  яхшигина хабардор бўлганлар. Ҳаттоки, греклар “Зардушт номи ҳаққи” билан қасам ичганлар.

Филострат «Тианлик Аппалоний ҳаёти» китобида ёзади(I,2): “Эмпедокл, Пифагор  ҳамда Суқрот муғлар билан мулоқотда бўлгандан сўнг, кўпгина нотабиий сўзлар ва ғояларни  талқин этдилар. Аммо бу учун ҳеч ким уларни жавобгарликка тортгани йўқ”
.

Флиуртлик Тимон хажвий  “Силлалар” асарида  Пифагорнинг буюклигини масхараомуз  тарзда шундай тасвирлайди:

Хаёлий сўзларни  лақиллаган  волхлар  олдида

 Бош эгиб, Пифагор  ютунди

 Сўнгра олийнасаб сўзлар  эгаси,

Инсонларни  “овлаш”га тутинди. 

Плиний (эр. 23-79 й)  “Табиий тарих”асари(XXX,1,9)да:”Аниқ маълумки: Пифагор, Эмпедокл, Демокрит ва Суқрот    муғлар таълимотини ўрганиш  ва англаш мақсадида “денгизлар бўйлаб сузишга тутундилар”. Қайтгандан сўнг муғлар таълимотини ўзлаштириб, ўргата бошладилар, аммо мазмунини  бошқалардан  хуфя сақладилар”
 дейди.

Порфирий “Пифагор ҳаёти”да: “Камбиз Мисрни забт этгандан сўнг, коҳинлар қўлида таълим олаётган Пифагор асирга тушди ва Бобилга сурган қилиниб, у ерда  муғлар таълимотини ўрганди. Худолар  инончи(культи)  ҳамда ҳаётий қоидаларга  оид барча  маълумотларни муғлардан ўрганди ва уни ўзлаштирди”
 деб эътироф этиши зардуштийлик таълимотининг юнон илму-фани дарғалари фалсафий қарашлари шаклланишига беқиёс таъсир этганлигини кўрсатади.   

Шу ўринда Пифагор ва унинг мактаби аъзоларининг жаҳон маданияти тараққиётига инқилобий, улкан ҳисса қўшганликларини эътироф этиш муҳимдир.

Пифагор мактаби  намоёндалари антик тамаддун пойдеворига тамал тошини қўйган ҳолда, бошланғич, ўрта, олий таълим тизимига асос солиб, еттита фан асосларининг ўқув материали мазмуни ва ҳажмини белгилаб берганликлари диққатга сазовордир. Шунингдек қаттиқ жисмлар физикаси, астрономия, оптика каби фанларнинг пайдо бўлиши,  биринчи амфитеатр ва театр биноларининг лойихаларини тузиш, давлатни полислар ёрдамида бошқариш назарияси ва амалиёти пифагорчилар номи билан боғлиқдир. Биз илк манбага эътибор бермаган ҳолда ҳозирги кунда ҳам:  философия ва файласуф, эзотерика, символ, математик, симметрия, катет ва гипотенуза, парабола, гипербола, эллипс, оптика, цикл, эклиптика, диатоника, энгармоника каби Пифагор томонидан фанга киритилган атамаларни ишлатамиз.
Қадимги тарихчиларнинг гувоҳликларига эътибор берарканмиз, Пифагор(570-497) қарашларидаги кўпгина ғояларнинг зардуштийлик таълимоти ғоялари билан уйғун  сифатда намоён бўлишини кўрамиз. Хўш бу уйғунлик ва  ўзаро мутаносиблик  нималарда намоён бўлади. 

Биринчидан,  Пифагор   ўз қарашларида борлиқ тушунчасини талқин этиб  унда нарсалар мавжудлигининг   икки  асоси ва сабабини, яъни   ёруғлик ва зулматни эътироф этади.

 Ипполит (Опровержение всех ересей, I, 2, 12) "Пифагор,  Зарату  номли халдей миллатига мансуб  донишманддан  таълим олди. Зарату унга  барча нарсаларнинг икки  асоси яъни ота ва она сиймосида мавжудлиги:  ота-ёруғлик, она-қоронғулик, ўз навбатида ёруғлик: қайноқ, қуруқлик, енгиллик ва тезликдан, қоронғулик эса- совуқ, намлик, оғир ва секинликдан иборат эканлиги  тўғрисида билим берди” деб эътироф этади.
 Кўриниб турибдики, ёруғлик ва зулмат тушунчалари, зардуштийлар таълимотининг асосини ташкил этадиган эзгулик ва  ёвузлик (Аҳура Мазда ҳамда Аҳриман) тушунчалари таъсирида Пифагор таълимоти мазмунига сингган.

Зардуштийларнинг муқаддас китоби “Авесто”да  Аҳура Мазда ва Аҳриман орасидаги доимий кураш жараёнининг  мазмуни яъни ҳаёт, тараққиётнинг асосида яхшилик ва ёмонлик, нур ва зулмат, ҳақиқат ва ёлғон, гўзаллик ва хунуклик, адолат ва ноҳақлик каби ҳамиша ўзаро курашда бўлган, бир бирига зид тушунчалар ва ғояларнинг ўзаро кураши талқин этилган.

 Пифагор шу ғоялар мазмуни асосида  фалсафага қарама- қаршилик тушунчасини киритди. У 10 жуфтдан иборат қарама-қаршиликлар жадвалини тузди.  Улар: ниҳоя ва чексизлик, жуфт ва тоқ,  бирлик ва кўплик, ўнг ва сўл,  эркак ва аёл, муқим ва ҳаракатланувчи, тўғри ва эгри, эзгулик ва ёвузлик, квадрат ва параллелограммдир. Барча қарама- қаршиликларнинг дастлабкиси ниҳоя ва чексизлик жуфтлиги ҳисобланиб,  бу эътироф зардуштийлик динидаги  Зурвон brin (интиҳо) – Зурвон akanarag (замон-чексизлик) ғояси таъсирида шаклланган бўлиши эҳтимолдан холи эмас.

Иккинчидан, Пифагор борлиқни яратувчининг асосий хусусиятларидан бири сифатида донишмандликни талқин этади: “худодан бошқа донишманд йўқ”;  “Кимки  ақл-тафаккур билан донишмандона хулқ ва  ҳаёт тарзига интилса, тегишли равишда донишмандликни севувчи, яъни файласуф деб аталиши лозим
. Бу  фикр ўз навбатида  файласуф атамасига дастлабки таъриф сифатида изоҳланади. Пифагорнинг бу қарашида  Худо бутун борлиқнинг яратгувчиси сифатида “барча файласуфларнинг файласуфи” деган ғоя ётади. 

Бу ерда ҳам “Авесто” матнидаги  юксак илоҳ Ахура Мазданинг келтирилган сифатларидан асосийси унинг донишманд, юксак ақл соҳиби эканлиги жиҳатидан  Пифагор таълимотига асос бўлганлигини кўрамиз, яъни “Хурмузд яшт”да “Аҳура Мазда деди:

“Менинг номим- Сўровчидир, Вафодор Зардушт.

Иккиламчи исмим –Матлуб, Учинчи-Қудрат.

Тўртинчиси- Ҳақиқатдир, Бешинчиси-барча  Эзгулик.

Олтинчиси- Ақл эрур, Еттинчиси-мен Ақллидирман.

Саккизинчи-Таълимотман мен, Тўққизинчи-мен Муаллимман”.

“Мен амалда саркордирман, Ҳақиқатда- даркордирман...

Хирадманддир менинг исмим, Донишманддир менинг исмим
”

Зардуштийликда тафаккур ва ақл тушунчаси (xrad) га алоҳида эътибор берилади. 

-“Ой, ер  ва барча яратилган  хилқат ва мавжудотлар ақл-тафаккур томонидан ҳимояланиб, бошқарилади. 

-Оламдаги қонунлар у томонидан белгиланади. Эзгу ишлар ва  олийжаноб хатти-ҳаракатлар ақл-тафаккур орқали амалга оширилади. 

-  ақлли ва мулоҳозакор инсонга кам зарар етади. 

- ақл-тафаккурга эга бўлган инсон бадавлатдир.

- ақл-тафаккур ҳар қандай бойликдан аълодир  ва уни сотиб олиб бўлмайди.

-Ақл-тафаккур   барча  соҳаларда билим, тажриба,  кўникма ва малакаларни ҳосил қилиш,  яхши ҳаёт кечириш, хурсандчилик, шон-шарафга эга бўлишга кўмаклашиб, ўлимдан сўнг жаннатга тушишга ёрдам беради”
.

 Шунингдек Пифагор таълим жараёни ҳақида фикр юритар экан: “Тўғри ташкил этилган таълим... ўқитувчи ва ўқувчининг ўзаро ҳохиш ва истаги орқали амалга оширилиши лозим. Ҳар қандай фан ва санъат сирлари, ихтиёрий  равишда ўрганилгандагина ўз мақсадига  тўғри эришади, мажбурий ҳолатда эса самарасиз ва натижасиздир" деб эътироф этади.

  Пифагор тўғрисидаги мулоҳазаларимизни якунларканмиз, зардуштийлик таълимоти мазмунидаги ғояларнинг  Пифагор  таълимотига асос бўлганлигини кўрсатувчи Эфеслик Гераклитнинг (Ἡράκλειτος ὁ Ἐφέσιος)  қуйидаги сўзларини келтирамиз: “Пифагор уларнинг диний таълимотидан хабардор эди, сўнгра уни  худди ўзиники каби ўзлаштириб олди”
.

 Шу ўринда  Гераклитнинг ўзи ҳам зардуштийлик дини асосидаги муғлар ҳамда коҳинлар таълимотини ўрганиб  ўз қарашлари доирасини шу таълимотлар асосида шакллантирган деган фикр мавжуд.

А.Н.Хруст “Зардуштийликнинг Платон ҳамда Аристотелнинг фалсафий қарашларига таъсири” мақоласида қадимги грек мутафаккирлари қарашларининг асосида зардуштийлик таълимотининг илдизлари бор эканлигини эътироф этади.  Жумладан Гераклитнинг машҳур “уруш барча нарсанинг отаси” ибораси, шунингдек Эмпедоклнинг “муҳаббат ва нафрат”    оламнинг икки асосини ташкил этиб, уни  навбат билан бошқариб туради” деган ғоялари  Ахура Мазда ва Ахриман ўртасидаги  абадий курашга ишора деб ҳисоблайди ҳамда  Гераклит билан Эмпедокл озми-кўпми зардуштийлик таълимотининг асосий ғояларидан хабардор бўлганлар деб таъкидлайди.
   

 Ипполит Гераклит ҳақида:  “Гераклитнинг  руҳнинг биз пайдо бўлган   вужудга қайтиши  тўғрисидаги   таълимоти мавжуд. Бундай тирилишнинг сабаби –худо эканлиги унга маълумдир. У шундай дейди: Донишмандлар  Аида (дўзах)да ўлим уйқусидан уйғониб,   пойдор ҳолда тириклар ва ўликларни ҳимоя қилади”
 деган фикрларни келтиради.

Бу ерда Гераклитнинг жоннинг абадийлиги ва ҳимояпарастлиги ҳақидаги қарашлари  билан  зардуштийлик динидаги фравашийлар ҳақидаги таълимот, яққол  ўзаро мутаносиблик  касб этганлиги кўзга ташланади.

“Авесто”да  фраваший- ҳимоя қилмоқ, тарафдорлик, паноҳ бермоқ маъноларида келади. “Фравашийларнинг зиммасида сонсиз вазифалар бор: аҳриманий кучларга қарши туриш, қариндош, эл-уруғ манфаатларини ҳимоя қилиш, баракат бахш этиш, жаҳонни  асрашда Аҳура Мазда  билан ҳамкорлик –буларнинг бари унинг уҳдасида”
.

Аҳура Мазда Сипийтмон Зардуштга деди:

-Эй Сипийтмон! Алҳол, ҳақиқат билан завр, қудрат, ашаванларнинг забардаст  фравашийларининг ёрдам ва мадади, шунингдек, саодатли ашаванлар фравашийлари нечук менга мадад берганликлари ва қай йўсунда қўллаганликлари хусусида сени огоҳ этай.

-Эй Зардушт! Мен уларнинг азамат ва шукуҳи туфайли Аҳура яратган поёнсиз ер юзини сақлаб тураман. Бу пасту баланд ва чексиз замин анвойи гўзалликлардан танланган... Уларнинг азамат ва шукуҳи туфайли мен оналар қорнида ҳаёт топган  фарзандларни ўлимдан сақлайман... агар ашаванларнинг қудратли фравашийлари менга мадад бермаганларида менинг энг гўзал жониворларим ва инсонларим нобуд бўларди... уларнинг азамат ва шавкати туфайли анжуманлар марди дунёга келади: Бу мард йиғинларда сўзларкан, унинг каломлари қулоқларга қўйилади; бу донишманд эр баҳсларда ғолиб келади
.

 Кўриниб турибдики, кейинчалик грек фалсафасининг марказий муаммосига айланган тан ва жон, руҳ ва қалб, ҳаёт ва ўлим, эзгулик ва разолат, гўзаллик ва хунукликни идрок этиш масалаларига зардуштийлик таълимоти асос бўлиб хизмат қилганлиши шубҳасиздир.  

Гераклитнинг  ягона “Табиат ҳақида” рисоласи бизгача 130 та парча холатида етиб келган. Унинг таълимотига кўра барча нарсалар  оловдан келиб чиққан ва доимий ўзгаришда бўлади. Гераклит учун олов - борлиқнинг асоси. У ҳаво билан қўшилиб, ҳаво сувга айланади, сув эса тупроққа. Бу пастга қараб йўлдир. Ўз навбатида  тупроқ эриб сувга айланади. Бошқа барча нарсалар сувдан ҳосил бўлади. Сув буғланиб  яна оловга айланади. Бу юқорига қараб йўлдир..  Аслида биз яшаб турган ЕР қачонлардир умумий оловнинг бир бўлаги бўлиб, кейинроқ “совиган”. „.. Бу космос ҳамма учун битта ва ягона, уни бирор-бир илоҳ, инсон ҳам яратмаган, аммо у доимо мавжуд эди ва худди дам кучаядиган, дам сўнадиган олов сингари мавжуд бўлади. “Олов бу зарурат, сероблик ва тақчилликдир
”.
Зардуштийлик таълимотида  оловнинг нечоғлик муқаддас саналиб, табиатдаги барча нарсаларнинг асоси эканлиги эътироф этилганлигини ҳисобга олсак, Гераклитнинг ҳам ушбу таълимот ғояларидан яхшигина хабардор эканлиги  кўриниб қолади.

“Авесто”да  олов  Озар, Оташ номлари билан уйғун ҳолда олқишланади.  Озар-олов қўриқловчи илоҳ саналиб,  унинг зиммасига ғоят маъсулиятли юмушлар юкланган. Олов зардуштийларда Аҳура Мазданинг улуғлигини намойиш қилувчи  тимсол сифатида эътироф этилган. Зардуштийлар оловни эмас, балки юқори космик субстанция сифатида ундан таралувчи, нур ато этувчи ёруғлик сифатидаги хилқатни эътироф этганлар.  Барча моддий нарсалар ёруғлик, нурдан яралади. Олов –ёруғликнинг  олий, энг кўзга кўринадиган  моддий шаклидир.  У ҳарорат, иссиқлик, қуруқлик, ҳаракат,  фаолиятни бошқариб турадиган энергиядир.  Насронийларда хоч, исломда ярим ой тасвирлари  дин асосларини мустаҳкамлашга хизмат қилувчи  тимсоллар ҳисобланса, зардуштийларда олов ҳам шундай вазифани бажарган. Шу сабабли зардуштийларни оташпарастлар деб аташ мутлақо нотўғри.  

Энди, бизнинг фикримизча Гераклитнинг “олов” тўғрисидаги дунёқарашига таъсир этган “Авесто” матнларидан парчаларни келтирамиз:

-“Эй Аҳура Мазданинг Озари! Сени олқишлаймиз, сени эъзозлаймиз; энг яхши қурбонликлар,назр-ниёзлар келтирмоқни истаймиз. Сен жамийки алқов ва шарафга муносибсан. Шоядки бу хонумонда олқиш ва шарафга сазовор бўлсанг”.

“-Эй Аҳура Мазданинг Озари! Қўлимиздаги ўтин сенга бўлсин! Унинг тутунлари сенга бўлсин! Унинг хуршидлари сенга бўлсин!  Ўтин ғарамлари сенга бўлсин!  Бу гўзал зот сени асрагувчи бўлсин! Бу диногоҳ сенга нигоҳбон бўлсин!

Сен  бу хонумонда ёруғлик бўл !

Сен бу хонадонда абадий нур бўл!

Сен бу хонумонда мунаввар бўл!

Узоқ-узоқ замонлар то растохез(қиёмат)га қадар пойдор бўлиб; сен абад-абад, то машҳар кунига довур эзгу ва қудрат соҳиби бўл!

-Эй Аҳура Мазданинг Озари, менга зудлик билан кушойиш бағишла! Менга зудлик билан паноҳ бер! Менга зудлик билан фаровон тириклик ва паноҳ бахш эт! Менга зудлик билан узоқ умр; донишмандлик, ашаванлик, гўзал тил, ҳушёр руҳ, ўлмас ва фаровон ақл-хирад бахш айла!

Аждодларимиз тафаккур сарчашмаларининг нақадар теран эканлиги, бизни ўраб турган олам, борлиқ ҳақидаги тасаввур даражалари негизида шаклланган дунёқарашларининг бой мазмуни, ушбу жаннатмакон ҳудудларда минглаб йиллар давомида илм-фан куртакларининг пайдо бўлиб, ниш отганлиги, ушбу маънавият ва маданиятнинг  жаҳон  тамаддунлари пойдеворининг тамал тошларидан бири сифатида эътироф этилишига шак-шубҳа қолдирмайди.

Биз кейинги тадқиқотларимизда Зардуштийлик таълимотининг  юнон фалсафаси, илм-фани асосчилари ҳисобланмиш Суқрот, Афлотун ҳамда Арасту таълимотларининг шаклланиши ҳамда ривожига  таъсири, ўзаро уйғунлиги  ва мутаносиблиги масалаларни ёритишга ҳаракат қиламиз. 

Айниқса, Искандар Зулқарнайн томонидан Персеполнинг забт этилиши асносида, айнан унинг буйруғи асосида шаҳаншоҳ Доро кутубхонасида сақланаётган 12 минг қорамол терисига олтин ҳарфлар билан битилган “Авесто” мазмунидаги ўз замонаси учун энг илғор ҳисобланган  бадиий-фалсафий, табиий, тиббий, ижтимоий-иқтисодий, сиёсий-ҳуқуқий, маърифий-ахлоқий,  экологик ғояларнинг юнон тилига Арасту томонидан таржима қилиниши муҳим тарихий  факт ҳисобланиб,  ушбу манбаларнинг  кейинги давр юнон илм-фани ривожига пойдевор бўлганлигидан далолат беради. 

Ўз навбатида сиёсат, этика, эстетика, дидактика, грамматика, риторика, поэтика, арифметика, геометрия, астрономия,  мусиқа ва бошқа кўплаб фанларнинг пайдо бўлишига “Авесто” ва зардуштийлик таълимотидаги ғояларнинг  асос сифатидаги моҳиятини  ўрганиш ва тадқиқ қилиш мураккаб, илмий асосланган даллилар асосидаги тадқиқотни талаб қилади.
Ҳозирги кунда мустақил мамлакатимизнинг ижтимоий-иқтисодий-маънавий юксалиши йўлида хизмат қиладиган озод ва обод, фаровон ҳаёт, жамиятнинг келгусидаги пойдеворини қурадиган авлодни тарбиялаш, вояга етказиш таълим соҳасидаги ислоҳотларнинг ўзагини ташкил этар экан, аждодларимиз қолдирган  бой маданий-маърифий мерос, қадриятлар, маънавий манбалардан фойдаланиш, ўрганиш, уларни таҳлил ва тадқиқ қилиш бу йўлдаги муҳим вазифалардан бири эканлигини унутмаслигимиз лозим.
Қадимги Турон ва Эронда вужудга келган,  ўз даврининг етакчи илмий, ирфоний, маънавий, ахлоқий  фикрлар, қарашлар мажмуасини яхлит тарзда ўзида мужассамлаштирган зардуштийлик  таълимотида илм-фанга мунособат, уни улуғлаш, қўллаб-қувватлаш  асосий ўринлардан бирини эгаллайди. Зардуштийлар таълим тизимидаги босқичларнинг таҳлили шуни кўрсатадики, таълим ва тарбия жараёни ҳар бир ёш зардуштийнинг камолотга етишининг пойдевори ҳисобланган.

Таълим жараёнининг самарали кечиши ва мақсадга эришиши биринчи навбатда жамиятдаги муҳит,  шунингдек,  бир қатор ижтимоий-иқтисодий шарт-шароитлар  билан боғлиқдир.

“Авесто” ва пандномалар матнларида таълим жараёни пировард натижасини  белгиловчи шарт-шароитлар мажмуаси  ёритилган бўлиб,  таълим тизимидаги  услуб ва усуллар ана шу шарт-шароитларга таянган ҳолда қўлланилган.    

Тинч меҳнат ва одамларнинг осойишта ҳаётига хайрихоҳлик  зардуштийлик ғояларининг ўзига хос жиҳатларидан бири ҳисобланади. Босқинчилик, уруш, талонгарчилик, ноҳақликка нисбатан нафрат, тинч-тотув меҳнат қилиш орзуси “Авесто”да ўз ифодасини топган : “О, Мазда, қачон бизга яхши ҳаёт ва яйловлар ҳадя этувчи Ҳақиқат ва куч қудрат билан биргаликда Тинчлик келади ? Ким бизни ёлғон, қонхўрларнинг панжасидан қутқаради ?“.  Зардуштийлар учун Ҳақиқат, Қудрат ва  Тинчлик тантана қилган ҳаёт гўзал ҳисобланган. “Қачонки, Эзгу Ният менинг ҳузуримга келди ва ором осудаликда андиша қилмоқ билим олишнинг энг яхши йўли эканлигини ўргатди ва дедики, раҳбар ҳеч қачон девпарастларнинг хушнудлигига сабаб бўлмаслиги керак, зеро улар ҳақпараст ашаванларга хусуматдадирлар. Шундан сўнг, мен Сени пок деб билдим”. Ҳақиқатдан ҳам  тинчлик  ва  осудалик ҳукм сурган жойда, манзилда, мамлакатда, доно ва етук раҳбар бошчилигида илм-фан тараққий этади, билим олишга имкониятлар яратилади.  Модомики, тинчлик ва осудалик  зардуштийлар анъанавий таълим услубининг шартларидан бири сифатида, ҳар қандай давлатнинг  иқтисодий ва маънавий барқарорлиги ривожланишининг кафолати ҳисобланаркан, ҳозирги кунда мамлакатимизнинг етакчи ривожланган давлатлар орасидан ўрин эгаллаши  ва тараққий этиши жараёнида аждодларимиз таълим тизимидаги қарашлар айни ҳаётий заруратдир.Таълим жараёнининг самарадорлигини белгиловчи шарт-шароитларнинг асосий омиллардан бири бу иқтисодий барқарорлик омилидир. Зардуштийлик дини ҳукмронлик қилган Аҳмонийлар, Аршакийлар, Сосонийлар давлатларининг чексиз ҳудудларида иқтисодий мунособатларнинг тўғри йўлга қўйилганлиги, давлатга келиб тушадиган солиқлар ва тушумларнинг назорат қилиниши ва  тегишли соҳаларга йўналтирилиши  илм-фан ва таълим тараққиётининг юксалишига олиб келди. Мамлакатнинг деярли барча вилоятларида  оташкада-ибодатхоналар қурилиши билан бир қаторда  кўплаб таълим муассаларининг қурилиши ва ишга туширилиши фикримизнинг далилидир. 

Исломгача даврда аждодларимизнинг таълим-тарбияга оид қарашлари, ғоялари ва фикрлари, шунингдек, зардуштийлар таълим тизими таҳлили  бизга қуйидаги хулосаларга келиш имконини берди:

-Зардуштийлар таълим тизимидаги  хусусий, бошланғич ва юқори таълим шакллари ўзаро узвий боғлиқ бўлиб, бу таълим тизими босқичларида қўлланилган таълимий ва тарбиявий усуллар, воситалар инсоннинг камолга етиши, эзгулик, ижодкорлик, бунёдкорлик ғоялари асосида  эркин ва фаровон  ҳаёт кечириш йўлида хизмат қилган.

-Зардуштийлар таълим тизимининг дастлабки босқичи хусусий таълим ҳисобланиб,  таълим тизимининг узвий ва ажралмас бўғини сифатида ҳар бир ёш зардуштийни жамиятнинг тўлақонли аъзосига айланиши, юксак ахлоқ соҳиби бўлиб вояга етиши йўлида муҳим ўринни эгаллаб, таълимнинг кейинги босқичлари ҳисобланган бошланғич ва юқори таълим учун пойдевор вазифасини бажарган. 

-Хусусий таълимнинг асосини меҳнат тарбияси ташкил этган бўлиб, бу таълим-тарбия жараёнининг асосий мақсади таълимнинг ҳаётий амалиёт билан бирга олиб борган ҳолда касб-ҳунар сирларини мукаммал ўргатишдан иборатдир.

-Бошланғич таълим даври 7-15 ёшни ўз ичига олиб, таълим ниҳоясида   ҳар бир ёш зардуштий диний, дунёвий, жисмоний, ҳарбий, маиший-маънавий соҳаларда  етуклик ва баркамоллика эришган.

-Юқори таълим жараёни давлат ва жамиятни бошқаришда иштирок этувчи турли хил касб ва мансаб эгаларини тайёрлашга хизмат қилган.  Бу таълим босқичининг асосини ҳуқуқий, иқтисодий, олий ҳарбий, мусиқий, экологик таълим ташкил этган.

-Зардуштийларнинг оилавий мунособатлар тизимида қиз бола тарбиясига алоҳида эътибор берилган.Уларни ҳунарга ўргатиш, ўқитиб-билим бериш қатъий йўлга қўйилган. Соғлом ва баркамол фарзандларнинг туғилиши, вояга етишида аёлларнинг ўрни ва аҳамияти беқиёслиги тан олиниб, қиз болаларнинг тарбиясига алоҳида эътибор берилган, уларнинг ҳақ-ҳуқуқлари ва эрки муҳофаза қилинган.Оила жамиятнинг бир бўлаги сифатида қаралган ва никоҳ бир умрга муҳрланган. 

-Зардуштийлар таълим тизимининг бўғинлари: хусусий, бошланғич, юқори таълим жараёнида эгалланган билим, кўникма, малакалар  ўз даврида жамият, фуқаролар, ёшларнинг онги, маданияти, манъавиятини шакллантириш ва ривожлантиришга қаратилган бўлиб, кучли ижтимоий, сиёсий, иқтисодий қудрат тамойилларига асосланган давлатни барпо этадиган ақлан ва жисмонан етук шахсларни шакллантиришга хизмат қилган.  

-Зардуштийлар таълимотининг асосий мазмуни ифодаланган   «Авесто» ва пандномалар  аждодларимизнинг  бутун инсониятга  этган бебаҳо маънавий неъмати, тарихий–қомусий ёдгорликларидир. Бу асарлар олам ва одам ҳақидаги билимлар мажмуаси, турли фанларга оид қимматли маълумотларни ўзида мужассам этган қомусий характерга эга. Шy билан бирга бу турфа билимларнинг ҳаммасига хос муштарак жиҳат борки, у «Авесто» ва пандномаларни ягона ва умумбашарий, таълимий-ахлоқий қарашларга бой манба сифатида баҳолаш ҳамда улардаги мазкур қарашларни ўрганиш долзарб  муаммо эканлигини асослаш имконини беради.  Инсоният тамаддунининг барча босқичларида  комилликка интилиш, жамият ривожининг асосини ташкил этадиган баркамол, етук шахсни шакллантириш масаласи долзарб бўлиб келган. Инсон ақл–заковотининг  маҳсули сифатида «Авесто» ҳам аждодларимизнинг тафаккур неъматлари жамланган, ижтимоий-фалсафий, илмий-назарий, таълим-тарбияга оид қарашлари ифодаланган бебаҳо ёдгорликдир. 

-Зардуштийлар таълим тизимининг асосий негизи сифатида таълим ва тарбиянинг ҳаётий моҳияти, муаллим-устозларнинг жамият маънавий қиёфасини белгилашдаги, инсон камолотидаги ўрни хусусидаги мулоҳазалар ҳозирги кунда ҳам ўз аҳамиятини йўқотгани йўқ.

-«Aвecто»  ва пандномалар таълимий–ахлоқий ўгитлар мажмуаси ҳамдир. Уларда имон эътиқодда собитлик, илм ўрганиш, касб кор эгаллаш, халқни адолат, маърифат, ватанпарварликка даъват этиш бош масала сифатида талқин этилади. 

Ҳозирги кунда ҳуқуқий демократик давлат қуриш, бозор иқтисодиёти мунособатларига асосланган фуқаролик жамиятини шакллантириш йўлидан бораётган фарзандларимизнинг маънавий-ахлоқий тарбияси жараёнида аждодларимиз томонидан қолдирилган бой милллий, маънавий-маданий меросимиз  муҳим аҳамият касб этиши шубҳасиздир.   

Назорат учун саволлар
1.Илк юнон фалсафасининг асосчилари кимлар?

2. Зардушт ғояларининг юнон фалсафаси  тараққиётига таъсири қандай.

3. Фалес таълимоти ва “Авесто”даги ғоялар уйғунлиги нимада?

4. Зардуштийлик ғояларининг  Пифагор таълимотига таъсири қай даражада?

5.”Авесто”даги озар, оташ  ҳамда Гераклитнинг олов тўғрисидаги таълимотларининг ўхшашлиги нимада?  
6. Зардуштийларни оташпараст дейиш нега нотўғри?
«АВЕСТО»

Жалил Дўстҳоҳ нашри,

(Марварид нашриёти. Теҳрон 1997 й)

“Эй Мазда бизни кина ва адоватдан қутқаз, биздан ғазабкорликни кўтар. Кимда-ким бу уйга, бу қишлоққа, бу шаҳарга, ушбу мамлакатга зарар келтирар экан, унинг оёқларидан қувватларини олгин, икки кўзини кўр, қулоғини кар қилгин, ақлу-ҳушини паришон қилгин” ( 9-ҳот, 48-банд, 142 бет)

“Мен ўғирлик ва кишилар молини тажовуз қилишдан юз ўгираман. Мен маздопарастларнинг қишлоқларига зиён етказишдан ўзимни тийиб юраман. Мен халқларнинг озодлиги, бир-бири билан борди-келди қилиши ва бу сарзаминда чорва молларини кўпайтириш йўлида заҳмат чекадиган халқларга ҳамиша яхшиликни раво кўраман” (12-ҳот, 1-банд, 104-бет) 

“Кимда-ким ҳаргиз ғафлат уйқусига бормай ҳушёрлик билан , Маздо яратган юртни асраса у чин инсондир. Кимда-ким қуёш ботишидан сўнг Маздо яратган бу жаҳонни  жангарилардан асраса, у чин фарзанддир”

“Эй Маздо ! бу хона(юрт) да фармонбардорлик итоатсизликдан, сулҳ носозликдан , яхшилик ёмонликдан, бардамлик сустликдан,  рост гап ёлғондан ҳамиша устун бўлсин” (20-ҳот 5-банд, 231-бет)

“Ҳақиқий фарзандлар, бу дунёда кишиларга зиён етказадиган ва ситам ўтказадиганларни йўлини  тўсиш билан  машғул бўлади” (25-ҳот, 11-банд, 247-бет)

“Дуруст кирдорларнинг энг яхши хислатлари жаҳонни янгилаш ва обод

этишдир” (25-ҳот, 41-банд, 248 бет)

“Кимда-ким ростлик билан бизнинг хонадонга пайванд бўлар экан, ҳар қандай ёлғонни нобуд қилмоғи керак, унинг нутқидаги барча ёлғон бартараф бўлсин” (Яштлар)

Жамшид халққа қараб шундай мурожоат қилди: «Маздопарастлардан очлик ва ташналикни йироқ этгум, улардан нотавонлик, қарилик ва ўлимни бартараф этгайман. Минг йил давомида халқдан иссиқ ва совуқ шамолни йироқда тутгайман» (Гўш Яшт. 7-фаргард 344-бет)

“Яхши хулқни эъзозлаш жаҳондаги  энг яхши одатдир” (Суруш яшт 1-фаргард 1-банд)

Ушбу хонадон туялар ва баҳодирлар жасоратидан баҳраманд бўлсин, Ушбу хонадон учқур тулпарлар ва бошқа ҳайвонлардан баҳраманд бўлсин (Фарвардин яшт, 49-фаргард, 25-банд. 412 бет)

“Хонадонлар, қишлоқлар, шаҳарлар, умуман мамлакатларда яхшилик уруғини сепувчи устозлар ҳамиша омон бўлсинлар” (Фарвардин яшт 143-фаргард, 151-банд, 429-бет)

“Ахурамазда яратган Баҳромни олқишлаймиз. Чунки у кишиларга жаморат бахш этди. Дунёни янгилади. Кишиларни яраштирди ва мувафақиятларга эриштирди» (Фарвардин яшт)

“Эй,  тош ҳовонча !  Эй, чўян ҳовонча ! бу хонадон, қишлоқ , шаҳар ва мамлакатга келтирилиб ишга солинган экансиз ҳамиша хушбахт бўлинг. Биз маздопарастлар сизни олқишлар эканмиз, ўтин, овқат ва намоз билан сизни пешвоз оламиз. Юртнинг барча халқи янада бахтиёрроқ бўлсинлар” (Ходуҳн наск, 12-фаргард, 5-банд. Яштларга илова 550 бет) 

“Эй жаҳоннинг яратувчиси !  яхши кирдор қаерларга боради ва қаерда ором топади. Одамлар тирикликларида қиладиган яхшиликлари ва руҳиятларини яхшилаш учун ўрганганларини яна қаерлардан топадилар. Ахурамазда жавоб берди: инсоннинг тириклик кунлари  ўтиб, ўлсалар бадкирдор девлар уларни дўзах томон судрайдилар. Учунчи кечаси ўтиб эрта тонгда уйғонишса ва ёруғлик пайдо бўлса қуёш чиққанда мен Ахурамазда уларни шодлигдан сероб қиламан”

“ДАДЕСТОНИ МЕНОГИ ХРАД”

Парчалар
Донишманд ақл руҳидан сўради: “Қандай қилиб қалбни ардоқлаш ва асраш мумкин”. Ақл руҳи жавоб берди: эзгуликни  тараннум этувчи    тафаккур қалбни покизалаши мумкин. Ақл  эса билим ва тажриба, ҳар қандай соҳада малакага  эга бўлишга асос бўлади.

Донишманд ақл руҳидан сўради:  “Нега лаёқатсиз жоҳил кишини ўқитганда у донишмандлар ва устозлар таълимотини чин қалбдан ўзи учун берилган жазо деб ҳисоблайди ва унга таълим бериш қийин кечади. 

Ақл руҳи жавоб берди : Чунки лаёқатсиз  киши ўзидаги салбий хислатларни сезмай, ўз жоҳиллигини донишмандлик деб ҳисоблайди. 

Донишманд ақл руҳидан сўради : Ким ёмонроқ ? Кўзи кўр кимсами? Қалби кўр одамми ?  

Ақл руҳи жавоб берди : кўзи кўр кимсани у , қандайдир бир соҳага оид билимларга эга бўлган бўлса ҳам  кўзи равшан, деб ҳисоблаш лозим.  Кўзи очиқ инсоннинг билими ва адаби бўлмаса, шунингдек нимани ўқиётганлигини тушунмаса ва мушоҳада қилолмаса, у кўзи ожиздан ҳам ёмонроқдир.

Донишманд ақл руҳидан сўради : Қайси устоз ёмонроқ ? 

Ақл руҳи жавоб берди : Ул устозки, ўз таълимоти ва ўгитларидан норози, нолувчан,  шунингдек шогирдлари ила тарафдорларини ҳимоя қилолмайди.

Донишманд ақл руҳидан сўради: У қандай нарсаки, инсон ҳеч қачон ундан қониқиш ҳосил қилолмайди ?  У қандай нарсаки, ҳеч ким уни ўғирлай олмайди? У қандай нарсаки, баҳоси йўқ ва ҳеч қандай пулга сотиб олиб бўлмайди ? У қандай нарсаки , ҳамма ҳаммавақт ундан мамнун ? 

Ақл руҳи жавоб берди : Билим- инсон ҳеч қачон ундан қониқиш ҳосил қилолмайди. Уқув ва иқтидор- ҳеч ким уни ўғирлай олмайди. Онг ва идрокни ҳеч қандай пулга сотиб олиб бўлмайди. Ақл-ҳамма, ҳаммавақт ундан миннатдор ва мамнундир.    

РАҲҲОМ ОША, ШАҲИН САРРОЖ

“ОЗОРПАД МЕҲРОСПАНДОН”

(Фарҳанги фуруҳар нашриёти 2001 й Теҳрон)

(профессор Ҳ.Ҳомидий таржимаси)

	Оиланг ва фарзандларингга илм ўргатиш пайидан бўлгин.

	Ўтганга пушаймон бўлмоқ  нодонликдир.

	Қўлга кирита олмаган нарса учун қайғурмоқ фаросатсизликдир.

	Тангри бандалари ва буюклар билан яқинлаш, улар билан суҳбатда нодонликка йўл қўйма.

	Ўзинг учун ёмон деб билган ишингни ўзгаларга ҳам раво кўрма.

	Тангрига, дўстларингга бирдек содиқ бўл.

	Тангри йўлида фидойи бўл.

	Ҳамиша сенга ғараз ва ёмон кўз билан қарайдиганлардан йироқ юришга интилгин.

	Ҳамиша тангрига умид билан қара.

	Ўзингга содиқ деб билган кишиларгагина садоқат кўрсат.

	Аёлларга сирингни айта кўрма.

	Нимани эшитсанг ёзиб боргин.

	Бемаврид кулма.

	Паймоншикан бўлма.

	Ҳеч кимдан ва ҳеч нарсадан афсусланмагил.

	Жоҳил киши билан сирдош бўлма.

	Ғаразгўй киши билан ҳамроҳ юрма.

	Очкўз  ва хўра одам билан бир дастурхонда ўтирма.

	Кўзи суқ одамни дўст тутма.

	Бахилга молингни кўрсатма.

	Бадхоҳ ва ичи қора одамдан насиҳат тинглама.

	Одамларни урадиган бўлма.

	Мансаб,мартаба, бойликка интилма.

	Очиқ чеҳрали, ишбилармон, зийрак, яхши хулқли одамларни дўст тутгин ва маслаҳат сўрагин.

	Гина ва кудуратли одамдан йироқ юришга ўргангин.

	Ғийбатчига сирингни айтма.

	Доно кишининг суҳбатини қадрла. Ундан керагини сўра, зарурини ол.

	Ҳеч кимга ёлғон гапирма.

Уятсиз одамга яқинлашма.

	Ростлик учун ҳам ёлғончилик учун ҳам қасамхўр бўлма.

	Жуфти ҳалолингга садоқатли бўл.

	Қўлингдан келгунча сўзинг билан кишиларга озор берма.

	Кишиларга озор ва зиён етказадиган жойга борма.

	Қўлингдан келгунча ҳеч кимни алдамасликка ҳаракат қилгин, токим  бирон кун    сени алдаб қўймасинлар.

	Уламоларни иззат қилгин ва улардан кўпроқ суҳбат эшитишга   интилгин.

	Ҳаёли аёлни дўст тутгин. Эрсиз зийрак аёлларга ёрдам бергин. Чунки,  зийрак ва   доно аёл фойдали ва серҳосил ерга ўхшайди. У ерга яхши уруғ сепса, кўпдан-кўп ҳосил беради.

	Ҳамиша ошкора гапиришга ўрган. Уятчан оқила аёлларни дўст тутгин. Иложи бўлса, шундай қизларга уйланишга ҳаракат қилгин.

	Кексаларни ранжитма, чунки ҳадемай сен ҳам қарийсан.

	Бераҳм ва нодон кишиларни зиндонга мутавалли қилма. Юксак ақлли, танланган ва ҳушёр кишиларнигина зиндонбонликка танла.

	Агар ўғилли бўлсанг, умид билан албатта уни мактабга бергин, чунки мактаб  унинг кўзини очади.

	Ростгўй кишини эзгуликдан хабар еткузгувчи қилгин.

	Тангри ва подшоҳларга нисбатан бераҳм бўлма.

	Яхши отлик бўл ва яхши ҳаёт кечиришга интил.

	Руҳиятингни пок тутгин, токи жаннати бўлғайсан.

	Дину адоват билан ўз руҳиятингни хароб этма.

	Ҳаргиз ёмон сўз айтгувчи бўлма.

	Анжуманда ўтирганда жоҳиллар ёнида ўлтирмагил-ки, сени    
   ҳам жоҳил деб  атамасинлар.

	Дунё моли ва амалига меҳр қўйиб, нодонлик қилма.Чунки дунё   моли бир дарахтдан иккинчисига қўниб юрадиган қушга ўхшайди.  

	У бирон дарахтда     муқим турмайди.

	Ота-онангнинг насиҳатига, сўзига қулоқ сол. Уларга фармонбардор  бўл. Ўз  қизингни доно ва зийрак йигитгагина бергин, чунки зийрак  ва доно киши тоза ва     серҳосил ерга ўхшайди.

	Бировдан дашном эшитмай десанг, ўзгаларга дашном бермагин.

	Қўпол ва аччиқсўз бўлма.

	Ота-онанг билан урушган ва уларга кек сақлайдиган одамлар билан  ҳамкорлик   қилмагин.

	Иккиюзламачилик билан гапирадиган бўлма.

	Анжуманларда ёлғончиларга яқин ўлтирмагинким, ғамгин                бўлгайсан.

	Ишим ўнгимдан келсин десанг, саҳарлаб тур.

	Эски душман ҳам, янги дўст билан ҳам ўта яқинлашма. Чунки  эски  душман юз йиллик кина адоватни ҳам унутмайдиган  илонга     ўхшайди.

	Қишлоқ оқсоқолларини ранжитма, улар эл посбонидир ва халққа  ҳамиша   яхшилик истайдилар.

	Ўғриликка қўл сунма.

	Кимда-ким ҳамроҳларини чоҳга йиқитса, ўзи ҳам чоҳ остида                 бўлғай.

	Кўп емоққа меҳр қўйма. Олдингга қўйилган ҳар нарсани ҳам          таом   деб  еяверма.

	Ўғлим! сенга шуни айтаманким, инсонлар учун бахтиёрлик                келтирадиган  нарса бу илмдир.


ГЛОССАРИЙ
АБАК, абака (лат. abacus — тахта, ҳисоб тахтаси) - Юнонистонда, кейинчалик Fapбий Европада 18-а.гача арифметик амалларни ечишда қўлланилган саноқ тахтачаси. Тахтача тасмаларига терилган мунчоқ, тошча ва ҳ. к.ни суриб, амаллар ечилар эди. Ҳозирга қадар баъзи Шарқ мамлакатларида А.га ўхшаш саноқ тахтачалари қўлланилади. Ҳисобларда ишлатиладиган чўт ҳам А. туридир.

“АВЕСТО” – Овасто (парфиёнча:apastak —матн; қатъий қабул қилинган қонун  деган маъноларни ифодалайди. «Авесто» зардуштийлик динининг муқаддас китоби ҳисобланиб, ўз даврида ўша пайтларда бу динга эътиқод қилувчилар учун муқаддас китоб саналган ва унга бир неча минг йиллар давомида ихлос билан амал қилиб келганлар. Бу зардуштийлик динининг муқаддас китоби эрамиздан аввалги VIII асрнинг охири VI асрнинг бошларида  яратилган. Тарихий манбаларда ёзилишича “Авесто”нинг дастлабки матни 12 минг хўкиз терисига тилло билан битилган 100 фаслдан, 21 та наск (китоб) дан иборат бўлган. Ҳозирги кунда бизгача 5 қисм: Яштлар, Ясна, Вендидот, Виспарад ҳамда Хурда Авесто етиб келган.  Ҳозир  бу китоб аждодларимиз маданияти ва маънавий қадриятларидан дарак берувчи, жаҳон тамаддунига (цивилизациясига) муҳим ҳисса қўшган, оламшумул аҳамиятга эга бўлган она юртимизнинг энг қадимги, энг мўътабар, энг нодир, маданий тарихий, маърифий ёдгорлиги сифатида ўрганилади.

АВЛОС (юн. avlos) — юнон пуфлама сози. Римда (тибия номида) ва Ўрта денгиз ҳавзаси мамлакатларида тарқалган, цилиндрсимон шаклдаги 3-4 тешикли иккита (қўш) найчадан иборат бўлган. Кейинчалик тешикчалари 15 тага етган, баъзилари сурилувчан ҳалқа б-н бекитилган. Турли узунлик ва созда ясалган. Умумий диапазони тахм. биринчи октава «ре»дан — учинчи октава «ре»гача. Антик фожиада, қурбонлик маросими, ҳарбий мусиқа (спарга) да ишлатилган. Ўзбек созларидан қўшнайта ўхшаб кетади.

АГЕЛЛА -  Спарталиклар  18 ёшга етгунча тарбияланадиган давлат муассасаси.
АГРХАР- индуизм ибодатхоналаридаги юқори даражадаги ўқув юрти бўлиб  гуру ва талабаларнинг  ўзига  хос ҳамжамияти  ҳисобланган.
АДАБИЙ-МАДАНИЙ МЕРОС - ўтмиш моддий-маданий бойликлари. Аждодлардан авлодларга қолган халқ оғзаки ижоди, ёзма адабиёти, санъати, меъморлик ва ҳ.к. намуналари. Ад.-м.м. уни яратган халқ тарихи б-н изчил ва мустаҳкам боғланган бўлади; шу халқнинг қад. даврлардан бошлаб ҳозиргача

яратган ва сақланиб келган адабий-маънавий ёдномалари, моддий-маданий обидаларини ўз ичига олади. 

АКАДЕМИЯ (юн. — Akademos — афсонавий қаҳрамон Академ номидан)— кўпгина илмий муассаса, жамоат ташкилотлари, ўқув юртларининг номи. Мил. ав. 4- а.да Платон (Афлотун) асос солган юнон фалсафий мактаби (қ. Платон академияси), Афина яқинидаги жой ҳам унинг номи б-н аталган. АКИНАК (юн. akinakes) — ханжар (40— 60 см)]. Сак, скиф ва форсларда мил. ав. 1- минг йиллик ўртаси ва 2-ярмида қўл жангида санчувчи қурол сифатида ишлатилган. Амударё хавзасидан топилган сак жангчиси тасвири туширилган тилла жевакка қараб А.нинг қандай тақиб юрилганлигини билиш мумкин. У белбоққа осиб қўйилган, пастки учи эса от минганда ёки пиёда юрганда халақит бермаслиги учун ёнбошга, тиззадан юқорироққа боғлаб қўйилган.

АКРОПОЛЬ (юн. akros — юқори, polis — шаҳар) - юнон шаҳарларининг муҳофазаланган ва баландликка жойлашган қисми, юқори шаҳар. Афина А.ининг қад. мудофаа деворлари мил.-ав. 2- минг йилликка оид. Одатда А. дастлабки манзилгоҳ бўлиб, унинг атрофида унча мустаҳкам бўлмаган қуйи

шаҳар деб аталмиш қисм жойлашган. А. дастлаб юнон жамоасининг диний ва маданий маркази бўлган.
АНТИК АДАБИЁТ (лот. antiquus — қадимги) — Юнонистонда юзага келган ёзма адабиёт (мил. ав. 9—8-а.лар). Бу адабиётнинг илк намунаси «Илиада» ва «Одиссея» достонлари бўлиб, булар «Гомер достонлари» деб ҳам аталади. Гомердан ташқари Эсхил, Софокл, Еврипид ва б. ҳам А. а.нинг йирик намояндаларидир. Юнонистон ва Қад. Рим адабиётини А. а. деб қабул қилиш бир ёқлама фикр. Чунки ёзма адабиётнинг энг қадим намуналари Шарқда, Шумер ва Аккадда, Ҳиндистон, Миср, Бобилда яратилган. Шумерликларнинг Гилгамеш ҳақидаги достони юнон адабиётидан 2000 йиллар илгари сополга ёзиб қолдирилган.

АНТИК ДАВР (лот. antiquus — қадимги) — кенг маънода қад. даврни англатувчи термин; истеъмолда бўлган маънода эса Юнонистон ва Қад. Рим тарихи ва маданиятининг эллинизм даврини англатади.

АНТИК ТЕАТР — юнон театри ва унинг таъсирида ривожланган баъзи (эллин маданияти таъсиридаги) Шарқ мамлакатлари театри ҳамда қад. Рим театрини умумлаштирувчи тушунча. А.т. ривожи даври (мил. ав. 6-а. — мил. 4 — 5-а.лар)да Европада илк ҳақиқий театр санъати юзага кедди, доимий театр иншоотлари, саҳна техникаси ва декорация жиҳозларининг дастлабки намуналари пайдо бўлди (яна қ.Юнонистон, Қадимги Рим).
АНТОЛОГИЯ (юн. anthos — гул ва lego —тераман) — бир гуруҳ муаллифларнинг танлаб олинган асарлари (мусиқий, фалсафий, адабий) тўплами. А. қадим замонларда Шарқ ва Юнонистонда маълум бўлган. А.га киритилган асарлар бирор шоир ёки халқнинг бадиий ижоди ҳақида маълумот беради, унинг ғоявий-бадиий қимматини кўрсатади

АРДВИСУРА  АНАХИТА — зардуштийлик динида ободонлик ва фаровонлик маъбудаси. Қад. деҳқонлар ёғингарчилик ва ҳосилдорликни А. нинг мўъжизаси деб ҳисоблашган. Авестонинг Ардвисура алқовида у қадди–қомати келишган, бўйчан, кўкраклари бўлиқ, салаботли гўзал қиз, гоҳ эса  уч юз бабр мўйнасидан тикилган  пўстин кийган салобатли аёл сифатида намоён бўлади. Ардвисура Анахита қудратли, покиза, юксак ахлоқ ва бокиралик рамзи ҳамдир.

АРИСТОТЕЛЬ (Aristoteles), Арасту (мил. ав. 384/383, Стагира - 322/321, Эвбея о., Халқида) Юнонистоннинг буюк файласуфи. Мил. ав. 367 й.да Афинага бориб, Платон академиясида таҳсил кўрди,  20 й. унинг ишларида иштирок этди. Мил. ав. 343 й.дан эътиборан Македония подшоҳи Филипп

таклифи б-н шаҳзода Александрта мураббийлик қилди. Мил. ав. 335 й.да Афинага қайтиб, ўзининг Ликей мактабини ташкил қилди. А. қомусий билимлар соҳиби, перипатетика мактаби асосчиси, унинг таълимоти айрим, алоҳида фанларни фалсафий нуқтаи назардан ёритиб берди. Фан соҳаларини таснифлашда фалсафий тизим яратиш б-н А. инсоният тафаккурини ривожлантиришга жуда кучли таъсир кўрсатди.А. ижоди ўз замонидаги деярли барча билим соҳаларини қамраб олди. 

АРШТОД – зардуштийлик динидаги фаол илоҳалардан бири бўлиб, ростлик, тўғрилик маъноларини ифода этади ва “жаҳонпарвар”, “дунёни кенгайтиргувчи” каби сифатлар билан таърифланади. Таълим-тарбия жараёнига раҳнамолик қилувчи илоҳлардан бири. АФИНА МАКТАБ ТИЗИМИ – уч турдаги мактаблардан, яъни мусиқа, гимнастика ва гимназия мактабларидан иборат эди.

АФИНА ТАРБИЯСИ – милоддан аввалги VII-V асрларда қадимги Афинада болалар ва ўсмирлар (қуллардан ташқари) тарбияси тизими. 7 ёшдан 16 ёшгача бўлган болалар грамматика мактаби, кифарачилар ва палестра мактабида ўқитилган. Ўзига тўқ оилаларнинг фарзандлари Машғулотларни 18 ёшгача гимнасийда давом эттирганлар. 18-20 ёшдаги ўсмирлар тарбияси Эфебияда шуғулланиш билан якунланган. Маънавий тарбия гимнастик тарбия билан қўшиб олиб борилган. Жисмоний меҳнат билан шуғулланишга йўл қўйилмаган.

АХЛОҚ – 1) шахснинг ўзаро бир-бири, жамият аъзоларига нисбатан қабул қилинган меъёрлар асосидаги муносабатлари, ҳатти-ҳаракатлари мажмуи, жамият томонидан қабул қилинган хулқ меъёрлари; 2) хулқ-атвор, юриш-туриш, тарбия, адаб.

АШШУР БАНИПАЛ- Оссурия подшоси (мил. ав. 669 —тахм. 633). Миср, Элам, Бобил б-н урушлар олиб борган. Ёзма ёдгорликларни тўпловчи сифатида тарихда қолган. А.нинг кутубхонаси 1849—54 й.ларда Ниневия жойлашган ердан топилган.
АҲРИМАН-маъноси жанг ва душманлик олами. “Авесто”да душман девлар, жодулар ва паридарнинг сардори. Аҳура Мазданинг муросасиз душмани.
АҲУРАМАЗДА (Ҳурмузд) - жуда қад. замонларда тасаввур этилган эзгулик худоси. А. ёруғлик, ободонлик, саломатлик, тинчлик, фаровонлик каби барча эзгуликларни яратувчи ва бошқарувчи, деб тушунилган. Унга қарши зулмат-қоронғулик, очлик, вабо, аёз, жанг, заҳарли жониворлар каби барча ёвузликларни яратувчи ва бошқарувчи Анхрамайну (кейинчалик ўзгарган шакли Аҳриман) бўлиб, доимо А. б-н курашади. Кураш А.нинг ғалабаси б-н тугайди. Бу дуалистик қараш зардуштийлик таълимотининг асоси Авесто учун замин бўлган. Унинг кейинги даврларда ёзилган саҳифаларида А. якка худо даражасига кўтарилиб, тавҳид таълимотининг асоси ни ташкил этган. Турон ва Эрон халқларининг қад. эпик асарларида Ҳурмузд — эзгулик учун курашувчи, Аҳриман — ёвуз тимсол тарзида тасвирланади.

БИҲИСТУН (БИҲИШТУН) КИТОБАЛАРИ, Бесутун катибалари — Доро топшириғига мувофиқ Ҳамадон вилоятидаги Кирмон ш. яқинида қояга битилган ёзув ва тасвирлар. У битта ката ва бир неча майда китобалардан иборат. Б.(Б.)к. миххат б-н қад. форсий, эламий ҳамда бобулий ёзувда битилган. Тасвирда қад. суғдлар, массагетлар, шак ва б. элатларнинг маданияти, кийим кечаги, юз тузилиши, турмуш тарзи ҳақида қимматли маълумотлар мавжуд. Яқин ва Ўрта Шарқ хамда Мовароуннаҳр халқлари тарихи, маданияти, этн.си, ёзув тарихини ўрганишда ноёб ёдгорлиқдир.

БОБИЛ-ОССУРИЯ МАДАНИЯТИ — қадимда (мил. ав. 4—1-минг йиллик) Месопотамия (ҳоз. Ироқ ҳудуди)да яшаган ва Шумер, Аккад, Бобил ва Оссурия каби йирик давлатлар барпо этган халқлар —шумерлар ва аккадлар, бобилликлар ва оссурияликлар маданияти; бир томондан юксак даражада тараққий этган илм фан, адабиёт ва санъат ҳамда бошқа томондан

диний мафкуранинг устувор бўлганлиги б-н ажралиб турган. 

БРАҲМАНЛАР — 1) Ҳиндистондаги олий касталардан бири. Келиб чикиши бўйича коҳинларнинг қад. табақаси (варна)га мансуб. Қадимда Б. коҳинлик вазифасини ўтаб, қурбонлик маросимларига раҳбарлик қилган, халқ орасида Ведаларни тарғиб этиш б-н шуғулланган. Ўрта асрлар даврида эса давлат ишларида ҳам қатнашиб, кўпроқ қозилик лавозимини эгаллаган. Ҳоз. кўпчилик Б.нинг кун кечириш манбаи диний маросимлар б-н эмас, балки давлат хизмати, деҳқончилик ва б. Юмушлар б-н боғлиқ. Ҳиндистондаги ҳукмрон синф ва зиёлиларнинг аксарияти Б.дир. 

БУДДА  буддизм асосчиси, бу дунё ташвишларини тарк этиб, «олий ҳақиқатга эришган» Сиддҳартҳа Гаутама (мил. ав. 623-544)нинг исми. Буддизмга тааллукди китобларда Гаутама барча худолар, рухлар ва табиат кучлари устидан ҳукмрон буюк ва қудратли зот сифатида таърифланар экан, унинг босиб ўтган йўли бир эмас, бир неча ҳаётлардан иборат бўлган деб уқтирилади) Будда (ёғдули) олий  руҳий камолотга  етишган зот. У диний эътиқод борасида браҳманларнинг якка ҳукмронлигига қарши чиқди, диний маросимларда касталар тенглигини ёқлади, зулмга қаршилик қилмаслик ва нафс истакларидан  воз кечишни (нирвана)  тарғиб  этди. 

ГИМНАСИЙ- Афинада ёшларнинг бадавлатроқ оиладан бўлган қисми палестрани тугатгач таҳсил оладиган таълим муассасаси. Уларга фалсафа, сиёсат, адабиёт фанлари ўргатилган. Бу мактабни тугатган ёшлар давлатни бошқаришда қатнашишлари мумкин эди.

ГРАММАТИК МАКТАБ – 1) қадимги Афинада 7-12 ёшдаги ўғил болалар учун ташкил этилган бошланғич мактаб. Унда ўқиш, ёзиш ва ҳисоблаш, ҳарфларни қўшиб сўз ясаш кўникмалари шакллантирилган; 2) Қадимги Рим патрицийлар (Қадимги Рим дастлабки туб жой аҳолиси) фарзандлари ва чавандозлар учун юқори даражадаги бошланғич мактаб. Унда грамматика, Рим адабиёти ва юнон тилидан таълим берилган

ГУРУ-  ҳиндларда руҳий устоз, обрўли, мўьтабар зот.

ГУРУКУЛА- устозлар уйи.
ДЕМОКРИТ– (эрамиздан аввалги 460-370 йиллар) атоқли файласуф – материалист. У ўз назариясида табиат қонунларига, хурофотни ва қўрқувни емириб ташлайдиган чинакам билимларга мурожаат қилади. Демокрит тарбияни табиатга мувофиқлаштириш масаласини биринчи бўлиб илгари сурди. «Табиат билан тарбия бир-бирига ўхшайди» деб ёзади. У «таълим меҳнат асосидагина гўзал нарсаларни ҳосил қилади», деб, тарбия ишида меҳнатнинг роли жуда катта эканлигини таъкидлади.
ИДЕАЛ (юнон. тимсол, ғоя, тушунча) –  бирор нарса, воқеа ва ҳодисанинг олий намунаси, камолоти, жамият аъзолари интилувчи олий мақсад. Афинада ҳам жисмоний, ҳам маънавий жиҳатдан етук кишилар шунингдек, кўркам ва баркамол инсонлар бошқаларга тимсол яъни идеал  ҳисобланган. 
ИНДУИЗМ- Милодий II-VI асрларда Ҳиндистонда  индуизм қайта туғилди. “Янги браҳманчилик” деб ном олган бу оқимда тарбия қарашлар жиддий ўзгарди: мактаблар сони кўпайди, тарбия инсонга муҳим ва ўткинчи нарсаларни фарқлаш, руҳий уйғунлик ва хотиржамлиликка етишиш, майда-чуйда ва арзимас  нарсалардан воз кечиш, ишда самарадорликка эришиш йўлларини ўргатадиган восита сифатида қараладиган бўлди. Индуизм ибодатхоналаридаги  мактабларда санскрит тилидан ташқари маҳаллий тилларда ҳам ўқиш-ёзишга ўргатилган. Бу вақтга келиб икки хил ўқув юрти: бошланғич мактаб (тол) ва юқорироқ даражадаги ўқув юрти (агрхар) пайдо бўлди.  Агрхарлар гуру ва талабаларнинг  ўзига  хос ҳамжамиятига айланди. КАМАРБАСТАН-(бел боғлаш) зардуштийларнинг ҳунармандчилик ва деҳқончилик билан шуғулланадиган қавмларда  хусусий таълимнинг якуни сифатида йигитлар  камарбастан расмидан ўтишган. Бу расмни ўтказишда қавм бошлиқлари, оқсоқоллар ҳамда устозлар гуруҳи ҳар бир йигитни ота касбидан ташқари ҳарбий билимлар, чавандозлик, кураш тушиш бўйича имтиҳон қилганлар.

КВИНТИЛИАН Марк Фабий (эрамизнинг 42-118 йиллари) Қадимги Римлик буюк нотиқ.  Унинг “Нотиқ тарбиялаш тўғрисида” асари педагогика тарихида биринчи марта педагогика назарияси  тажрибаси билан чамбарчас боғлангандир

КИФАРИСТ (грекча мусиқа ўқитувчиси маъносида) - Афинада болалар дастлаб 7 ёшдан 13-14 ёшгача шу мактабларда таҳсил олганлар. Ўғил болаларга адабий билим ва эстетик тарбия берилиб, музика, ашула, декломациялар ўргатилган.

КЛАССИК ПЕДАГОГИКА  – 1) антик давр – Юнонистон, эллинизим ва қадимий Рим таълим-тарбияси; 2) педагогик меросдаги оламшумул қимматга эга бўлган,  таълим-тарбияга оид мукаммал асарлар.

КОНФУЦИЙ –Кун Фуцзи Концзу, Кун Цю, Кун Чжунни –милоддан аввалги тахминан 522 – 479 йиллар) –буюк хитой файласуфи, мутафаккир. Ўзини тута билиш, ахлоқ қоидаларига риоя қилиш – Конфуцийнинг “инсоний севги”, “ўзини тута билиш” ҳақидаги  таълимотининг асосий мазмунидир.

КОНФУЦИЙЛИКНИНГ АСОСИЙ ТУШУНЧАЛАРИ:

“Ли” – урф-одат ва маросимларга риоя этиш, удум;
“Си” – аҳлоқий меъёрларни амалга ошириш;

“Ин” – ижобий ибтидо;
“Ян” – салбий ибтидо;
“Дао” – осмон, коинот, йўли бўлиб, муайян тартиб ва қонунга биноан мавжуд, унинг ифодаси эса инсоннинг хулқ-атвори бўлиши лозим;

“Чжен” –  инсонпрварлик;

“I” – бурч;
“Син” – самимийлик.

КРЕПТИЯЛАР- Спарталик зодаган болалар учун  кечалари қулларни тутиш машқлари. Бундай машқларда ёш спарталиклар отрядлари шаҳарнинг бирор маҳалласини ёки шаҳар ташқарисидаги ҳудудни қуршаб олиб, шубҳали бўлиб кўринган ҳар қандай илотни (қулни) ўлдира берар эдилар.

КСЕНОФОНТ (эр.ав.430-355 ), қадимги грек мутафаккири. “Кирнинг тарбияси” номли биринчи антик роман муаллифи. Унинг фикрича тарбия давлатнинг иши бўлиб, соф кўнгил, ҳақиқатпарвар инсонларни тарбиялаш зарур. 
МИЛЕТ МАКТАБИ – юнон илмий фалсафий мактаби.

МИФОЛОГИК (юнонча mifos – нақл, ривоят, logos – тушунча, таълимот) дунёқараш – ижтимоий тараққиёнинг энг бошланғич даврига хос бўлган халқ оғзаки ижоди – нақл ва афсоналарда гавдалантирилган ижтиоий онгнинг асосий шаклидир. «Олам қандай пайдо бўлган? Қуёш, ой ва юлдузларни ким яратган? Бу сир-синоатга тўла борлиқнинг сўнги қаерда?» деган саволлар одамзотни азалдан қизиқтириб келган.

МО-СЗИ (эр.ол. 479-431-й) – буюк хитой файласуфи, мутафаккир. Моистлар таълимоти  асосчиси. Унда асосий маълумот ва эътибор ижтимоий ахлоқ муаммоларига қаратилган бўлиб, уни амалга ошириш истибдодий ҳокимият бошлиғининг қатъий  ташкилотчилиги  воситасида намоён бўлиши билан боғланади.

МУҒУББА – дарс, Шумерда  андоза-лавҳлардан нусха олиб, машқ лавҳларига кўчириб ёзиш жараёни.

ПАЛЕСТРА («кураш мактаби») – Қадимий Афинадаги  ўқув-тарбия муассасаси.  Афинада  ўғил болалар 13—14 ёшга етганларидан кейин таҳсил олган  ўқув юрти. Бу ўқув юртида улар икки-уч йил давомида жисмоний машқлар билан шуғулланган. Сакраш, югуриш, кураш тушиш, диск ва найза ирғитиш, сувда сузиш кабилар ўргатилган.

ПАНЧАТАНТРА (санскритча «Беш китоб») — санскрит ёзма адабиёти ёд-

горлиги. 3-4-а.ларда яратилган. Нисбатан сўнгги вариантлари сақланиб қолган. Донишманд Вишнушарман подшоҳнинг жоҳил ўғилларини тарбиялаш учун яратган, деб ҳисобланади. П. ҳайвонлар ҳақидаги масал ва ҳикоятлардан иборат 5 китобни ўз ичига олган, ҳар бир китоб ҳикоя ичида ҳикоя усулида тузилган. Асарда ҳайвонлар образида инсон қиёфалари намоён бўлади. П. да ҳинд жамияти ҳаёти истиора йўли б-н тасвирланади, ноҳақлик фош этилади, инсонийлик, яхши хулқлар тарғиб қилинади. Асар диний тусдан холи ва шуниси б-н бошқа қад. ҳинд ёдгорликларидан фарқ

қилади. П. кенг тарқалган бўлиб, жаҳон адабиёти ривожига катта таъсир курсатган. 6-а. ўрталарида паҳлавий, ундан араб тилига таржима қилинган; араб тилига қилинган таржимаси «Калила ва Димна» номи б-н шуҳрат топган. У 12-а.да форс тилига, 13-а.да эса ўзбекчага ўгирилган. П. нинг 60 дан зиёд тилда 200 дан ортиқ таржималари маълум.

ПАПИРУС (Cyperus papyros) - 1) бардидошларга мансуб кўп йиллик ўт. Гулли новдалари 5 м гача, А. Уч қиррали, иўғон, пастки қисми тангачасимон барглар б-н қопланган; вегетатив новдалардаги барглар ингичка, ланцетсимон. Тўпгули йирик, соябонсимон. 2) қадимда ва илк ўрта асрларда П. пояларидан тайёрланган ёзув материали. Шу материалга ёзилган қўлёзмалар ҳам «П.» деб аталган. П. матнларини папирология, мисршунослик, семитология фанлари ўрганади.
семитология фанлари ўрганади.
ПЕДАГОГИКА – «Педагогика (юнонча, pais- бола, agagos – раҳбар) – тарбия ҳақидаги таълимот, тарбиялаш санъати, тарбия ҳақидаги фан. 

ПЕДАГОГИКА ТАРИХИ  –  1) педагогика фанининг педагогик таълимот, шахсни ўқитиш ва тарбиялашнинг тарихий тараққиёт босқичларини ўрганувчи бўлими; 2) олий таълим тизимида педагогик туркум фанларга кирувчи ўқув курси; 3) жамият тараққиётининг турли даврларида таълим-тарбиянинг назарий-амалий ҳолати ҳамда ривожланишини ўрганувчи педагогика фани тармоғи. 4) педагогик таълимот тарихи ва тарбиянинг ривожланиши масалаларини ижтимоий ҳодиса сифатида тадқиқ этувчи педагогик билимлар тармоғи.

ПЕДОНОМ – қадимги Спартада “агелла” деб аталувчи таълим муассасасига давлат томонидан тайинланган тарбиячи бошлиқ, қулдорларнинг болалари таълим-тарбиясини бошқарувчи шахс.

ПЕДОТРИБ – палестрада (қадимги Афинада эрамиздан олдинги 6-4 асрлардаги иккинчи мактаб босқичи) ўқувчилар жисмоний тарбиясини бошқарувчи шахс.

ПЛАТОН (эр.ав. 427-347). Устози – Суқрот. Таълимоти: «Сиёсат» асарини яратган. У «идеялар дунёси» бирламчи, ҳис қилинадиган нарсалар дунёси иккиламчи, деб ҳисоблаган. У ғояларни ўзгармас абадий деб билган. Давлатни мустаҳкамлаш ва юксак ғояларни амалга оширишнинг бирдан-бир воситаси тарбия эканлигини қайд қилган. Платон тарбиянинг мақсади файласуф ва жангчиларга хизмат қилиш эканлигини назарда тутиб, ўзига хос педагогик тизим яратди. Унга кўра болалар 3 ёшгача – давлат назорати остида, 3 ёшдан 7 ёшгача – махсус болалар майдончаларида мақсадга йўналтирилган турли ўйинлар орқали тарбияланган. 7 ёшдан 12 ёшгача бошланғич мактабда ўқиш, ёзиш, ҳисоб, мусиқа илмини ўрганган. 12 ёшдан 16 ёшгача – гимнастик мактаб – палестрада, 16 ёшдан 18 ёшгача – арифметика, геометрия, фалакиёт ўрганган. 18 ёшдан 20 ёшгача эфеблар мактабида ҳарбий тайёргарликка ўргатилган, 20 ёшдан кейин йигитларнинг иқтидорига қараб, ҳарбий хизматга ёки таълимнинг 3-босқичида таълим олганлар.

РАШН (“Авесто”да Рашну)- порлоқлик ва парҳезкорлик маъноларини англатиб, ҳакамлик илоҳаси саналади ва маздопарастлик динида муҳим ўрин тутади. 

РИТОР (юнон. Ritor – нотиқ) – 1) қадимги юнон ва римликларда нотиқликдан дарс берадиган ўқитувчи; 2) баландпарвоз, лекин мазмунан саёз иборалардан иборат нутқ сўзловчи “нотиқ”..

РИТОР МАКТАБИ (нотиқлик санъати мактаби) – 1) Юнонистон ва Римда кенг ёйилган олий гуманитар мактаб; 2) 3 босқичли таълим тизимининг юқори чўққиси. 3) сиёсий арбоблар ва нотиқлар тайёрловчи ўқув муассасалари. 

СУҚРОТ (эрамиздан аввалги 469-399 йиллар) – грек мутафаккири, файласуф. Суқротнинг фикрича, тарбиядан кутилган асосий мақсад, буюмлар табиатини ўрганиш бўлмай, балки кишининг  билиб олиши, ахлоқни камол топтириш бўлмоғи лозим эди.  Суқрот яратган ахлоқий  тарбия мактаби умумий фазилат, бир қатор хусусий  фазилатлардан, яъни жасурлик, донолик, мўътадиллик, адолат  ва бошқалардан ташкил топган ҳар бир фазилат у ёки бу турдаги  билимлардан иборат эди. У ҳар  бир фазилатнинг у ёки бу турдаги  билимлардан иборат эканлигини асослаб берди. Яъни, мардлик – қўрқувни даф қилишини, донолик – қонунларга риоя қилишни, муътадиллик – ўз ҳиссиётларига эрк бермасликни, адолат – яхшиликни қандай қилиб амалга оширишни ўргатади, деб таълим берди. Шу сабабли у ёшларни фазилатли ҳаётга ўргатишдан олдин, инсон энг аввало умумий ахлоқ мезонларини, инсон учун муқаддас бўлган барчага  хос умумий фазилатларни билиши зарур, дейди. Шунингдек, у  – кимгаки олийжаноб инсоний фазилатларни билиш раво кўрилган бўлса, ана шу одамгина яхши фазилатни кўрсата олиши мумкин дейиш билан, фазилат ва билимни айнан бир нарса деб сабоқ беради. 

ЭДУБА – Қадимги Месопотамияда мирзаларни тайёрловчи  дастлабки мактаблар “лавҳлар уйи”.

 ЭЛЕЯ МАКТАБИ – юнон фалсафий мактаби. Милоддан аввалги VI-V асрларда Элея шаҳрида (Италиянинг жануби) шаклланган.

ЭНЦИКЛОПЕДИЯ (юн. Enkyklios paideia -  билимлар доираси), қомус  – муайян тизимга солинган кенг қамровли билимлар тўплами, илмий ёки илмий оммабоп нашр.

ЭСТЕТИКА ( юн. aisthetikos – ҳис қилувчи, ҳиссий тарбияга доир)  –  ўқув предмети, инсон билан дунё ўртасидаги қадрият муносабатининг ўзига хос томонларини ва кишиларнинг бадиий фаолияти соҳасини ўрганувчи фалсафий фан.   

ЭТИКА (юн. ethoss  - хулқ, одат)  –   ўқув  фани  ахлоқ  ва унинг шахс ҳамда жамият ҳаётидаги ўрнини ўрганувчи фалсафий фан.

ЭФЕБИЯ  –  таълим муассасаси ҳисобланиб Қадимги Грецияда эрамиздан аввалги 5-асрнинг 2-ярмида қарор топган 18 ёшдан 20 ёшгача йигитларни ҳарбий ва фуқаролик хизматига тайёрлашга қаратилган давлат ҳарбий- жисмоний тарбия   тизими.

ЧИСТА–паҳлавийда “фарзанг”. Маъноси-билим, дониш, огоҳлик, фарзоналик. Илму дониш илоҳаси. Ўн олтинчи яшт “Дин яшт” да Чистага кенг таъриф берилган, унинг шаънига олқиш ва мадҳиялар ўқилган. “Дин яшт”да илм-фан, билим ва донишмандлик  илоҳаси Чистанинг мадҳ этилиши шуни кўрсатадики, зардуштийлик дини раҳнамолари ва пешволари илм-фан ва диннинг уйғунлиги ва бир бутунлигини таъкидлаганлар.

